
27 ДУГААР БҮЛЭГ : БАСМАНОВ

	Басмановынхан олон дээрэмчний хамт Мөнгөн ноёныг тойрон цуглав. Татаарууд зад дарагдаад, зарим нь буун өгч, зарим нь дутаан одов. Максимыг оршуулах нүх ухаж, хүндэтгэн оршуулсан хойно Басманов тэр горхины захад перс цацраа бариулж, түүний цэргийн нэгэн дарга бөгөөд бойдаа нь Мөнгөн ноёнд хүрч ирэн, манай сайд эрхэм таныг урин залж, хээрийн бор зоог барих гэж байна. Бор гэж битгий голоорой гэж айлтга гэлээ гэж уламжлав.

	Цацар дотроо Басманов үсээ самнаж, элдэв үнэртэн түрхээд, өмнө нь сөхөрсөн хөтчөөрөө толь бариулан торгон олбог дээр хэвтэн биеэ гоодон харж байв. Басмановын тэр байдлыг үзвэл, зальтай, их зантай, ужид самуун байдал, хойчийг бодохгүй эрмэг зориг холилдсон хачин шинжтэй бөгөөд, тэр олон шинж байдал холилдсоны дундаас нутагчин хүнийг үзэхдээ тоомсорлохгүй хүйтэн нүдээр үздэг этгээдчин хүний шинж байдал бас цухуйн үзэгдэх ажээ. Мөнгөн ноён намайг лав доромж үзэх байх гэж таамаглан бодоод зочлох гэж урьж ирүүлсэн боловч, хэрэв намайг доромжлон үзвэл, яаж хариугаа авдаг билээ гэж урьдаас бодож байсан байжээ. Тэгээд, Мөнгөн ноёныг ороод ирэхэд, толгойгоо дохисхийгээд, огт хэвтсэн газраасаа хөдөлсөнгүй.

	Мөнгөн ноён, хонгор гэнэн саваагаар, 

	— Басманов, чи шархдав уу? гэж асуучихсанд, цаадах нь тэр үгийг доромжилсон гэж ухаараад, нэгэнт ичих зовохыг үл мэдэх шинжтэйгээр угтан тосохоор шийдсэн тул, 

	— Үгүй, шархтаагүй, баахан бие чилээд, наранд нүүр гандсан юм шиг. Ноён, юу гэж бодож байна? Миний царай гандсан нь мөд арилах болов уу? гэж огт хэнэггүй толинд нүүрээ харсаар, чихэндээ зүүсэн сувд сүйхээ засан асууваас, Мөнгөн ноён, чухам юу гэж хариу хэлэхээ гайхаж, Басманов үгээ үргэлжлэн,

	— Өнөөдөр халуун усанд орж чадахгүй минь харамсалтай. Миний харьяат газар хүртэл эндээс жарны газар болно. Маргааш харин, ноёнтон манайд морилоорой. Одоогийнхоос илүү сайхнаар дайлна. Миний бүжих наадам үзэм заа. Хүүхнүүд цөм шилдэг сайхан, хүү гэвэл, хамгийн ахмад нь хорь хүрэхгүй насны залуус болно гэж хэлэхдээ р гийгүүлэгчийг хүүхэн хэлээрээ өгүүлж ихэд маяглана. 

	Мөнгөн ноён, түүнийг сонсоод хариуд нь албаны үгээр

	— Урьсанд талархав. Хороо балгас орох гэж яарч буй тул очиж үл чадна гэхэд нь

	— Хороо балгас орно оо? Үгүй, чи шоронгоос оргож гарсан юм биш үү? гэлээ.

	— Оргосон хэрэг биш, хүчээр намайг хүн авч гарсан юм. Эзэн хаанд ам өгсөн хойно, би яалаа гэж оргох вэ. Тэгээд дахиад хаанд биеэ тушаах гэж шамдаж явна гэхэд нь,

	— Тэгвэл, бушуухан дүүжлүүр модонд дүүжлүүлье гэж хүсэж яваа юм уу? Юу сайхан бэ гэхэд дур сайхан юм биз дээ! Би хувьдаа, Хороо балгасанд буцах эсэхийгээ сайн тогтоогүй байна гэхэд нь,

	— Яагаад тэр бил ээ? гэж асуулаа.

	— Яах юу байх вэ! гэж Басманов баахан ундууцсан байдал дүрэм үзүүлсэн буюу Мөнгөн ноёны сэтгэлд нийлүүлэн итгэмжлүүлэх гэсэн санаагаар өгүүлээд, үгээ үргэлжлүүлэн, — Эзэн хаанд үнэн сэтгэлээсээ зүтгэж, биеийн хүчин шавхтал, хариуд нь толгой дээр чинь Годунов мэтийн нэг амьтныг дэвшүүлэн тавьчихдаг зантай байна л! гэж дуугарахад Мөнгөн ноён,

	— Чамд эзэн хаан нүүртэй юм биш бил үү? гэв.

	— Хай, нүүртэй гэнэ ээ? Одоо хүртэл шадар хүний тоонд оруулах дургүй байгааг нь юу гэхэв? Тэгэхэд юу л гэснээр нь болгодог боол шүү дээ, би чинь! Годунов надтай адилгүй, нутагчингууд муу хэлүүзэй гэж хаяагаа манаж суудаг. «Хөөш, Годунов, эрүү шүүлтийн гянданд очиж тэр сайдыг шүүн байцаа» гэж хаан зарлиг буулгахад, — «Жаа, эзэн хаан минь. очъё, ганц би тийм хэрэгт дасаагүй тул, тэр ялт сайд нь намайг залилан мэхэлбэл яана? Гришкийг миний хамт явуулах зарлиг буулга!» гэдэг. «Хөөе Годунов, найрын ширээнд сууж байгаа нутагчин сайд тэр гэдэг, дарс бага ууж байна. Миний өмнө сархад бариад өг, учрыг нь ухаарав уу чи?» гэхэд нь — «Ухаарлаа, ухаарлаа, эзэн хаан минь, тэр сайд намайг харддаг юм, хаантан Басмановыг сархад бариулан явуулбал дээр бил үү?» гэж суудаг амьтан. Тэгэхэд нь Басманов миний бие шалтаг зааж бие бултахыг боддоггүй, хаа л юу л хий гэвэл очиж, хий гэснийг нь хийж байдаг. Эзэн хаан мэлмийгээрээ дохимогц, төрсөн ах дүүдээ ч гэсэн хор идүүлэхээс буцах байтугай, юунд хор өгч байгаа юм бэ? гэж асуух ч үгүй гүйцэтгэх асан. Чамайг их танхимд зоог хүртэж байхад эзэн хааны шагнасан хундагатай архи авч өгснийг минь санаж байна уу, чи? Тэгэхэд, би тэр хундаганд лав л хор найруулсан архи бий байх гэж бодож байсан шүү! Нээрэн тэгж бодож байсан! гэхэд нь Мөнгөн ноён инээмсэглэлээ.

	Тэгж байхад, эзэн хаан, над шиг тийм дуулгавартай сайн зарц хаанаас олох вэ? Миний хөмсөг шиг тийм сайхан хөмсөг чи үзсэн үү? Булганы үс шиг байгаа биз? Миний үс харав уу? Бариад үз л дээ, ноёон, яг л мяндас шиг зөөлхөн шүү! гэж улам ичгүүргүй байдал гаргахад нь, Мөнгөн ноёны царайд жигших байдал тодорлоо. 

	Басманов тэр байдлыг хэдийн ажаад, улам чиг хорыг нь маажих гэсэн юм шиг үгээ үргэлжлэн,

	— Миний гар хар л даа, хүүхэн хүний гараас юуны ялгаа байна? Өнөөдөр л гараа баахан холгочихлоо. Би тийм л сонин зантай хүн юм даа. Нэг л зүтгэвэл, биеэ хайрлахыг мэддэггүй гэхэд нь Мөнгөн ноён зэвүү нь хүрснээ дарж ядан өгүүлрүүн:

	— Нээрэн л биеэ хайрлахыг мэддэггүй хүн байна даа, чи! Чиний тухай хүний хэлэлцдэг нь бүгд үнэн бол, нээрэн л юм байна даа!.. гэхэд нь,

	— Хүн намайг юу гэж хэлэлцэж байна? гэж нүдээ зальхайгаар аньсхийгээд хариу асуужээ.

	— Чиний өөрийн хэлснээр чиг болох юм биш үү дээ; хүн чамайг ярихдаа хааны өмнө, ээ бүү үзэгд, эм хүн шиг цэгдэг өмсөөд бүждэг юм гэж хэлэлцдэг! гэж хэлэхэд Басмановын царай нь час улаан болоод, өөрийнхөө ичих гутахгүй байдлыг үзүүлэх гэж оролдон, огт тоомсоргүйн дүрэм үзүүлэн өгүүлрүүн:

	— Яах вэ, нээрэн тэгж бүжиж байсан ч яадаг юм бэ? гэлээ.

	— Тэгвэл, өршөөгөөрэй, чамтай хамт хоол идэх байтугай, чамайг харахад шившигтэй юм байна! гэж дуугарсанд Басманов огт тоомсоргүй, хэнэггүй байдал зориуд үзүүлж байсан нь нэгмөсөн ондоо болж, нүд нь гялалзаад, р гийгүүлэгчийг маяглаж хүүхэн хэлээр өгүүлэхээ ч байгаад 

	— Аа тийм вий, одоо л үнэн үгээ хэлэв үү? Та бүхэн намайг юу гэж боддогийг тань би андахгүй! Та нарын юу ч гэж байсан, би түүний тань огтхон чиг тоохгүй! гэлээ.

	Мөнгөн ноёны хөмсөг нь зангидан, гар нь сэлмийн балдаг санамсаргүй шүүртэл, гэнэт ямар амьтантай үг сольж байгаагаа ухамсраад, гагцхүү тоомсорлохгүй сэгсчих байдал үзүүлэв.

	— Чи сэлмээ шүүрэх гэж байгаа чинь юу бил ээ? Намайг тэгж айлгана гэвэл, айдаг нь би биш шүү! Би сэлмээ шүүрвэл эрэгчин эмэгчнээ ялгаж орхино шүү! гэхэд нь Мөнгөн ноён,

	— Уучлаарай! гээд цацарын үүдийг сөхөн гарах гэтэл, Басманов хормойноос нь шүүрэн,

	— Байз! Чамаас өмнөө хүн намайг ингэж үзвэл, би яасан чиг сул өнгөрөөхгүй асан. Татаарыг цавчиж хядах даа айхтар гэж чамайг тоож, муудалцах дургүйдээ чамайг өнгөрүүллээ дээ! гэхэд нь Мөнгөн ноён, үүдэн дээр зогсоод, Басмановын цавчилдан байлдсаныг санахдаа тайвширч,

	— Чи ч мөн надаас доргүй цавчилдсан даа. Тэгж байтлаа, яах гэж ингэж эм хүний дэмий шалиг маяг гаргав аа, чи минь? гэхэд Басмановын царай хэнэггүй болж,

	— За, ноён, битгий хилэгнэ л дээ! Би уулаасаа ийм зантай биш юм сан л даа. Хороо балгаст байхдаа арга буюу элдвийн маяг сурчих юм байна шүү дээ! гэхэд нь,

	— Ээ, тэр чинь дэмий дээ! Морио унаад сэлмээ бариад явахыг чинь харахад сэтгэл сэргэм сайхан, эр чадал зоригоо ч гэсэн өнөөдөр мөн бахтай сайхан үзүүлсэн байтлаа ингэж байдаг чинь юу вэ? Энэ эм зангаа орхи, үсээ тайрч эр хүний шинжтэй бол л доо. Киев буюу Соловкийн хийдийн газар нүглээ наманчлан мөргөл хийгээд, Москвадаа шашин номтой хүн болж буцаж ир л дээ! гэж хэлэхэд нь Басманов,

	— За за, та минь битгий надад хилэгнэ л дээ! Наашаа сууж, надтай хамт хоол барь л даа. Би ямар нохой болсон юм биш дээ. Надаас дор амьтан ч юу мундах вэ. Намайг муу хэлдэг бүгд цөм үнэн юм гэж битгий итгэ л дээ. Үг болгонд итгэж болохгүй шүү! Би өөрөө ч гэсэн, хорсол хөдлөөд ирэхдээ өөрийгөө муулж суудаг юм! гэхэд нь Мөнгөн ноён, Басмановын тэр шалиг дэмий байдал нь арай тийм биш юм байна гэж бодох учиртай боллоо гэж тайтгаран баярлаад яаран асууруун:

	— Тэгвэл, чамайг эм хүний цэгдэг өмсөн бүждэг гэж хэлэлцдэг худал болох уу? гэвээс,

	— Тэр цэгдгийг дурддаг чинь юухан бил ээ? Би дуртайдаа тэр цэгдэг өмссөн юм биш л дээ! Чи хааны занг нь мэдэхгүй юм уу? Би яах вэ, нарийн ёс дагаж, хутагтан дээдэс болох гэсэн хүн биш. Хороо балгасанд хааны санаанд нийлүүлэн, бацаг сахь гэхэд нь барьж, үүрийн мөргөлд осолдон унтсан удаа нэг ч үгүй. Буд Сугар гараг1 бүхэнд зуу зуу сунаж мөргөсөөр ирлээ. Яаж духаа хагарч цоортол мөргөсөнгүй вэ? гэмээр хэрэг! Чи над шиг хэд хэдэн долоо хоногоор санваартны номт хувцас өмсөөд явахад хүрэх юм бол, солихын хүсэл болсноороо цэгдэг өмсөөд үзэхэд чиг бас аятайхан санагдах байсан байх! гэхэд нь Мөнгөн ноён,

	— Тэгснээс, толгойгоо авхуулсан дээр гэлээ.

	— Хай даа! гэж Басманов хариу даажигнан хэлээд, Мөнгөн ноёны өөдөөс хорсон занасан муухай нүдээр хараад, итгэн дотнолсон байдал үзүүлэн өгүүлрүүн: — Тэнгэрийн хишигт гэдэг миний нэрийг хаанаас болж Тэнгэрийн хишигт эм гэцгээх болчихсон нь надад сайхан гэж бодож байна уу, та? Тэгүүлснээс бас надад ашиг олох юм байвал чиг яамай гэх сэн. Ашиг зугаа нь хаанд, шившиг ичгүүр нь надад оногдож байна шүү дээ! Саявтар Дорогомилов хорооны тэрүүгээр намайг явж байхад, харц тариачин муу сайн цуглан овооролдоод, намайг хуруугаараа чичин зааж, тэр олны дундаас нэг нь намайг «Наадах чинь, хааны тэнгэрийн хишигт эм явж байх шив» гэж доромжилжээ. Дайраад ороход минь зугтаагаад алга болцгоолоо. Тэгээд, хаанд бараалхангуут, ингээд ингээд доромжлууллаа. Хаан зарлиг буулгаж, тэр хорооныхныг чингэж доромжилж болохгүй гэж цаазлуулна уу. Намайг нэг харц боол Тэнгэрийн хишигт эм гэж доромжилсон гэхэд минь, Хэн чамайг тэгсэн юм бэ? гэж хариу асуудаг байна. Тэгэхэд нь, хэн тэгснийг нь би мэдсэн бол, хаанд айлтгаж чилээхгүй, өөрөө л түүнийг хутгалан нухчихсан даа гэлээ. Тэгэхэд, За тийм бол, миний сангаас, эм хүний дээлийн дөчин булга ав даа! гэлээ. Би тэр дөчин булгаар тань юугаа хийх хүн бэ? Та тэр Годуновт эм хүний дээл хийлгэж лав өмсгөхгүй байтлаа, намайг Годуноваас юугаар дор гэж үзэв? гэхэд, Тэнгэрийн хишигт минь, би чамд булганаас өөр юу шагнаж урамшуулах вэ дээ? гэлээ. Шагнах гэвэл, намайг шадар цолоор шагнал даа, хаантан минь гэлээ. Тэгэхэд, үгүй чамайг шадар цолоор шагнаж болохгүй; чи намайг зугаалуулдаг алиа салбадай хүн, Годунов бол миний хуувийн сайд хүн. Тэр учир чамд сангаас шан, тэр хүнд төрийн хүнд ямба оногдох учиртай гэлээ. Тэр Дорогомилов хорооныхон чамайг Тэнгэрийн хишигт эм гэж хочилсон бол, тэднийг шийтгэж, тэр хороог хаан миний шүүс нийлүүлэх хороо болгочихъё! 

	Ийм л алиа салбадай болж дээ! Чухамдаа, Москвагаас зайлан гарч ирснээс хойш алиалан цэнгэх юм ч үгүй болсон доо. Цөмөөрөө бацаг сахиж, тэнгэр сахиусанд залбирдаг болчихсон. Уйдахдаа би харьяат газар нутагтаа чөлөө гуйж буцаад нутагтаа очиж бас л залхлаа. Өдөр бүхэн туулай торхируу хөөгөөд байлтай биш дээ! Тэгээд, татаар халдан буй чимээ сонсоод, аргагүй баярлаж,.. нээрээ тэднийг бид сайхан дарсан шүү! Москвад нэлээд олзны хүн хөөн туун аваачна даа! Ээ, би тэр олзны хүн бий гэдгээ бүр огт мартчихлаа. Ноён, чи харвахдаа аль хэр вэ? гэхэд нь,

	— Яах нь вэ, чи? гэвээс,

	— Яах ч үгүй дээ. Хоолноос хойш нэг татаарыг зуун алхмын газраас уяад, хэн маань зүрхийг нь түрүүн онохыг үзье. Зүрх эс оносныг онол гэж үзэхгүй. Үхвэл нь; дахиад нэгийг модноос уяад харвана гэхэд нь Мөнгөн ноёны тунгалаг царай нь барайж,

	— Үгүй, би хүлээстэй хүнийг харвадаг нь биш гэлээ.

	— А, тэгвэл, гүй гэж гүйлгэе л дээ: хэн маань гүйдэл дунд нь харваж унагахаа үзье.

	— Би тэгдэг хүн биш, чамайг ч тэгүүлэхгүй! Энд чинь Александрын хороо гэж бодож байна уу, чи? гэхэд нь

	— Тэгүүлэхгүй гэнэ үү? гээд Басмановын нүд нь дахин гялалзаад явчихсанаа, Мөнгөн ноёнтой муудсаны ашиг бага гэж бодоод, гэнэт зан байдлаа шал өөрчилж, хөхиүн, хөгжүүн байдлаар ноёны зүг өгүүлрүүн: 

	— Ноён минь, миний тоглоом хийж байгааг мэдээгүй гэж үү? Эмэгтэйчүүдийн цэгдэг дээл өмсдөг гэж итгэж байна гэж үү? Би тоглоом хийсээр бараг хагас цаг болж байна. Тэгэхэд, миний юу хэлсэн бүгдийг үнэмшээд байна шүү, чи минь! Чухамлаж хэлбэл, надад тэр хороо балгасны зан ёс чинь чиний жигшдэгээс илүү жигшмээр болчихсон юм шүү! Чи намайг Грязныйтай юм уу, Вяземскийтэй юм уу, Малютатай эв нийлдэг гэж чи бодож байна уу? Христос тэнгэр мэднэ, тэд чинь миний нүд бүрхсэн хориул шиг намайг жигшээсэн этгээд! Ноёон, дуулаач! гэж аргадах байдал гаргаж өгүүлрүүн, — Би нэг юм хэлье! Хороо балгасанд би түрүүлж буцсуу. Тэгээд хааны өмнө айлтгаж, ялыг чинь үрүүлье. Тэгээд хаанд нүүртэй болсон цагт чи надад хариу тусал. Хаанд урдаар Вяземскийн тухай сэжиглэх үг сэм шивнээд, дараагаар нь Малютыг сэвтүүлээд, сүүлээр нь бусдыг нь муулаад орхивол, хааны шадар дэргэд нь чи бид хоёр л үлдээд орхино шүү! Би хэнийг юу гэж хэлэхээ сайн мэдэх боловч, хөндлөн зүгийн хүнээс хаан анх сонсвол дээр юм сан. Би чамд юу хэлэхийг заагаад өгнө. Хожим чи намайг сайн ачтан гэж тал өгөх болно! гэлээ.

	Мөнгөн ноён, Басмановын байдлыг үзээд, сэтгэлд нь тун сонин юм орж, зоригт баатрыг нь үзээд, шившигтэйгээр амь зууж байгаадаа дурамжхан байгаагаа цухуйлгаж хэлсэнд нь Мөнгөн ноён ойшоож, нээрээ чиг Басманов, түрүүн хэлсэн үгэндээ шог болгож, тохуурхан хэлсэн байж болно. Биеэ хорсон муулж дэндүүлсэн ч байж олно гэж бодож байснаа, тоглоом бус, чухам санаанаасаа хэлсэн сүүлчийн үгэнд нь дахин зэвүү хүрч жигших сэтгэл төрөв. Тэгж байх зуур нь Басманов, өөдөөс нь ичих зовохгүй ширтэж, 

	— За тэгээд, хааны хишиг хоёулаа тэгш хуваалцах уу! Дуугүй байдаг чинь юу бил ээ, ноёон? Надад итгэхгүй байна уу? гэж асуухад нь Мөнгөн ноён, зэвүү хүрснээ баахан татан тэр дайлж байгаа гэрийн эзэнд өчүүхэн нүүр шагнахыг бодолхийлэн өгүүлрүүн,

	— Чиний тэр санал чинь, юу ч гэж хэлэх юм бэ дээ, чухамдаа ер нь, ... гэхэд Басманов,

	— Ер нь юу вэ? гэлээ.

	— Ер нь өөд муутай л юм байна даа! гэж хэлээд, дууныхаа өнгийг зөөлөн болгосноор, хэлэх үгийн хатууг бас баахан зөөлрүүлэв үү, гэж бодлоо.

	— Өөд муутай гэв үү? гэж Басманов, хорсон өшсөнөө гайхан алмайрах дүрэм үзүүлэн далдалж, — Хэний тухай хэлж байгааг минь чи мартав уу? Чи Вяземскийд буюу Малютад элэгтэй юм уу? гэхэд нь Мөнгөн ноён,

	— Тэнгэр тэднийг бүх этгээдчинтэй хамт бут ниргэг! Хаан эзэн надад үг өчих соёрхол хайрлавал, би тэднийг нүүр дээр нь илэн далангүй бодсон мэдсэнээ бүгдийг нь хэлж өгнө. Гагцхүү хаан эзэнд далдуур хүнийг муутгаж чадахгүй, даан даандаа чиний үгээр муутгаж чадахгүй дээ! гэхэд нь Басманов сормуус дороосоо Мөнгөн ноёныг айхтар хортой муухайгаар хараад орхиж,

	— Эзний хишгийг чамтай хуваалцъя гэснийг минь чи тогтоохгүй нь үү? гэлээ.

	— Үгүй! гэж Мөнгөн ноёны хариу дуугармагц Басманов толгойгоо унжуулаад, хоёр гараа салаавчлан түшээд, хоёр хажуу тийшээ найган ганхаж, гашуудах дүрэм үзүүлэн, уйлан унжих мэт байдалтай гиншин өгүүлрүүн:

	— Ээ хөөрхий, хөөрхий өнчин орь бие минь! Зовлонт орь ганц бие минь! Хаан эзэн надад дургүй болсноос хойш, амьтан бүхэн намайг дайран дарлах гэдэг болчихлоо! Намайг эрхлүүлэх, энхрийлэх хүнгүй боллоо, бүгдээрээ намайг тоохгүй нулимдаг боллоо! Ай зовлонт аж төрөх минь, яая даа! Нохой шиг ингэж явсаар уйдаж ч байна даа! Бүсээ хөндлөн модноос гогцоолоод л, хувь муутай толгойгоо дүүжилнэ байгаа даа! гэж гиншихэд нь Мөнгөн ноён, ихэд гайхаж, хүн оршуулахад эмс уй гашуу хийдэгтэй адил гаслан гиншиж, хааяа хааяа Мөнгөн ноёныг юу гэж үзэж байгааг нь мэдсүү гэж ичгүүргүй нүдээр хялан хялан харж байгаа Басмановыг тун хачирхан харж харж, сүүлд нь,

	— Түй! гээд гарах гэтэл нь Басманов дахин хормойноос нь шүүрэн бариад,

	— Хүүе, дуучид наашаа! гэж бархирмагц нь, цацрын гадна хэдийн хүлээж байсан бололтой хэсэг дуучин орохдоо Мөнгөн ноёны гарах замыг нь хаажээ. 

	Басманов, тэдний зүг уйлагнах дуугаар

	— Та минь ээ, уяралтайхан нэг дуу үүсгээд өгөөч, тэгэхдээ миний сүнсийг уяран хайлж, уйдан гуниад, энэ биеэсээ хагацан гармаар тийм уянгатай дуу үүсгэн уртаар татаад өгөөч ээ! гэлээ.

	Өнөөх дуучид нь, хүн оршуулахад гиншдэг мэт маш уй гашуутай дууг уртаар татан эгшиглэж эхэлсэнд Басманов, тэр дууны аяд нийцүүлэн хоёр тийшээ найган ганхаж,

	— Уртханшгаар, уртханшгаар тат бүүр чиг уртаар тат л даа, та минь! Сайд гуайгаа сүнсийг нь хөтөл өө, сүнсийг нь хөтөл өө! Уухайс даа! Одоо л сайхан боллоо. Үгүй, энэ сүнс минь биеэсээ хагацан гарахаа яасан юм бэ? Цаг нь болоогүй юм бил үү? Энэ дэлхийд миний зовох цаг гүйцээгүй юм бил үү? Хэрэв гүйцээгүй юм бол, зовлонгоо эдлэн нимгэлнэ дээ! Амьд явах хувьтай юм бол, явахын чинээтэй наргина даа! Бүжих дуу! 

	Гэнэт завсар дамжиггүйгээр бүжгийн ая дуул гэж тушаасанд нь тэр дуучид хэзээний тийм зоригоороо болдогт нь дасчихсан тул, бүжгийн ая нижигнэтэл нь аялаад өглөө.

	— Ширүүсгээд бай! гэж хашхираад Басманов, хоёр мөнгөн хундага шүүрээд, хөгжмийн аяд нийлүүлэн царил адил, тэр хундагыг цохилон, — За начнууд минь, ширүүхнээр аваад бай! Лүдүүд, ширүүлээч гэм! Муу хар дээрэмчин тануусыг би яана даа? гэж царай нь хүртэл шал өмнөө болж, эмсэг охинцор байдал алга болоод, өглөөгүүр дайсны аль зузаан зүгт дайран орж, татаарыг бөөн бөөнөөр нь хөөн элдэж байсан өнөөх зоригт эрийн байдалтай болж ирсэнд Мөнгөн ноён толгойгоо ойшоон дохиод,

	— Ингээд ирэхдээ сайхан байна! гэж дуугарахад нь Басманов өөдөөс нь хөхиүнээр харж,

	— Ээ ноён минь, чи дахиад хууртан итгэчихлээв шүү! Чи намайг уй гашуу болж уярсан гэж бодов уу? Ноён минь, чамайг мэхлэн хуурахад бас чиг амархан аа! За, одоо танилцсаны баяр гэж хундага барина аа. Хамт явбал, санаснаас минь өмнөө хүн юм байна гэж намайг таних болно доо, ноён минь! гэхэд нь, ажиг хэнэггүй наргиантай, галзуу догшин зугаа найртайг нь Мөнгөн ноён ихэд гайхаж, арга буюу Басмановын барьсан хундагыг нь тогтоохдоо,

	— Чамайг би яаж таних вэ дээ, Басманов минь! Урьд өмнө надад ийм хүн ер дайралдсан удаа үгүй билээ. Хэн мэдэх вэ, дотроо чи гаднаас үзэгддэгээсээ давуу сайн хүн ч байж болох юм даа. Чамайг ямар хүн гэж үзэхийг би одоо мэдэхгүй байна. Чи бид хоёрыг тэнгэр дайны газар учруулсан тул, чиний энх эсэн явахын төлөө ерөөл дэвшүүлье! гээд хундагыг нь шавхчихсанд

	— Ноёны тэр үг зөв! Тэр үг зөв! Тэнгэр мэдтүгэй, би чамд хайртайв шүү! Орос нутагт үлдсэн бүх татаарыг сөнөөхийн төлөө бас нэг хундага тогтоо! гэж барьсанд нь Мөнгөн ноён архи даахдаа хэдий сүрхий боловч, хоёр дахь хундаганы сүүлээр сэтгэл үймцэж, тэр сархад сүрхий согтоодог хатуу байсан юм бил үү, Басманов юм хольж хутгачихсан ч юм бил үү, бүү мэд, ноёны толгой эргэж, эргэнгүүт нүдэнд нь юу ч үзэгдэхээ байж, гагцхүү исгэрэн хөл дэвхцэж аяд нийлүүлэх догшин ширүүн бүжгийн дуу, Басмановын, — Та минь, ширүүхэн аваад бай! Унтан үүрэглэж байгаа юм уу, дуулж байгаа юм уу, тануус? Муу хулгана тануус, хэнийг оршуулан гуньж байгаа юм бэ? гэж бархирах төдий л чихэнд нь сонстож байв.

	Мөнгөн ноёны сэхээ ороход, өнөөх дуу дуулах нь үргэлжилсээр бөгөөд, Мөнгөн ноён зогсож байснаа, нэг мэдэх нь ээ перс олбог дээр хажуулдаж, Басманов хөтчийнхөө хамтаар хүч хавсарч, Мөнгөн ноёнд эм хүний цэгдэг өмсгөх гэж оролдож байлаа.

	— Гадаа чийгтэй болчихлоо. Тэрлэгээ өмс гэж Басманов Мөнгөн ноёныг ятгаж байв. 

	Дуучид нь нэгэн бадаг дуу дуулж дуусаад, амьсгаа авч түр амсхийж байсан байв.

	Мөнгөн ноёны нүд хараахан эрээлжилж, ухаан санаа гүйцэд ороогүй тул, тэр эм хүний цэгдэг дээлийг эр хүний тэрлэг гэж өмсвөл өмсчихмөөр байтал, гадаа гэнэт чив чимээгүй нам гүмд нохой уртаар татан улих чимээ дуулдлаа.

	— Юу улиад байна? гэж Басмановын унтууцан асуухад хөтөч нь цацраас гадагшаа цухуйж хараад,

	— Максимын булш дээр нохой ульж байна! гэлээ.

	— Алив, нум сум аваад өг, гийчинтэй найрлаж байхад ульдаг тэр мууг улихыг нь болиулна аа! гэж Басмановын өгүүлтэл, Мөнгөн ноён, Максимын нэр сонсонгуут согтуу нь гарч,

	— Байз, Басманов аа! Тэр чинь Максимын Буян гэдэг нохой байна. Битгий харва. Миний анд дүүгийн булшинд намайг дуудаж байгаа нохой байна. Би чамтай найрлаж хэм хэмжээгээ алдлаа. Явах цаг боллоо! гэхэд нь,

	— Тэрлэгээ өмс л дөө гэж Басманов дуугарлаа.

	— Миний өмсдөг тэрлэг биш байна даа. Ийм юм өмсөж сурснаараа чи л өмсөж яв даа! гэж Басмановын сарвайсан цэгдгийг эм хүний хувцас гэж таньж орхиод, түй гэж нулимаад, хариу үг сонсолгүй цацраас нь гараад одлоо.

	Хойноос нь Басманов хараал ширээл тавьж хоцорсныг Мөнгөн ноён огт тоолгүй, шууд Максимын булшин дээр очиж, анд дүүдээ мэхийн ёслоод, Буян гэдэг нохойг нь дагуулан дээрэмчидтэйгээ нийлжээ. Тэд нь Билзэгээр даргалуулж, гал түүдэг тойрон амарцгааж байсан байв.

	
28 ДУГААР БҮЛЭГ : ХАГАЦСАН НЬ

	Үүр цайнгуут Билзэг, өнөөх олноо босгож 

	— Та минь ээ гэж Билзэг Мөнгөн ноёныг тойрон цугласан олны зүг өгүүлрүүн, — Одоо миний та нартай салан хагацдаг цаг боллоо. Уучлаарай нөхөд минь! Би дахиад Ижил мөрөн орно. Та бүхний өмнө би буруу ширүүн хатуу юм хэлсэн, авирласан бол намайгаа уучлаарай! гээд гүнээ мэхийн ёслов. 

	Эрх дураараа тэдгээр эр

	— Ахлаач аа! Таныгаа юунд тэвчих нь вэ? Чамгүйгээр хаашаа явдаг бил ээ? гэхэд нь,

	— Та минь, Мөнгөн ноёныг дагаад яв. Өчигдрийн та нарын гавьяа байгуулсан хэрэг, даруй та нарын ялын золио боллоо, урьд хийж байсан хуучин ажилдаа эргэж орох нь нөхцөлтэй боллоо, та минь, Ноён, та бүгдийг тэтгэн харах байх! гэхэд нь Мөнгөн ноён өгүүлрүүн:

	— Сайн эр та минь ээ, эзэн хаанд би засгаас нь зайлан оргохгүй гэж ам өгсөн билээ. Тэгээд гяндангаас нь би өөрийнхөө сайн дураар гараагүйг та нар андахгүй байх. Одоо би амласандаа хүрч, эзэн хаанд толгойгоо тушаах цаг боллоо! Надтай хамт явах санаатай хүн байна уу? гэхэд нь,

	— Эзэн хаан, ял хэлтрүүлэн үрэх бол уу? гэж дээрэмчин асуув.

	— Түүнийг тэр зүгийн тэнгэр мэдэх хэрэг, би та нарт хэлье. Өршөөн үрж ч мэднэ, өршөөхгүй ч байж болно. Та нар хоорондоо зөвлөлдөөд, надтай хэн тань явж, хэн тань үлдэхийгээ хэлээд өгөөрөгтүй гэхэд нь, олон дээрэмчин, бие биеийн зүг харцгаагаад, хажуу тийшээ түр зайлан одоод яавал таарахыг нам дуугаар зөвшилдөж гарав. Тэгж байгаад, дахин Мөнгөн ноёны дэргэд хүрч ирэн,

	— Манай ахлаач явах бол, бид хамт дагалдан чамтай хамт явна! гэлээ.

	— Үгүй, намайг тэгж гуйсны хэрэггүй, та минь! Та нар Мөнгөн ноёнтой эс явсан ч надтай зам тань нийлэхгүй. Би энд нэлээн явлаа, одоо нутаг усандаа буцна аа. Тэгээд бас, бид саявтар хоорондоо баахан маргаж муудалцсан шүү дээ. Тэгэхэд, тасарсан олсыг яаж ч зангидаад залгасан, зангилаатай болдог шүү дээ. Та минь, Мөнгөн ноёныг дагаад явах нь яв аа. Үгүй бол өөр ахлагч жанжин сонго. Миний үг сонсох гэвэл, Мөнгөн ноёныгоо л хамт дагаад яв гэж би хэлэх хүн байна; манай байлдаж гавьяа байгуулсан хойно, хаан, Мөнгөн ноён болон та бүхнийг эс өршөөх ёс байхгүй гэж би бодож байна! гэхэд нь олон дээрэмчин бас хоорондоо хэлэлцэн зөвлөөд, хоёр анги хэсэг болж, ихэнх нь Мөнгөн ноёны дэргэд очиж,

	— Таныг дагаад явна, таныг яадаг л бол маныг бас тэгэг! гэлээ. 

	Тэгэхэд нь Мөнгөн ноён,

	— Нөгөө нэг хэсэг тань яах гэж байгаа юм бэ? гэлээ.

	— Нөгөө нэг хэсэг маань Хлопкаар ахлагч жанжин тавиад байна. Бид түүнийг дагахгүй! гэхэд нь Билзэг Мөнгөн ноёны зүг ширвэн өгүүлрүүн:

	— Тэр хэсэгт нь аль л өөдгүй шиг нэг нь нам нийлжээ. Өчигдөр тулаанд ч гэсэн, эдэн шиг баатарлаагүй улс! гэхэд нь Мөнгөн ноён Билзэгээс

	— Чи намайг дагаад яасан чиг явахгүй юм биз дээ? гэж асуулаа.

	— Үгүй дээ, ноён минь, би чинь бусдаас ондоо, өөр учиртай хүн. Хаан ер намайг өршөөн хэлтрүүлэхгүй. Миний хийсэн хэрэг тийм хялбархан юм биш. Үнэнээ хэлэхэд, Ермак нөхрөө ч би тун их санаж байна; уулзаагүй хэчнээн ч болж байна даа. Ноён өршөөж үз, намайг битгий муул! гэхэд нь Мөнгөн ноён Билзэгийн гар бариад дотночлон тэвэрлээ. Тэгээд өгүүлрүүн:

	— За ахлаач, өршөөгөөрэй, би чамайг Ижил мөрний зүг одох болсонд тун ч харамсаж байна; өөр л ажил хийвэл зохих эр юм санж дээ чи гэж хэлэхэд нь Билзэг

	— Түүнийг бид мэдэх хэрэг биш ээ. Тэнгэр өршөөвөл, яаж мэдэх вэ, одоогийн хэвээр би үүрд байхгүй ч юуны магад! гэлээ.

	Тэгээд олон дээрэмчин аялан явахдаа зэхэцгээж, наран мандахад, тэр горхины эрэг дээр цацар ч үзэгдэхгүй, Басмановын харьяат хүн ч үзэгдэхгүй болсон нь, Басманов үүрийн шөнөөр хөдөлж, дайсныг ялан дарсан мэдээ хаандаа хамгийн түрүүн хүргэж очих гэж шамдсан байжээ.

	Билзэг, олон нөхөдтэйгөө салах ёс хийж байхдаа, дэргэд нь Митькийн хүрээд ирснийг үзээд,

	— За мангуу минь, сайн яваарай! Өчигдөр чи эзэн хаандаа тун их хүч гарган зүтгэсэн дээ. Эзэн хаан хишгээ чамд хүртээх вий! гэхэд нь Митька алмайран гайхсан байдалтай, шилэн хүзүүгээ маажаад зогсов.

	— Чи яачих нь тэр вэ? гэж Билзэгийн асуухад,

	— Яагаа ч үгүй дээ гэж залхуурах мэт байдалтайгаар хариулахдаа нэг гараараа шилэн хүзүүгээ, нөгөө гараараа ар зоогоо маажиж байв.

	— За, яагаа ч үгүй юм бол яамай! гээд Билзэгийг холдоод өгтөл, Митька зүрхэлж уртаар татан,

	— Ахлаач аа, ахлаач аа! гэлээ.

	— За, юу вэ? гэхэд нь,

	— Би Хороо балгасанд очих дургүй ээ гэлээ.

	— Тэгвэл хаа очих дуртай вэ, чи? гэхэд нь,

	— Тантай л явах дуртай гэлээ.

	— Надтай болохгүй; би Ижил орно гэтэл нь,

	— Тэгвэл, би бас Ижил мөрөн оръё л доо! гэлээ.

	— Мөнгөн ноёнтой явахаа яасан юм бэ? гэхэд нь Митька өрөөсөн хөлөө урагш нь болгоод, дурсан чархиа сандарсан байдалтай бүлтийн харваас, Билзэг тоглоом хийж,

	— Этгээдчингээс айж байгаа хэрэг үү? гэв.

	Митька нэг шилэн хүзүүгээ, нэг хоёр ташаагаа, нэг зоогоо маажаад, огт дуугарсангүй.

	— Үзээгүй юм уу, чи тэр этгээдчингүүдийг? Чиний юуг чинь тэр этгээдчин идчихсэн юм бэ? гэхэд нь Митька Билзэгт дуртай дургүй хариу өчрүүн:

	— Ханилах гэсэн хүнийг минь булааж авчихсан юм аа! гэхэд нь Билзэг инээж

	— Мартахгүй хонзонтой хүн юм аа, чи! Этгээдчинтэй ер ойртох нийлэх санаагүй юм шив дээ! За тэгвэл Хлопкийг дага л даа! гэхэд нь Митька зоримог байдалтайгаар,

	— Үгүй, чадахгүй, би тантай л Ижил мөрөн орох хүсэлтэй! гэлээ.

	— Үгүй, би шууд Ижил орох хүн биш шүү!

	— Тэгвэл, би ч шууд Ижил орохгүй л дээ!

	— Хаашаа чиглэж байгаа хүн бэ, чи тэгээд?

	— Таны л хаа явсан газар би явалцана!

	— Ай, яасан нойтон хамуу шиг салдаггүй хүн бэ, чи! Тэгвэл би, урьдаар Хороо балгасаар орох хэрэгтэй хүн шүү дээ! гэхэд нь Митька Билзэгийн өөдөөс бүлтийтлээ ширтээд,

	— Тэрүүгээр ороод яах гэсэн юм бэ? гэхэд нь Билзэгийн залхуу нь хүрч,

	— Яах юу байх вэ! Ноднин тэнд самар цөмөөд, ясыг нь хаячихсанаа авах гэсэн юм аа! гэлээ.

	Митька гайхсан байдалтай харснаа дороо инээмсэглэж, хоёр жавжаа чихэндээ тултал эвшээгээд, зовхиноосоо чамархайдаа хүртэл үрчлээ гүйлгэж, царайдаа аль л чадахаараа зальтай байдал гаргаад, 

	— Намайг тэгж залилаад горьгүй ээ. Хороо балгасанд самрын ясны хойноос орох гэж байгаа биш, өөр л нэгэн юмны хойноос орох гэж байгааг би юу андах вэ? гэсэн байдал үзүүлэвч, тэр санаагаа илчлэн хэлсэнгүй, гагцхүү инээмсэглэж өгүүлрүүн:

	— Тэгвэл, би ч тантай явалцъя л даа! гэлээ.

	— Ийм салдаггүй амьтныг яая гэхэв? Авч л дагуулахаас даа. За, мангуу минь, дагаад явбал яв даа. Ганц, хожим хойно дүүжлүүлэх цаг тулаад ирэх юм бол, хар толгойдоо л гомдоно шүү! гэхэд нь Митька огт тоомсоргүйгээр

	— Дүүжилбэл дүүжилнэ л биз! гэлээ.

	— За болно. Зоригтойд чинь би дуртай байна! Нөхөдтэйгөө салах ёс бушуухан хийгээд явж үзье! гэхэд нь Митькийн нойрмог царайд өөр болсон шинж огт мэдэгдсэнгүй. Нөхдийнхөө өмнө алцганан очоод, хүн бүрийг дуртай дургүй нь хамаагүй, дуртайгаа нь дураар нь дургүйг нь хүчээрээ бульж байгаад, заримыг нь дал мөрнөөс шүүрэн, заримыг нь толгойноос нь барьж аваад, хүн хүнийг гурав гурав үнсэн ёслов.

	— Ахлаач аа, бид хоёрын зам нийлэх гэж байна уу? гэж Мөнгөн ноёны асуухад Билзэг,

	— Үгүй дээ, ноён минь. Миний яван туулах газраар чи гарч чадахгүй. Хороо балгасанд би лав танаас түрүүн хүрнэ байх. Хэрэв тэнд дайралддаг ч гэхэд, намайг таньсан байдал үзүүлж болохгүйв шүү; би таны хүрч ирэхээс өмнө жаал зуул хэргээ бүтээгээд гараад өгнө байх гэж хариулахад нь, Мөнгөн ноён, Билзэгийг Хороо балгасанд юм уу тэр хавьд нь юм нууж далдалсан, түүнийгээ олж авах гэсэн хүн юм байна гэж ухаарлаа. Тэгээд, заавал хамт явцгаая гэж шаардахаа байлаа.

	Удалгүй хоёр баг эрчүүл хоёр өөр чигээр салан одлоо. Олонх хүнтэй нэг нь Мөнгөн ноёныг дагаж, өчигдрийн тулааны ор мөр бүхий ногоон нуга горхины захаар явав. Тэдний хойноос сүүл толгойгоо унжуулаад Буян дагалцаж явахдаа, байн байн Мөнгөн ноёны дэргэд хүрч гангинаад, булшны овоолсон шорооны зүг харж гасалсаар, тэр булшийг өндөр зэгсний цаана далд ортол гингэнэж гасалж явав.

	Нөгөө арай хүн цөөнтэй баг эрс даруй Хлопкийг даган одож, Билзэг бүр өмнө зүг одвоос, Митька хойноос нь яаралгүй алцга алцга алхсаар дагав.

	Уужим тал эзгүй болж, урьдын адил чимээ шуугиангүй боллоо. Дайны их хөл чимээ урьд өдөр цуурайтаж байсан шинж огт мэдэгдэхгүй болчихлоо. Гагцхүү энд тэнд тархан сарнисан татаар агтын ганц нэг адуу бэлчин үзэгдэж, түймэр идсэн газар сандран хаяцгаасан хуяг хэрэглэл хэвтэх ажээ. Горхины цэцэг дүүрсэн эргийн дагуу урьдын нэгэн адил хөх огторгуйд болжмор жиргэж, өтгөн зэгсэн дунд бух шувуу дуу дуугаа авалцаж, жижиг богширго бялзуухай нэг зэгснээс нөгөө зэгсэнд дэрвэлзэн бууж жиргэнэм бөгөөд байлдааны үес газар шаагаад хөх зүлэгтэй нугад балчгийн олон цэцэг дунд аль хэзээний ургасан юм шиг арзайж байгаа өдөт суман дээр жиргэн донгодсоор сууцгаах ажээ.

	
29 ДҮГЭЭР БҮЛЭГ : НҮҮРДҮҮЛСЭН НЬ

	Татаарын дарагдсанаас хойш дөнгөж нэг долоо хонож байхын үед Иван хаан, нойрсох лавриндаа Рязаниас дөнгөж сая хүрч ирсэн Басмановыг бараалхуулан оруулжээ. Хаан, тэр байлдааны нарийн байдлыг хэдийн сонссон боловч, Басманов түүнийг мэдсэнгүй, байлдааны мэдээг хамгийн түрүүнд сонсгон айлдана гэж бодоод, дайсныг дарсан бүх гавьяаг өөрийн зүтгэл гавьяа болгож, хаанд сүртэйгээр яриад, дахин нүүр олно гэж горьджээ.

	Иван хаан, Басмановын айлтган өгүүлэхийг эрихээ татан долоовор хуруундаа зүүсэн очир алмаастай бэлзгээ харан их л анзааралтай сонсож сууснаа, Басмановыг айлтган өгүүлэх зүйлээ дуусгаад, буржгар үсээ сэгсрэн, биеэ сүрхий дөвийлгөж,

	— Жаа, хаантан, бид таныхаа төлөө чадлаараа чармайсан байгаа биз? гэхэд нь Иван хаан өөдөөс нь хараад инээмсэглэж, Басманов үгээ үргэлжилж, — Бие хайргүй зүтгэсэн дээ. Одоо хаан эзэн, боолоо шагнан хөхиүлэхдээ бас ихэд хишиг хүртээж, хайрлах харамнахгүй биз дээ! гэхэд нь, айван тайван цайлган байдал дүрэм үзүүлж, Иван хаан асууруун:

	— За, Басманов, чи юу хүссэн хүн бэ? гэлээ.

	— Хүн намайг муу хэлэхгүй болог гэж, ядахдаа шадар цол шагнана уу даа? гэхэд нь Иван хаан, Басмановын зүг ширтэн хараад,

	— Мөнгөн ноёныг тэгвэл юугаар шагнах вэ? гэж цочмог асуулаа.

	— Чиний өмнө ялтай түүнийг үү? гэж Басманов, сандран тэвдсэнээ огт ичгүүргүй хэнэггүй байдал үзүүлснээр далдалж, — Тэр муу ялтанд дүүжлүүр л шагнавал таарах вий, өөр юугаар шагнах вэ? Гяндангаас тань өөрөө гарч очоод, тэр дээрэмчидтэйгээ манай тулаанд арай л уршиг төвөг татаж харлаагүй нь яамай. Тэр хүн хэрэв татаарыг цочоон хөдөлгөөгүй бол бид бүгдийг нь тороор нөмөргөсөн юм шиг бариад авах юм сан гэхэд нь хаан,

	— Ээ дээ, дэндүүлж байна, чи. Тэдэнгүйгээр бол, чи түрүүнийх шигээ татаарын ганзаганд хүлүүлж байх сан байлгүй дээ. Чи тэгүүлж сурсан амьтан, дахиад л ганзаганд нь даруулах байсан байлгүй яах вэ! гэвээс, Басманов сөрж,

	— Сурсан чиг би, хааныхаа төлөө зовлон эдэлж л сурсан даа. Сайн даа, ачтай бол доо гэж талархахыг л би дуулж сураагүй хүн дээ. Годунов, Малюта хоёр, надтай адилгүй, ондоогоор зүтгэдэг учраас, хаан тэднийг хөхиүлэн шагнах шан огт хайрладаггүй биз! гэж дайран хэлэхэд нь,

	— Нээрэн ч тэднүүс чамаас ондоогоор зүтгэдэг л дээ. Чам шиг бүжиж тэд яаж чадах вэ! гэхэд нь Басманов тэвчээрээ алдаж,

	— Эзэн хаан, би сэтгэлд чинь таагүй болсон бол, намайгаа бүрмөсөн холдуул л даа! гэж дуугарсан нь дотроо Иван хаан тэгэхгүй, дэргэдийн минь хүн хэвээрээ бай гэх болов уу гэж горьдсон байжээ. Тэгтэл, Хороо балгаснаас чөлөө мэдүүлж зайлсаар удсан учир, Иван хаан тэр завсар санах мөрөөдөхийн оронд улам ч мартан тэвчсэн бөгөөд бусад дэргэдийн дотночуул, ялангуяа Малюта тэргүүтэн, Басмановын эзгүй хойгуур нь түүний ихэрхэгт нь дургүйцэж байсан учир Иван хаанд элдвээр муулж, хөндийрүүлэхийг оролдон завшсан байжээ. Тэр учрыг мэдээгүй Басмановын бодол буруутаж, хорсон гоомойсон байдалтай байгаад нь хаан тоглоом тохуу хийж байгаа шинж тодорхой мэдэгдлээ. Зориуд харамсан гашуудсан байдал дүрэм үзүүлж хаан гуньхрах мэт шинж гарган өгүүлрүүн:

	— За, тийм юм бол, яах вэ даа. Өнчирсөн ганц би чинь, чамгүй их л уйдаж, төрийн хэрэг ч бас цалгар болоход хүрэх нь шив дээ. Яая гэхэв дээ, нэгэнт чамайг ингэж байхад, өчүүхэн болхи ухаанаараа ганцаараа л хамаг юмыг аргалж суухаас даа. За, Федька Басманов, дуртай тийшээ тонилон яв даа! Яаж чамайг хар баагаар дэргэдээ суулгах вэ! гэж хэлэхэд нь Басманов хорссон сэтгэлээ тэвчин ядан, урьд нь эрх дотно байснаас амташсандаа дур зоригоороо өгүүлрүүн:

	— Жаа, хан эзэн минь, ингэж ач хариулан гийгүүлсэн чинь гялайлаа! Боол намайгаа муу нохой шиг хөөн үлдэж байгаад чинь гялайлаа! Чиний энэ хишгийг Орос улс даяарт алдаршуулна даа! Тэнгэрийн хишигт эмийн адил чамд үнэнчээр хүчээ өгч зүтгэдэг болог доо, цаадуул чинь! Чиний алба хашиж байхдаа би их л хир хилэнц биедээ үүрсэн хүн дээ. Тэгэхдээ илбэ жатгын хир хилэнц л надад халдаагүй дээ! гэж хорсон хэлэхэд нь Иван хаан инээмсэглэн сонсож байснаа илбэ жатга гэсэн үг сонсоод, царай нь хувилж,

	— Ямар илбэ жатга? Хэн энд илбэ жатга хийдэг юм бэ? гэж асуув.

	— Наад зах нь өнөөх Вяземский чинь байхгүй юу! гэж Басманов, хааны өөдөөс ширтэн хэлээд, Иван хааны царай маш догшин болсонд өчүүхэн ч үл эмээн, — Цаадах чинь Москва орж ирэхдээ, шөнөдөө ойд нэг тээрмийн газар илбэ жатга хийлгэх гэж очдогийг чи л ганцаараа мэдэхгүй байгаа юм шив дээ. Тэгэхэд, хаан чамайг хорлохгүй, ондоо хэнийг хорлох гэж тэр хүн илбэ жатга хийлгэж байх бил ээ? гэвээс, хаан, өөдөөс нь сүрхий байцан шалгах нүдээр ширтэн хараад,

	— Чи түүнийг нь яаж мэдээд авсан юм бэ? гэж асуув.

	Басманов тэр үг сонсоод баахан хулчийсхийж, яаран өгүүлрүүн 

	— Хаантан, би тэр мэдээг дөнгөж өчигдөрхөн түүний албат боолоос сонслоо. Түрүүн дуулсан бол, тэр дорхноо айлтгалгүй яах вэ гэлээ.

	Хаан бодлого бодож, нэгэн хэсэг чимээгүй байснаа,

	— За би энэ зүйлийн учрыг олно. Чи миний тушаалгүйгээр Хороо балгаснаас битгий холдоорой гэж хэлсэнд нь Басманов, сэжигч хааны сэтгэлд өөртэйгөө өрсөлдөөч нэг хүнийг хардах сэжиг төрүүлж авлаа гэж дотроо хангалуун гарсан боловч, эзэн хаан хөндий хүйтэн сэтгэлтэй болсон гэж бас дотор нь элдэв юм бодогдож одлоо.

	Удалгүй хаан, нойрсох лаврингаасаа гараад, бараалхах танхимд орж яамлан суугаад, этгээдчингээр хүрээлүүлэн, Москва зэргийн хот балгаснаас айлтгал өргөх гэж ирсэн нутагчин сайдын өчин айлтгах үгийг цувуулан сонсов. Тус бүрд нь тушаал өгч, төрийн хэрэг явдлын тухай олон сайдтай хэлэлцэж, гадаад улстай харилцах явдал, бас татаарын ахин халдах зам хаах арга зөвлөн хэлэлцсэний сүүлээр бараалхах хүсэлтэй хүн байна уу? гэж асуув. Тэгэхэд нь ширээний нэгэн сайд,

	— Эзэн хааны өмнө биеэр бараалхахыг хүссэн сайд Морозов айлтгаж байна гэж хаанд айлтгаваас, Иван хаан,

	— Морозов уу? Байшин нь шатахад үхээгүй юм сан уу? Яасан бөх голтой хөгшин нохой вэ? За, яах вэ. Ялыг нь тайлсан учир, бараалхах гэвэл бараалхаг даа! гэхэд нь ширээний сайд гарч одоод, удалгүй хааны дэргэдийн олон хүн зам гаргаж зай талбин өгсөнд Морозов сайд, хоёр танилаараа түшүүлэн хааны өмнө хүрч ирээд сөгдөн ёслов.

	Олон бүгдээрээ өвгөн сайдын зүг ширтэн харцгаав. Царай нь цайвгар, мах мариа нь нэлээд шуурсан байдалтай бөгөөд магнай дээр нь Вяземскийн сэлмээр цавчсан сорви харагдаж байх боловч, хонхойсон нүдэнд нь урьд адил хатан зориг төгөлдөр бөгөөд атируулсан хөмсгөнд нь урьдын адил, яасан чиг өөрийнхөөрөө зүтгэдэг зан байдал нь хэвээрээ үзэгдэх ажээ.

	Хааны дэргэдийн бараалхлын ёсноос хувцас хэрэглэсэн нь, ялт сайдын хувцас өмсжээ.

	Иван хаан, Морозовыг үг дуугүй харж суув. Үүнд хааны тэр харцын утга учрыг танин мэдэх хүн байвал, битүүгээрээ ихэд үзэн ядах байдалтайн дээр дайсан гэж үздэг дургүй хүнээ доромж болсонд нь таваа ханасан байдал үзэгдэх асан байх, гэвч, өнгөцхөн ажиглавч хүний нүдэнд Иван хааны царайн байдал өршөөнгүй шинжтэй үзэгдэж болох ажээ.

	— Морозов сайд, чиний ялыг би нэгэнт тайлсан атал, хэрхэн учир ялт сайдын хувцас өмсөн бараалхав? гэж ихэмсэг боловч өршөөнгүй байдалтай асуусанд Морозов өвдөг сөгдсөн хэвээр өчрүүн:

	— Эзэн хаан минь, этгээдчинд тань гэр орноо шатаалгаж, хар хүчээр гэргийгээ булаалгасан сайд хүн, хоргой хувцас өмсөх нь таарамжгүй хэрэг. Эзэн хаантан, зэвсэгт сайд Вяземскийн бие намайг дарлан доромжилсон учир зарга мэдүүлэн айлтгаж байна! гэж хатан зоригт дуугаар өчсөнд хаан өгүүлрүүн:

	— Босоод дэс дэсээр хэргээ мэдүүл. Чамайг гомдуулан хохируулсан хүн байвал, миний хамгийн дотно хүн байлаа гэсэн чиг би хэлтрүүлэхгүй гэхэд нь, Морозов сөхөрсөн хэвээрээ өчрүүн:

	— Хаан эзэн, тэр Вяземскийг дуудуул. Миний дэргэд хаанд хариу өчгөө мэдүүлэг! гэхэд нь хаан баахан бодосхийгээд,

	— За, чиний тэр санал зүйтэй байна. Хэрэгт холбогдсон хүн, зарга мэдүүлсэн хүний уг учрыг сонсох ёстой, Вяземскийг дуудан ирүүл. Та нар сайдаа түшин босго, вандан дээр суулга, хэрэг хүлээх хүнээ хүлээн сууг гэж өнөөх түшин ирэлцсэн хүн нь холхон зайлаад байсныг дуудан тушаав.

	Морозовын гэрт дайран уулгалснаас хойш хоёр сар гаруй болж, Вяземскийн олсон шарх нь эдгэрч амжсан байжээ. Тэгээд Хороо балгасанд хуучин хэвээрээ сууж байсан боловч Елена хаашаа алга болсныг огт мэдэж чадаагүй, хүн явуулж эрүүлсэн ч сураг гаргаж чадаагүй учир, урьдынхаасаа улам муухай зантай болж, хааны ордонд үзэгдэхгүй, бие тэнхэл муу гэж шалтаг заан сууж, найр тойд оролцохоо байсан тул, зарим нь Вяземскийн зан аалийг үзээд, ухаан солиотой болсон болов уу гэх болсон байжээ. Иван хаан, Вяземскийг нийтийн хурал мөргөлд мөн нийтийн найр цэнгэлд үл оролцох болсонд нь дургүйцэвч, сайдын хатныг булаан авах гээд алдсан явдлыг мэдэх тул, Вяземскийн зан ааш ондоо болсныг янаг амрагийн зовлонд нэрвэгдээд тэгсэн байх гэж бодоод хэлтрүүлдэг байжээ. Чингээд гагцхүү Басмановтой ярилцсанаас хойш Вяземскийн байдал зан чухам юухан болов гэж сэдэх болсон тул, Морозовын зарга мэдүүлсэн далимд нь дуудан ирүүлж нүүрдүүлээд учир байдлыг нь нэлээд мэдэж болох шалтаг гарлаа гэж бодсон учраас, Морозовыг бараалхуулахдаа дэргэдэх шадарчуудын бодсоноос илүү сайнаар Морозовыг үзсэн байжээ.

	Удалгүй Вяземский хүрэлцэн ирж, байдал нь нэлээд ондоо болчихсон хэвтэй баахан өтөлчихсөн шинжтэй бөгөөд зүс царай нь ширүүн болоод харц нь тэвдүү болсон, галтай нүдэнд нь л хамаг амин сүлд нь голлосон мэт үзэгдэх ажээ.

	— Вяземский чи наашаа бол. Морозов чи бас наашаа хүрээд ир. Зарга мэдүүлэх зүйлээ дэс дэсээр эхнээс нь шударгаар илтгэн мэдүүл гэж хааны зарлиг болсонд Морозов сайд хааны өмнө ойртож очоод, Вяземскийн дэргэд зогсохдоо, огт түүний зүг тоож харалгүй зогсож, уг халдан довтолж уулгалан тоносон бүх явдлыг дэлгэрэнгүй айлтгалаа.

	— Энэ мэдүүлсэн хэрэг цөм үнэн үү? гэж хаан Вяземскийгээс асуув.

	— Үнэн! гэж тэр хариулахдаа, аль хэдийн хамаг учир байдлыг мэдсэн Иван хаан яах гэж ингэж асуув гэж гайхжээ.

	Иван хааны царай барайж, Вяземскийн зүг ширүүнээр хараад,

	— Чи яахин ийм хэрэг аймшиггүй өдүүлэв? Этгээдчингүүдээр уулгалуулан талахыг би хэзээ зөвшөөрч байсан юм бэ? гэхэд нь Вяземский бүр ч гайхахын ихээр гайхаж,

	— Морозовын гэр орныг миний тушаалаар уулгалан талсан хэрэг бус гэдгийг хаантан юу эс андах аж, хатныг нь булаан аваачихдаа би хааны зөвшөөрлөөр чингэсэн шүү дээ! гэвээс,

	— Миний зөвшөөрлөөр үү? гэж Иван хаан, үг бүрийг аажуухан давтаж өгүүлээд, — Үгүй би хэзээ чамд тэгж зөвшөөрсөн юм бэ? гэхэд нь Вяземский найрлаж байх үед Иван хааны битүүгээр санаа өгсөн үгийг нь Еленийг хүчээр булаан аваачих эрх олголоо гэж ухаарсан түүнээ битүүхэн заан хэлэх гэж үзээд биш болчихсоноо Вяземский сая ажин ухаараад, хаан ямар учраас урьд тэгж урамшуулан өөгшүүлж байснаасаа буцаж няцсаныг нь хараахан тааж мэдээгүй боловч, бие хамгаалах аргаа өөрчлөх хэрэгтэй боллоо гэдгийг хэдийн ухамсарчээ. Чингээд биеэ цагаатган зөвтгөхийг оролдох гэж шийдсэн нь, аймхай уулгараас ч болсон хэрэг биш, олон зан оёгтой хааны санаа шийд тогтворгүйд амиа бодсон хэрэг ч биш, гагцхүү Еленийг олж авах горь тасраагүй тул, тэр зорьсондоо хүрэхийн тул ямар ч арга хэрэглэхэд болно гэж санасан ажээ. 

	Чингээд үргэлжлэн өгүүлэхдээ,

	— Хаан эзэн минь, миний буруу боллоо, та надад Морозовын хатныг булаан аваачих зөвшөөл олгоогүй нь үнэн билээ. Уг явдлыг илтгэвэл, хаан эзэн намайг Москва руу оруулсан нь, Сайд Морозовын ялыг тайлаар томилон одуулсанд, эзэн хаан юун андах аж. Тэр Морозовын бие хэзээнээс надад өшөө хорсолтой байсан нь, түүний биеийг гэргий авахаас өмнө намайг гэргийтэй нь танилцсан байсан дээрээс чингэж хорсол өвөрлөсөн байжээ. Чингээд намайг Морозов сайдын гэрт хүрч ирэхэд, намайг хорлох гэж Мөнгөн ноёны хамт санаа нэгдэн тогтсон байж, ширээ засаж дайлсны сүүлээр муу хулгайн аргаар гэнэдүүлэн бидний албаны хүмүүсийг дайран халдсанд бид эсэргүүцэн тулсан билээ. Тэр үеэс Морозовын хатан, авааль нөхрийн хорсон хар санаж буйг мэдэх тул, хэт нь ганцаараа үлдэхээс айн эмээж, намайг авч явна уу гэж гуйсан билээ. Чингээд тэр хатан өөрийн сайн дураар Морозовыг гээн тэвчиж одсон билээ. Миний бие модон дунд шархнаас болж ухаан алдсан хойно тэр хатан чухам хаа одсоныг би мэдэхгүй. Бодвол, энэ сайд олж аваад, нэгэн далд газар хорьсон байж магад, эсвэл хорлож үгүй хийсэн ч байж болно! гээд Морозовын зүг маш жөтөөрхүү нүдээр хяламхийж хараад залган өгүүлрүүн: — Энэ хүн надад зарга мэдүүлэх хүн биш, харин би эзэн хааны өмнө энэ хүнд зарга мэдүүлэн, гэртээ Мөнгөн ноёны хамт хуйвалдан сэм нийлж, надад халдан дайрсан тухайн гомдлыг илтгэнэ! гэж хэлсэнд хаан, уг хэрэг ийм болчихно гэж бодоогүй байжээ. 

	Вяземскийн гүтгэн гүжирдсэн нь илэрхий боловч, Иван хаан тэр гүжир гүтгэлийг илчлэхийн санаа огт үгүй байжээ. Вяземскийн ингэж ноцоход Морозов хортон дайснаа нэг харж үзэхдээ хөлөөс нь толгой зулайд нь хүртэл маш тоомсоргүйгээр харж үзээд, өгүүлрүүн:

	— Муу нохой, чи худал хэлж байна! Чиний үг бүр чинь гүжирмэг худал, би мэдүүлсэн үгийнхээ үнэнийг баталж загалмай барин тангараглахад бэлхэн! Эзэн хаан, зарлиг буулгаж, энэ хүнээс миний номын ёсоор гэрлэсэн эхнэрийг минь гаргуулан эгүүлж олгомуу! гэхэд нь Иван хаан Вяземскийн зүг хараад, хэрэг таслан шүүгчийн төвийг сахисан дүрэм үзүүлж асууруун:

	— Энэ үгэнд чи юу гэж хариулах вэ? гэв.

	— Хатны уг хүссэн ёсоор би авч одсон гэдгээ хаан эзэнд нэгэнт айлтгасан билээ. Зам гудас цусаа урсгаж унахад минь, миний боол албат намайг ойн дунд ухаангүй хэвтэж байсныг олсон билээ. Тэр үес миний дэргэд морь ч үгүй, тэр хатан ч үгүй байсанд намайг дамжлан нэгэн тээрмийн газар илбэчин тээрэмчнийд аваачсанд, тэр илбэчин шившиж, цус гарахыг тогтоож өгсөн билээ. Үүнээс өөр юм би мэдэхгүй гэж хэлэхдээ Вяземский тэр нэгэн тээрэм гэж дурдахдаа, хааны хардан сэжиглэхийг улам их болгож, Басмановын ховлон мэдүүлснийг баттай болгоно гэж огт бодсонгүй. 

	Иван хаан ч тэр тээрмийн тухай зүйлийг онцолж анзаарснаа мэдэгдсэнгүй, гагцхүү дотроо тэмдэглээд, хожим хэрэг болох цагт гаргаж ирнэ гэж бодон, далд санаагаа царай төв болгон халхалж өнгөрөв.

	— Чи дуулав уу? гэж Вяземскийд хэлсэн нь, — Морозов сайд үгээ үнэн гэж загалмайгаас адис аван тангараглахад бэлэн байна шүү дээ. Яаж чи энэ сайдын өмнө биеэ цагаатгах хүн бэ? гэхэд нь Вяземский яасан чиг эцсээ үзтэлээ биеэ хамгаалаад дүүрнэ гэж шийдчихсэн тул,

	— Энэ сайд юу хэлэх нь түүний дурын хэрэг. Намайг гүтгэн мушгих нь ч түүний дурын хэрэг. Би тэр хүний гайгаар эрүүл биеэ эрэмдэг зэмдэг болгосон хариу нэхэж, өөрийнхөө үг өчгийн үнэнийг мөн загалмайгаас адис аван батална гэж хэлэхэд нь хурсан олон зэвүүрхэн шуугилдлаа. 

	Олон этгээдчин цөмөөрөө Морозов сайдын гэр орныг хэрхэн уулгалан талсан учрыг андахгүй бөгөөд өөрсдөө бузар бурангуй хэрэг хийж хэдий заншин дадсан боловч, худал хуурамчаар тангараг өргөх зүрх хүрэхгүй байсан ажээ.

	Иван хаан бас Вяземскийн тэр тангараг өргөнө гэдэгт гайхан цочсон боловч, тэр худал тангаргаар өшөөтөн сайд Морозовыг хорлож болох завшаан олдож, төв голыг баримталсан үнэн зөвөөр хэрэг таслахын дүрэм далимд нь үзүүлж болохын ашгийг агшин зуур ухааран мэджээ. Тэгээд, олны зүг өгүүлрүүн: 

	— Нөхөд өө! Үнэнийг олох гэж хичээснээ би та бүхний өмнө гэрчилж байна. Зөвийг нь сонсолгүй хэрэг тасалдаггүй нь миний журам билээ. Гэтэл, нэгэн хэрэгт хоёр этгээд загалмайгаас адис авч ам тангараг өгч болохгүй зүйл. Нэгэн этгээд нь лав худал болж, тангарагт харш зүйл үйлдэх болоход хүрнэ. Сүрэг олноо удирдагч сайн эзний ёсоор би чингэж сүнсээ нэгэн этгээдэд нь хорлох хилэнц үйлдүүлэхэд хүргүүлэхгүй учиртай байна. Иймд Морозов, Вяземский хоёр энэ хэргээ тэнгэрийн шүүхэд таслуулаг. Өнөөдрөөс тоолон арав хоногийн дотор хоёр этгээдийн тулалдаж, хар цагаанаа ялгах өдөр тогтоолоо. Энд Хороо балгасанд, Улаан талбай дээр тулалдан, үнэн худлаа ялгаг. Хоёулаа өөрсдийн шүүгч даамлын хамт ирэг. Тэнгэр үнэн цагааныг нь тэтгэж, худал буруу этгээдийг ялсан тэр этгээдийг би үнэн мөн цагаан этгээд гэж үзсүгэй. Дайлалдан тулахад дарагдсан этгээд нь хэдий амь мэнд гаравч, тэр дор нь зандалчнаар цаазлуулан шийтгүүлсүгэй! гэж тогтоон хэлэхэд нь хурсан олон цөм сэтгэл хөдөлж, олонх нь хааны тэр шийдсэн нь Морозов сайдыг үхүүлэх ял унагасантай адил гэж боджээ. Өтөлсөн өвгөн сайд, орь залуу чийрэг Вяземскийтэй тулан дийлнэ гэдэг бэрх гэж бодоцгоон, чингэж ирүүлд гаран тулахаас өвгөн сайд лав татгалзах байх эсвэл өөрийнхөө оронд өөр байлдагчийг гаргах зөвшөөл гуйх байх гэж бодоцгоолоо. Тэгтэл, Морозов сайд, хаанд ёслон мөргөөд, айван тайвангаар өчрүүн:

	— Эзний таалал ёсоор болтугай! Би өтөлж, бие эмгэгтэй, албаны хуяг дуулга өмсөөгүй удсан боловч, тэнгэрийн ялган шүүхэд хүч бяраар болдоггүй, үнэн зөвөөр болдог бий. Тэнгэр сахиус намайг орхин гээхгүй үнэн зөвийг тэтгэх байх гэж горилон, миний дайсан этгээдийн буруу булхайг эзэн хаан болон олны өмнө илт үзүүлэх вий гэж найдаж байна! гэлээ.

	Хааны шийд зарлиг сонсоод Вяземский баярлаж нүд нь гялалзан сэргэсэн боловч, Морозовын тэр зоригтой үг сонсоод баахан тэвдэж, олон нийтийн хэлэлцдэгээр хэрэг ялгуулан тулалдахад зөв талынханд тэнгэр заавал тэтгэж ялгуулдаг гэдгийг санахдаа өөрийнхөө дийлэхийг горьгүй болов уу даа гэж сэтгэлд нь сэв орчихлоо. 

	Тэгсэн чиг, түр зуур тэвдсэн байдлаа нууж, бас хааны зүг мөргөн ёслоод,

	— Эзний таалал ёсоор болтугай! гэлээ.

	— За, тэгвэл, одоо явцгааж, туслах хүнээ олцгоо. Арван хоногийн эцэс мандах улаан нарнаар хоёулаа Улаан талбайд бэлхэн бай. Тулаанд дийлдсэн хүн тань муугаа үзнэ гэж мэдээрэй! гэж Иван хаан тэр хоёрын зүг маш битүүлгээр хараад, ширээнээсээ босож, дотоод өргөөндөө морилон одов. Морозов сайд бас маш ихэмсэг байдалтайгаар өнөөх танилаараа түшүүлэн дагалдуулж, орчин тойрны этгээдчингүүдийг огт харалгүй гарч одов.

	
30 ДУГААР БҮЛЭГ : МЭС ШИВШСЭН НЬ

	Хойд өдөр нь Вяземский Москва оржээ. Өөр цагт бол лав өөрийн гавшгай чадамгайдаа эрдэх юм санж, энэ удаа Елена холбогдсон учир байдал бас өөр боллоо гэж боджээ. Ирүүлд гарч тулалдах нь энгийн ирүүл тулалдаан биш, тэнгэрийн шүүн ялгахаас дийлэх дийлдэх нь тодрох тул, Морозов ерийн тулаанд огт Вяземскийн эсэргүүцэл биш боловч, энэ тухайд тэнгэрийн хилэгнэхээс эмээх тул, тулалдах үед гар хөших буюу сүүдэрт дайруулах вий гэж эмээх болсон нь, түрүүний шарх нь одоо хүртэл хөндүүр учир өвдөх бөгөөд үе үе тун чиг тэнхээ тамир муутай болдог байв. Тэгээд Вяземский ноён, ялахыгаа улам баттай болгох гэж, өнөөх таньдаг тээрэмчнээс нэг зай олж аваад цавчих сэлэмдэхдээ хариулшгүй их чадалтай болгох арга илбэ хэрэглэхээр шийджээ.

	Тэгээд, ой модон дундуур хазаар мориор явахдаа хааяа хааяа морин дээрээсээ бөхийн, ойм өвс ургасан жимийг ажиглан алхуулсаар, олон нугачаа дамжин явсаар арай тод замд ороод, модонд тавьсан тэмдэг цавчлаа ажиж таниад сая шогшуулав. Чингэж явтал нь удалгүй тээрмийн хүрдний чимээ дуулдаж, тээрмийн зүг ойртоод ирэхэд дүнгэр дүнгэр хэлэлцэх чимээ дуулдав. Тэгэхэд нь мориноосоо буугаад, самрын модноос уяж хантраад, тээрмийн зүг явган хүрвэл, тээрмийн хашлаганы дэргэд сайхан гоё эмээл хазаартай нэг морь уяастай байж байв. Тээрэмчин нэг чилгэр сайхан нуруутай хүнтэй үг хэлэлцэн зогсож байсанд, цаашаа хараад, морио тайлж мордох гэж байсан тэр хүний царай нь харагдахгүй ажээ.

	— Сайд гуайн сэтгэл ханана аа, ханана! Дахин хаан эзэнд нүүртэй болно оо! Вяземский тэргүүтэй чиний бусад дайсан эс сөнөх юм бол, намайг аянга ниргэг! Санаа бүү зов. Тирлич гэдэг өвсний чадал их, хэн чиг эсэргүүцэл болж чадахгүй вий! гэж толгойгоо дохин дохин өгүүлэхэд нь нөгөө хүн мориндоо мордонгуут,

	— За, тэгвэл сайн. Гэвч, өвгөн чөтгөр чи бид хоёрын хэлэлцээг битгий мартаарай: хэрэв би алддаг бол, чамайг нохой шиг дүүжилж ална шүү! гэж дуугарахад нь Вяземский тэр хүний дууг нь урьд дуулсан, таних хүний дуу мэт санагдавч, тээрмийн хүрд эргэж шуугих нь их тул, чухам хэн болохыг нь олж танин эс чадсандаа гайхаш тасарч байтал, өвгөн тээрэмчин өгүүлрүүн:

	— Дийлэлгүй яах вэ! Сайд ноён минь! Ганц тэр тирлич өвсийг биеэсээ холдуулахгүй зүүж яваарай, хаантай үг хэлэлцэхдээ өөдөөс нь зоригтойхон ширтэж, айж эмээсэн байдал огтхон мэдэгдэж болохгүй шүү! Инээдэмтэй тоглоомтой үг, урьдынхаа адил хэлж байгаарай. Тэгээд дахин эзэнд нүүртэй талтай болдоггүй юм бол, би хараал идсү! гэж байн байн мэхийн ёсолж хэлэв.

	Өнөөх хүн, мориндоо мордоод, Вяземскийг харалгүй, дэргэдүүр нь хатируулан өнгөрөхөд нь Басманов байна гэж таниад Вяземскийн атаархах сэтгэлд нь хорсол хөдөллөө. Бодож явсан нь ганц Елен тул, тээрэмчний үгийг эс анзаарсан боловч, өөрийнхөө нэр дуулаад Басмановыг бас нэг урьд мэдэгдээгүй эсэргүүцэл этгээд гарч ирлээ гэж бодлоо.

	Өнөөх тээрэмчин Басмановын хойноос харж мордуулаад, байшингийн хаяавч дээр суугаад, алтан зоос тоолон, нэг алганаасаа нөгөө алган дээр тавин их л баяр хөөр болсон байдалтай инээмсэглэж байтал араас нь нэг хүн мөрөн дээр нь хүнд гараа тавьж орхиход цочин сандарч, босон харайгаад Вяземскийн тас хар нүдний харцнаас ухаан алдталаа айн эмээлээ.

	— Илбэчин чи, тэр Басмановтай юу гэж хэлэлцэв? гэж Вяземский асуухад нь тэвдэж,

	— Но... но... ноён авай, бие лагшин амгалан морилж явна уу? гэж хөл нь биеэ даахгүй болтлоо айн цочиж амгаланг айлтгавал нь, Вяземский тэр тээрэмчнийг шилэн хүзүүнээс нь шүүрээд, тээрмийн хүрдний зүг чирч,      

	— Намайг юу гэж та хоёр хэлэлцэж байсан бэ? гээд, өвгөнийг усан дээр тонгойлгосонд тээрэмчин сандарч,

	— Өршөөлтөн минь! Цөмийг нь тоочиж айлтгана, амь хайрла! гэж гүнгэнэв.

	— Басманов яах гэж ирэв?

	— Үндэс гуйх гэж ирсээн, ноён минь! Би чамайг энд байгааг чинь хэдийн мэдээд, чамайг чагнаж байгааг чинь андсангүй. Тэгээд, дуулаг гэж зориуд өндөр дуугаар үг хэлэлцэж, Басманов эрхэм ноёныг хорлох гэж байгааг мэдүүлэх гэж хичээсэн юм шүү! гэхэд нь, Вяземский тэр тээрэмчнийг усны захаас хол шидчихэв.

	Өвгөн тэгэхээр нь, ноён уур нь тайтгарах шинж орлоо гэж таниад, өндийн босох зуур үглэж

	— Яасан ч түргэн ууртай хүн бэ дээ, та! Таны ирээд байгааг би хэдийн мэдсэн. Ирэх байх гэж өглөөнөөс нааш хүлээж байсан юм шүү! гэхэд нь Вяземский баахан тайтгарч,

	— За, тэгвэл, Басманов яах гэсэн хүн болж байна? гэж асуусанд, тээрэмчин, сандарч айснаа сэхээ орж, царайндаа маш итгэмжилсэн байдал дүрэм үзүүлэн өгүүлрүүн:

	— Басмановын ярьж байгаа нь, эзэн хаанд нүүр тал муутай болчихлоо. Хаан эзэн Вяземскийд илүү таатай болж, Вяземский Годунов Борис, Скуратов Малюта энэ гуравд л хаан хайр хишиг хүртээдэг боллоо. Тирлич өвсний үндэс өгөөч, тэрний хүчээр би хаан эзэнд дахин нүүртэй болж, нөгөөдүүл хааны сэтгэлд хөндий хүйтэн болж, ял зэмлэл олог гэж намайг шалаад салахгүй боллоо. Яая гэхэв? Тэр үндсээ гаргаад өг гээд албадан тулгаж шахаад байхад нь би яах вэ, яахын аргагүй тулгагдаад, амь гарахын эрхэнд нэг муу үндэс бологчооныг өгч салсан даа. Танаас илүүгээр хаанд нүүртэй болог гэж би яалаа гэж тирличээ өгөх вэ дээ! гэхэд нь Вяземский тоомсоргүйхнээр

	— Яавал яаж л байг! Хаанд түүний нүүртэй нүүргүй нь надад ямар хамаа байх вэ? Би тэр тухай ирсэн биш. Өвгөн чи харин, тэр өнөөх хатны тухай юм олж мэдэв үү? гэхэд нь,

	— Ээ, юу ч олж мэдсэнгүй. Чиний элчид ч олж сураг гаргах нөхцөлгүйгээ би хэлж л байсан юм. Чиний төлөө би мөн чиг их хичээж сурагласан даа! Долоон шөнө дараалан тээрмийн хүрдэн доорх ус шигшиж мэргэлээд ядсан. Хүрдийн доорх усанд харахад тэр хатан модон дотор нэг настай хүнтэй, маш их гуньхарсан байдалтай явж байгаа нь харагдаад, тэр хөгшин хүн нь хатны сэтгэлийг засах гэж элдвээр оролдож байгаа нь үзэгдээд, цаашаа нарийн юм огт харагдаж өгөхгүй, ус булингартаад, юм харагдахаа байчихдаг байлаа! гэхэд нь,

	— Хөгшин хүнтэй явсан гэдэг чинь, Морозовтой явсан биш байгаа? Өнөөх нөхөртэйгөө? гэж асууваас,

	— Үгүй биш байх; Морозов мах мариагаар арай илүүтэйн дээр хувцас хунар нь бас ондоо. Миний нүдэнд үзэгдсэн тэр хүн бол, сайдын дээл хувцастай хүн биш, харц хүний эгэл дээлтэй, жирийн харц хүн бололтой! гэж хариулахад нь Вяземский бодлого болж байгаад гэнэт,

	— Өвгөөн! Чи сэлэм шившдэг үү? гэж асуулаа.

	— Шившилгүй яах вэ. Чи шившүүлээд яах нь вэ? Цавчихдаа даамтгай болтугай гэж шивших юм уу, цавчмагц ир нь мохох болтугай гэж шивших хэрэг үү? гэхэд нь,

	— Даамтгай болог гэж шившүүлэлгүй яах вэ, монди ээ! гэлээ.

	— Шившихэд бас дайсны сэлмийг хуяг цавчмагц мохох болог, эсвэл хугараг гэж шивших ёс ба даг юм шүү дээ... гэж тээрэмчний хэлэхэд,

	— Би дайсны сэлэм шившүүлэх гэсэн хэрэг биш, өөрийнхөө сэлмийг шившүүлэх гэсэн юм. Ирүүлд гарч тулах хэрэг гараад, эсэргүүцэл этгээдээ яасан чиг алан дарах хэрэг байна, дуулав уу, чи? гэхэд нь,

	— Дууллаа, авай минь, дууллаа! Дуулалгүй яах вэ! гэж хэлэнгүүт өвгөн дотроо "За, энэ чинь хэнтэйгээ тулах гэсэн юм бол доо? Дайсан нь хэн гэгч байгаа юм бол? Басмановтой тулах гэсэн юм биш байгаа даа? Арай ч үгүй болов уу? Сая тун ч тоомсоргүй байсан, санаа бодлоо энэ ноён нуун далдалдаг хүн биш санж. Мөнгөн ноёнтой тулах гэсэн юм бил үү?" гэж бодтолоо Михеич өвгөнөөс Мөнгөн ноёныг шоронд хийчихсэн гэж сонссоны дээр, Вяземскийн явуулсан хүнээс, бас Билзэгийн зарим нөхдөөс дээрэмчид Мөнгөн ноёныг гяндангаас гаргаад авч явсан гэдгийг сонссон тул, арай ч Мөнгөн ноёнтой тулах гэсэн биш болох нь дээ. Цаана нь үлдэж байгаа хүнийг бодоход, Морозов сайдын төдий л хүн байж дээ. Хатнаа хулгайлуулсан учир Вяземскийтэй тулна гэж болох хүн. Тэгэвч, шүүн тулахад өөрийнхөө оронд өөр хүн гаргаж болох дүрэм бий. Үүнийг бодвол, энэ ноён, нэг бол Морозовтой тулна, нэг бол Морозовын хөлсний хүнтэй тулах хэрэг болов уу даа? гэж бодоод, — Аль ээ, би уснаас утгаж аваад, дайсан эсэргүүцлийг чинь харж үзье! гэлээ.

	— Өөрөө л мэд гэж хэлээд Вяземский унагасан нэг хожуул дээр бодлого бодон суулаа.

	Тээрэмчин, байшингаасаа нэг модон торх гаргаж, тээрмийн хүрдэн доорх уснаас утгаад, ноёны дэргэд нь тавьж, торхтой усаа бөхийн харахдаа,

	— Ээ, дээ! дайсны чинь харавч, учрыг нь олохгүй байна. Их л настай хүн байна даа. Чамайг харж байна, тэрүүнтэйгээ тулах гэж гарч байна даа чи... гэхэд нь Вяземский тэр торхтой усанд юм харах гэж шагайж оролдоод,

	— За, юу гарч байна? гэж асуухад нь,

	— Тэнгэрийн элч сахиус тэр өвгөний талд байна. Тэнгэрийн хүчин тэтгэж байгаа учраас, чиний сэлмийг шившихэд тун ч хэцүү боллоо доо! гэж маш нууц юм хэлсэн байдалтайгаар дуугарч, тэр усанд үзсэн юмыг их л гайхсан байдалтай дуугарав.

	— Миний талд тэтгэх хүчин үгүй гэж үү? гэж Вяземский өөрийн эрхгүй чичрэн дагжин асууваас, тээрэмч өнөөх торхтой усаа улам ширтээд, нүдээ огт хөдөлгөлгүй харж, анх Вяземскийг залилж эхлээд, үнэн хачин юм үзэгдсэнд цочин эмээж, үнэхээр айдас хүрмээр юм харсан байдалтай болов.

	— Чамд ч бас өмөг болох юм байна л даа гэж шивнээд, одоо ус харлаад, юу ч харагдахаа байлаа! гээд толгойгоо өндийлгөхөд нь Вяземский харваас тээрэмчний магнайгаас хөлс бурзайн урсав.

	— Авай ноён чамд чиг бас өмөг хүчин байна. Зэмсгийг чинь шившиж болох юм шив дээ гэж эмээн гэлмэсэн байдалтай шивнэхэд нь Вяземский хуйнаас хүнд гэгчийн сэлмээ суга татаад

	— Май шившээд өг! гэлээ.

	Тээрэмчин, амьсгаагаа нэг аваад, гараараа газар нүх ухаж, сэлмийн бариулыг нь тэр нүхэндээ хийгээд, шороог нь чигжин гишгэж, сэлмийг үзүүрээр нь өөд нь гозойлгон тогтоогоод, тойрон явж, аман дотроо шивнэн шившсэн нь:

	 

	«Хвалын тэнгисийн тэртээгээс наран мандлаа, чулуун балгас дээгүүр сар манданхан гарлаа. Тэр чулуун шилтгээн балгасанд эх минь намайг төрлөө. Төрөхдөө ерөөн шившиж, хонгор үр минь, сум илд, байлдаачин барилдаачинд давагдахгүй бат бэх болтугай гэж ган болд илд агслаа. Миний тэр ган болд илд, тээрмийн ин чулуу мэт эргэн орчиж, аливаа ган болд, аливаа хуяг хэмх балба татаж, аливаа яс мах цоо тас цавчиж бай. Дайсны цавчих нь уснаас ойсон чулуу шиг чамаас ойн цойлж, илд чиний ирийг шамлалгүй маажилгүй байх болтугай! Боол Вяземскийг шившиж, ган болд илд агслаа. Шившсэн үг минь батад төгсөн, хийсэн хэрэг минь өлзийтэй болтугай» 

	 

	гэж шившээд, сэлмийг нь газраас суга татаж, бариулын шороог нь арилгаад, хормойгоороо хичээн арчиж ноёнд өглөө.

	— За, ноён, сэлмээ ав! Санасан ёсоор давагдашгүй сэлэм болно оо. Гагцхүү эсэргүүцэл дайсан чинь сэлмээ рашаалбал гайтай болох вий! гэхэд нь,

	— Тэгвэл яадаг бил ээ? гэж асуулаа.

	— Яах вэ даа, ноён минь! Шившсэн төмөр, рашааныг дийлдэггүй юм шүү дээ. Гэвч, бас аргалах арга бий. Балчгийн нэр гэдэг өвс өгье. Агсаанд хийгээд хүзүүндээ зүүж явбал чинь, дайсны нүд нь чамайг олж харахгүй хийдүүлэх нэг учир бий гэхэд нь Вяземский

	— Тэгвэл тэр өвсөө өг! гэлээ.

	— Аа бололгүй яах вэ. Ноёндоо тэр өвсөө юунд хайрлах вэ гээд өвгөн байшиндаа ороод, бөс дотор ороон оёсон нэг юм авчраад өгөхдөө, харамссан байдалтай,

	— Олоход хэцүү өвс юм даа. Их л зүдэрч байж энийг олж авсан минь энэ болно. Цагийг нь ололгүй, балчигт энэний хойноос ороход, аймшигтай юм үзэгдэж, тэнгэр сахиус наана гэмээр юм болдог юм даа! гэж үглэж өгснийг нь Вяземский шүүрч аваад, хариуд нь алтан зоос бүхий хавтгаа шидээд өгсөнд өнөөх өвгөн, түүний нь аваад, мэхийн ёсолж,

	— Ноёныг тэнгэр тэтгэн шагнатугай! Одоо надад захих юм ганцхан юм байна. Тэр тулаан болтол ер сүм дуганд орж болохгүй, номын үг залбирал сонсож болохгүй. Хэрэв тэгвэл биш болж, шившсэн шившлэг сэлмийн ирнээс салан алдагдах юуны магад гэхэд нь Вяземский огт хариу дуугаралгүй, морио уясан газар яаран одтол, гэнэт зогсоод,

	— Тулаанд хэн маань амь бүтэн гарахыг чи мэдэж чадах уу? гэж асууваас, тээрэмчин түгдэрсхийснээ,

	— Ноёнтон л мэнд гарах учиртай даа! Амь мэнд гаралгүй яах вэ! Би түрүүн илдэнд автагдахгүй, өөр мөрөөр үхэх учиртай хүн гэж чамд шинжин хэлж байсан шүү дээ! гэхэд нь,

	— Үгүй, тэр торхондоо дахиад нэг үзээд орхи! гэлээ.

	— Үзээд яадаг юм бэ, ноён минь! Одоо юм үзэгдэхээсээ өнгөрсөн, ус булингартчихсан гэхэд нь,

	— Дахиад утгаад үз! гэж тушаан зандрахад нь тээрэмчин, арга буюу дуртай дургүй дагаж, торхон дээрээ дургүйцсэн байдалтай бөхийгөөд

	— Чи ч үзэгдэхгүй байна даа, авай минь, эсэргүүцэл дайсан чинь ч үзэгдэхгүй байна гээд, царай нь зэвхий болж өгүүлрүүн, — Нэг талбай харагдаж байна, амьтан дүүрсэн талбай, гадсанд хатгаастай олон толгой харагдаж байна, хажуухан талд нь нэг түүдэг гал унтарч байгаа нь нэг босоо шонд хүний яс гинжлээстэй харагдаж байна л! гэхэд нь Вяземский өөрийн эрхгүй айдас хүрснээ дарж,

	— Гадсанд хатгаастай хэн хэний толгой харагдаж байна? гэж асууваас,

	— Ай даа дахиад л булингартаад, юм харагдаж өгөхөө байчихлаа, ганц түүдэг галын гэрэл харагдаж, шонгоос хүний яс унжин дүүжлээстэй харагдаж байна! гээд тээрэмчин, толгойгоо чүү гэж өндийлгөөд, торхтой ус гөлийтлөө шагайсан нүднийхээ харцыг арайхийж өөр зүг хандуулаад бие нь татганан, нүүрнээс нь хар хөлс асгаж, ёолж ёохолсоор байшингийн хаяавчинд хүрч тэнхээ тамир тасран унаад өгөв.

	Вяземский морио эрж олоод мордож, ихэд бодлого болон Москва оржээ.

	
31 ДҮГЭЭР БҮЛЭГ : ТЭНГЭРИЙН ШҮҮХ

	Вяземскийн эзгүй хойгуур Малютад нэг чухал хэрэг даалгажээ. Ноён Вяземскийн дотно зарцыг нь барьж аваад 

	— Ноён чинь тээрэмд илбэ жатга хийх гэж явж байсан уу, хэдэн удаа тээрмийн газар очсон бэ? Эзэн хааны бие лагшинд ямар хор учруулах гэж оролдож байгаа вэ? гэдгийг хатуу эрүү шүүлт тулган байцааж асуу гэж Малютад хаан даалгасан ажээ.

	Вяземскийн зарцын олонх нь огт тийм өчиг гаргаж, хэрэг хүлээсэнгүй боловч, зарим нэг нь эрүү шүүлтийг дааж давсангүй, Малютын юу л хэл гэснийг ширхэгчлэн хүлээсэн өчиг мэдүүлэг гаргажээ. Эзэн хааныг хорлох гэж манай ноён, тэр тээрмийн газар очиж байсан, хааны гишгэсэн газраас мөрийг нь ухаж аваад галд түлж байсан гэж өчиг гаргаад, зарим нэг нь Вяземскийг ноён Владимир Андреевич элсэглэж, түүнийг хаан ширээнд өргөмжлөн залах санаатай гэж бас мэдүүлсэн байжээ. 

	Тэдгээр өчиг хэдийгээр утга учиргүй дэмий боловч, бичээч нар эрүү шүүлт тулгуулан тамлуулж байгаа хүмүүсийн амнаас гарсан бүх үгийг тэмдэглэн бичээд, тэдгээр өчиг мэдүүлгийг хаанд уншин сонсгодог байжээ. Хаан, түүнийг нь сонсоод итгэж байсан эссэнийг тэнгэр л мэдэх хэрэг! 

	Чингээд хаан, чандлан Малютад тушааж, Вяземскийг буцаж ирэхэд нь албат зарцыг нь барьж байцсан үнэн учрыг нь огт задруулан хэлж болохгүй, эзэн хааны сангаас эд хулгайлсан хэрэгт сэрдэгдэж хоригдон байцаалгаж байгаа гэж хэлээрэй гэж тушаажээ.

	Тэдгээр зарцын өчиг мэдүүлэгт хоорондоо шал зөрөөтэй юм их байсан учир, хаан тусгайлан Басмановын хойноос хүн явуулж дуудуулан Вяземскийн албат зарцаас сонслоо гэж мэдүүлсэн зүйлээ давтан хэлж өг гэж нэхүүлсэн нь, Басманов Хороо балгасанд олдсонгүй, урьд өдөр нь Москва орсон байв. Хаан түүнийг сонсоод, зарлиг зөрчиж, өөрийн дураар гадагшаа явсанд нь машид хилэгнэсэнд Малюта түүнийг далимдуулж, Басмановыг бас хардан сэжиглэх сэтгэл төрүүлжээ.

	— Хаан эзэн минь, таны зарлиг даван зөрчсөн учрыг хүн яаж мэдэхэв? Вяземскийтэй санаа нэг байгаад, таныг дамжиггүй хорлох гэж Вяземскийг биеэ далдлан мэдүүлсэн ч байж болно шүү! гэж айлтгахад нь хаан, тэр бүгдийг хүнд задруулж болохгүй. Басмановыг буцаж ирэхэд нь, мэдээ чимээгүй явсныг нь огт мэдээгүй шиг байгаарай гэж захижээ.

	Тэгсээр байтал, өнөөх шүүн тулах ирүүлийн болзоот өдөр нь болж, Улаан талбай дээр хүн амьтан нар битүүгээр цуглацгаан, байшин бүгдийн цонхонд хүн овооролдож, байшингийн дээвэр бүхэнд арзайтлаа авиран гарчээ. Хар цагаанаа ялгах тулаан болно гэдэг зар ойр хавийн газар бүхэнд тархаж, хоёр тулах этгээд их нэртэй хүмүүс тул, олон хот тосгоноос тулахыг нь үзэх гэж өдий төдий амьтан хүрч ирээд, Москва хотоос ч гэсэн, янз бүрийн язгууртан хүн, тэр тулаанд тэнгэр хэнийг нь ялуулахыг үзэх гэж хүрцгээн ирсэн байв.

	— Аа, хө, чи урагшаа зүтгээд бай, түрсээр байгаад гинжин хайсанд хүрч очвол юутай билээ. Ээ, яасан олон амьтан цугласан юм бэ? гэж нэг гоёмсог хувцастай хуурч хүн, тэнэгдүүхэн боловч, гэнэн цагаалган гэмээр царайтай сүрхий чийрэг залуу найз хүүгээ зүтгүүлж явахдаа, олны зүг

	— За, буянтан түмэн минь, тэнгэрийн шүүхээр хар цагааныг ялгуулахыг үзэх гэсэн Владимир нутгийн бид хоёрт зам тавьж өгөөч ээ! гэж дуудавч, амьтан хөдөлж өгсөнгүй учир нь, маш олон хүн чихэлдэн цугласан тул, зам гаргаж өгье гэсэн чиг, зай тавьж өгөхийн арга тасарсан байв. Тэгэхлээр нь тэр хуурч, өнөө нөхрөө араас нь түлхэж,

	— Яваад байгаач, хөдөлж чадахгүй яачихсан амьтан бэ? Түрээд байж чадахгүй юм уу, чи? гэхэд нь, нөгөө чийрэг залуу хүү, нозоорсон байдалтай

	— Яах гэсэн юм бэ? гэснээ чийрэг мөрөөрөө олныг төмөр шаантгаар шааж байгаа юм шиг хага дайран зүтгэж гарав. Амьтан хараал ширээл тавин шуугилдавч, өнөө хоёр хүн огт анзаарахгүй зүтгэсээр, тэр хуурч нь нөхөртөө,

	— Чи хаашаа хамаагүй зүтгэж байна вэ? Тэр олон жад үзэгдэж байгаа зүг чихэлдэн түрээд байгаач! гэж чиглүүлэн залсан нь, яг л хааны суудал зассан газрыг зүглүүлжээ. Хаанд суудал зассан тэр газар банзан индэр бариад, улаан цэмбээр бүтээсэн байжээ. Тэгээд тэр индэр дээр хааны түшлэгтэй суудал засаж, олон этгээдчин индэр тойрон жад барин зогссон нь цугласан олны араас олон жад цухуйж үзэгдэж байсан ажээ. Бусад этгээдчин, ирүүлд уг хэлэлцээ ёсоор морьтой буюу явган гарч тулах хүнд гаргаж өгсөн талбайг төмөр гинжээр хашсаныг харгалзан зогсож, олон амьтан урагшаа түрэлцэж, гинжинд тулахад нь алман сүхээр хойш нь ухруулан тогтоож байв. Тэгэхэд саях хуурч, өнөөх чийрэг залуутай хамт урагшаа зүтгэсээр алхам алхам ахин, өнөөх хэмжээт талбайн захад хүрсэнд нэгэн этгээдчин, алман сүхээ далайж,

	— Хойшоо бол! гэж зандрав.

	Өнөө залуу хүү амаа ангайн алмайраад, дагаж явсан нөхөр өөдөө харваас, тэр нь тогосын өдтэй алтан тууз чимэгт эсгий малгайгаа авч, мэхийн хэд хэд ёслоод, тэр этгээдчинд,

	— Ай эрхмүүд минь, тэнгэрийн шүүхээр хар цагааныг ялгах ирүүлийг үзэх гэсэн Владимирын хуурчин бидэнд үзэх зөвшөөл хайрлагтун! Бид Владимир хотоос, өчнөөн хол газраас үзэх гэж зорьж ирсэн бил ээ! Энд түр зогсох зөвшөөл хайрла аа, та минь! гээд хар сахлынхаа цаанаас цав цагаан шүдээ гялалзуулан, зальтай бөгөөд аргадсан байдалтай инээмсэглэхэд нь, тэр этгээдчин,

	— За, тэгвэл яах вэ, нэгэнт гэдрэгээ ухран буцах аргагүй учраас, эндээ л зогсоод бай даа; урагшаа л зүтгэж болохгүй шүү, тэгвэл, толгойгоо хага цохиулчихна шүү! гэж үлдээжээ.

	Гинжээр хашсан хүрээн дотор хоёр тулах этгээдийн хөлийн сайд түшмэд, тулааныг зонхилох нэгэн сайд, хааны шадар бараа бологчийн хамт тулааныг засах хоёр бичээч засуулын хамт зогсоцгоож, нэг бичээч нь, Гуравдугаар Иван их ноёны үед дээр цагт нийтэлсэн Гусев Владимир гэгчийн цаазын бичиг дэлгээд, нөгөө нөхөртэйгөө тухайн ирүүл тулааны явц дундуур тохиолдож болох байдлыг хэлэлцэж, цаазын бичигт заасныг хуруугаараа зааж,

	— «Ирүүлд гарч хар цагаанаа ялгахад хүрээд, ирүүлийн газар гарч тулалдалгүй эвлэрвээс...» гэж унштал нь олон шуугилдаж,

	— Хаан заларч ирлээ, хаан заларч ирлээ! гэж малгайгаа авцгаан үймэлдлээ.

	Маш олон этгээдчингээр хүрээлүүлсэн Иван хаан, тэр тулааны газар хазаар мориор хүрч ирээд, мориноосоо бууж, индрийн шат өөд дээшээ гарч ирэнгүүт олны зүг мэхийн ёслоод, сонирхолтой юм үзэх гэж ирсэн хүний байдалтай, тухтайхнаар ширээндээ суугаад авчээ.

	Ар тал болон хоёр хажуугаар нь дэргэдийн хүмүүс зогсоцгоотол, Хороо балгасны бүх сүм хийдийн хонх хүнгэнэн дуугарч, тулах талбайн хоёр талаас өнөөх гинжээр хашсан газар Вяземский, Морозов хоёр, хоёулаа байлдааны хувцас өмсөн, морьтой орж ирэв. Морозов биедээ ган болд бэгтэр хуяг гэдэг ялтсан хуяг өмссөн нь, ялтсыг мөнгөлсөн бөгөөд ган бээлий, царвуувч, түрийвч цөм мөнгөн хээтэй. Толгой дээрээ мөнгөн чимэгтэй шовгор дуулгатай, дуулга нь мөн ган шихэвчтэй, тэр шихэвчээ хоёр үзүүрийг нь төгрөг мөнгөн таваар энгэр дээрээ даруулж, алаг хээтэй агсарга бүслээд, балдаг бариул, хуй нь цөм мөнгө бүхий урт хутгатай, эмээлийнхээ баруун талд эрхэм тушаалын тэмдэг бөгөөд урьд алдартай тулаанд салалгүй хэрэглэж байсан алт шарсан товруут бялуу зүүсэн нь маш хүнд тул, одоогийн хүний дааж хэрэглэмээр юм биш шиг харагдах ажээ.

	Морозовын унасан өргөн хэнхдэг омруутай хар алаг морь нь мөнгөн товруутай улбар хүрэн нэмнээ хижимтэй бөгөөд мөнгөн саа ороомол улаан хүрэн молцог, морины мөнгөн хазаараас, магнайн хоёр талаар нь унжиж, хүзүүнд нь бас нэг том молцог зүүж, хазаар жолоо нь цөм мөнгөн чимэгтэй.

	Бүдүүн гэгчийн хүзүүгээ бөхийсхийгээд, мөнгөн өндгөвчтэй сагсгар хөлөө тэгшхэн өргөж, хэмжээтэй алхмаар алхалсаар, тэр морь нь эзэн ноёноо эсэргүүцэл этгээдээс таваад алд газар амыг нь татан зогсооход нь, амгайгаа зуун, хүч ихт туурайгаараа газар цавчлахад нь өргөн тахны гялалзсан товруу харагдаж байв. Мариа ихтэй эзнийхээ биед жигтэйхэн таарсан хүнд морь нь хар алаг зүсмийн агаад цагаан өнгө нь өвгөн ноёны буурал сахлын өнгөтэй сайхан зохицсон шиг үзэгдэх ажээ.

	Вяземскийн хуяг зэмсэг арай хөнгөн харагдах бөгөөд, түрүүхэн олсон шарх нь аньж гүйцээгүй эвэршээлтэй учир, тольтой бэгтэр хуягийг тэр цагт хамгийн баттай хуяг гэж үздэг байсан боловч, хүндшээж хөнгөн хөө хуяг өмсөөд, хуягийн хүзүүвч, хормой ханцуй нь эрдэнийн чулуун чимэг гялалзуулах ажээ. Шовгор дуулганы оронд хөөрхөн хэлбэртэй тоорцог дуулга өмссөн нь, магнай чихэвчиндээ алтан хээ гүйлгэж, орой дээрээ нил эрдэнэ шигтгэсэн өндөр алтан утаст соновтортой ажээ. Тэр товорцог дуулганы саравчинд нь хөндлөн цавчихаас нүүр хамгаалсан алтан шармал төмөр годилтой боловч, Вяземский идэрхэж годилыг дээш нь гүйлгэж, соновтортойгоо зэрэгцүүлэн тогтоосон нь, цайвар царай хар сахал нь ил үзэгдэн, годил нь товорцог дуулганы саравчинд шигтгэсэн хээнцэр алтан отго чимэг мэт үзэгдэх ажээ. Хөө хуяг дээр бүсэлсэн агсарга бүс нь янз бүрийн унжлага чимэгтэй. Тэр агсаргадаа эрдэнийн чулуу шигтгээтэй гоё хуйтай махир сэлэм зүүсэн нь, өнөөх тээрэмчин өвгөнөөр шившүүлсэн сэлэм нь ажээ.

	Нил хөх өнгөтэй хилэн мааюузтай, мөнгөн товруу чимэгтэй эмээлийн ганзаганаас алтан бүслүүртэй нил хөх ягаан хилэн бүрээстэй иш бүхий болд бяцхан балт зүүж, гоёмсог хормойтой хөө хуягийн дороос алтан саа хатгамалтай цагаан торгон цамцны хормой унжин цухуйж улбар шар торгомсог өмдний шуумгийг алаглан хээлсэн ногоон савхин гутлын түрийнд шургуулжээ. Тэр гуталдаа хөлийн борви хамгаалах ган борвивч зүүсэнгүй, гутлын түрийг шагай тушаа, мөн булчин дээгүүрээ сувд шигтгэсэн татлагаар татжээ.

	Вяземскийн унасан шаргал аргамаг нь толгойноосоо сүүлээ хүртэл мөнгөн хангинуур чимэгтэй бөгөөд, нэмнээ хижмийн оронд ирвэсийн арьс тохжээ. Морины нь хазаарт нь харлуулан чимсэн мөнгө нь магнай дээр нь том том нэл эрдэнийг алтан хүрээвчинд шигтгэжээ. Дээр газраас ирсэн тэр аргамгийн бахимхан хар хөлд нь туурайг нь эс тахалсан боловч, бэрэвхий дор нь нэг нэг мөнгөн хангинуур зүүсэн нь жингэнэх ажээ.

	Тэр аргамгийн хангинатал унгалдах нь аль түрүүний дуулдаж байсан бөгөөд одоо толгойгоо өргөн, хамраа сарталзуулан, хар сүүлээ баахан өргөсхийн хийсгэсээр бараг газар хүрэхтэй үгүйтэй дэгдсээр, Морозовын унасан морины урдаас давшин ойрттол нь, Вяземский ноён, эсэргүүцэл этгээдтэйгээ тулан ойртолгүйгээр жолоогоо хангинуулан татсанд аргамаг нь бусгаж, татаастай гинжин дээгүүр дүүлэн алхтал, амыг нь залан эргүүлсэнд дээшээ цоройж хойд хоёр хөл дээрээ эргэлдэн, гэдрэгээ унаж, эзнээ дарах гэж оролдоход нь урд бүүргэн тийшээ бөхийсхийгээд хурц ирмэгтэй кизилбаш дөрөөгөөрөө хоёр бөөр лүү нь хавчин амыг нь татсанд нэг үсрээд зогтусжээ. Хар дэлийн нь нэг ч хялгас хөдлөлгүй, зурмал юм шиг зогсон, хоёр нүд нь улаанаар эргэлдэж, алтан шаргал үсэн доогуур нь хөө татсан юм шиг судал нь гүрийв.

	Вяземскийг хангир чингэр хийж, алтан болон алмаас эрдэнийн чимэг гялалзуулан цацруулж орж ирэхэд нь Владимирын тэр хуурч, тэсгэлгүй бахадсан нь, эзний нь нэг их гайхаагүй, аргамгийг нь их л таашаан гайхсан бололтой. Бахархан баярласандаа хөлөө дэвхцэн, толгойгоо барьж,

	— Ээ, дээ, ийм сайхан морь байх гэж! Ийм сайхан морь байх гэж! Хүн болсоор ийм хүлэг ер үзээгүй. Янз бүрийн морь үзсэн дээ. Ийм морин хүлэг ер үзээгүй! гээд дотроо "Энэ хүн, энэ морьтойгоо тэр Бузар Шалбаагт дайралдсан бол юу бил ээ!" гээд нөхрөө тохойгоороо түлхэж, — Хөөш, мангуу минь, энэ хоёр морины аль нь чамд сайхан санагдана? гэж асуухад нь тэр залуу, өнөөх Морозовын морь зааж,

	— Тэр нь! гэлээ.

	— Тэр үү? Яагаад тэр вэ? гэхэд нь,

	— Арай бүдүүн байхгүй юу? гэж залхуурсхийн хариулсанд тэр хуурч инээд алдав. 

	Тэгтэл, зарц нар өндөр дуугаар:

	— Буянтан олон оо! Хааны зэвсэгч ноён Вяземский, сайд Морозов хар цагаанаа ялган тулах боллоо! Заргалдаж байгаа нь нэр төрдөө хортой явдал гарч, зэмсэг барин халдаж, бэртэнг хохирол учруулсан бас Морозовын хатныг булаан авч явсан гэдэг хэргийн учир үнэн худлаа ялган тулах гэж байна! Буянтан олон оо! Гурван эрдэнэд залбирч, үнэн зөв этгээдийн ялан дийлэхийн төлөө мөргөтүгэй! гэж тэр талбайн зүг зүг дуудан хашхирсанд, цугласан олон цөм чимээгүй нам гүм болж загалмайлан наманчилж, уг ирүүл эрхлэн шийтгэх сайд нь хааны өмнө очоод, гүнээ мэхийн ёсолж айлтгаруун: 

	— Эзэн хаан, ирүүл тулааны эхлэх соёрхол хайрлан ажаамуу? гэсэнд

	— Эхлэгтүн! гэж Иван хаан дуугарлаа.

	Тэр сайд, шадар түшмэл, даамал, заргач, хоёр бичээч түшмэдийн хамтаар хажуу тийшээ зайлж өгөөд, хөлийн сайд дохио өгмөгц, хоёр эсэргүүцэл этгээд зэвсгээ барив.

	Бас нэг дохио өгөхөд хоёулаа өөд өөдөөсөө довтлох учиртай байжээ. Тэгтэл, Вяземский жолоогоо тавиад, морин дээрээ шарван очих гэсэнд бүгд олон машид гайхлаа. Даамал заргач хоёр нь тосон гүйж эс очвол, Вяземский лав ойчих байж. Нөгөө хоёр хүн түшиж, яаран буулгатал, агтчин гүйж ирээд, аргамгийг нь барьж авлаа.

	— Морийг минь аваач! Би явган тулна! гэж Вяземский бүрэлзсэн нүдээрээ ийш тийшээ харж дуугарахад нь Морозов, тулах хүнээ мориноос буусанд нь Морозов бас хар алаг мориноосоо бууж, агтчинд өгсөнд шүүгч нь явган тулахад хүрвэл хэрэглэнэ гэж бэлдсэн зэс товруутай том ширэн бамбай авч өгөв.

	Вяземскийн заргач нь бас ноёндоо алтан цацагтай алтан хээ гүйлгэсэн, харлуулсан төмөрлөгтэй бамбай тосон өгсөнд, Вяземский бамбайгаа гартаа зүүх тэнхээгүй болж, хөл нь нугасхийгээд, хүн эс түшиж авсан бол бас л ойчих байжээ.

	— Ноён, та яачхав аа? гэж заргач даамал хоёр, өөдөөс нь ихэд гайхан харж нэгэн зэрэг асуугаад, — Хатуужиж үз ээ, ноёон! Ирүүлийн газар хөл дээрээ эс тогтвол, дарагдсантай адил болно! гэхэд нь Вяземский амьсгал нь бүтэж сандран,

	— Хуягийг минь тайлаад өг! Бушуу тайлаад өг! Өнөөх үндэс намайг боож алах нь! гээд, товорцог дуулгаа авч хаяад, хөө хуягийнхаа хүзүүвчийг тас татангуут өнөөх балчгийн нэр өвсний үндэс торгон хавтганд хийж хүзүүндээ зүүснээ мулт татан, — Муухай хар илбэчинд хараал тусаг! Намайг залилан мэхэлсэн хар илбэчин сөнөг! гээд оосорлон зүүсэн тэр сахиусаа хол шидчихжээ.

	Морозов ноён урт хутгаа барин хүрч ирээд далайж

	— Муу нохой бууж өг! Бузар хэрэг үйлдсэнээ хүлээж улай! гэхэд нь даамал заргач нар Морозов Вяземский хоёрын хооронд нь орж салгатал, Вяземский

	— Үгүй. Миний буух цаг болоогүй! Хөгшин хар хэрээ чи намайг хорлолоо! Хутгаа рашаалуулж адислуулсан байна! Би өөрийнхөө оронд өөр тулах хүн гаргана. Тэр цагт үнэн худлаа ялгалцана даа! гэж урьдын хорсол нь бүрэлзэн бүдгэрсэн нүдэнд нь тодрон дуугарав.

	Хоёр талын заргач нар маргалцаж, нэг нь Морозов зөвтөж, шүүн тулахад дийллээ гэж, нөгөө нь ерөөс тулалдаагүй тул, шүүн тулалдсан гэж үзэх нөхцөлгүй гэж булаалдав.

	Тэр завсар хаан холоос Вяземскийн юм хаясныг нь хэдийн ажчихаад, тэр чулуудсан сахиусыг нь аваад ир гэж авчруулаад, машид сонирхон сэжиглэж үзээд Малютаг дуудан, сэм шивнэж,

	— Энийг сайн хадгалж бай гээд өндөр дуугаар, —Вяземскийг нааш нь дуудан ирүүл! гэлээ.

	Тэгээд Вяземскийг хүрээд ирэхэд нь ёжтойхон инээмсэглэж, 

	— За Вяземский, Морозовын өөдөөс горьгүй байна уу? гэхэд нь царай нь үхэх гэж байсан хүнийх шиг жигтэйхэн зэвхий цагаан болчихсон Вяземский өчрүүн:

	— Эзэн хаан минь, дайсан маань намайг битүүгээр хорлочихлоо! Бас би ер бие илаарь болсноос хойш хуяг өмсөж үзээгүй билээ. Одоо шарх минь задарч, хуягийн цаанаас цус садарч байгааг болгоов уу? Эзэн хаан, зарц нараар зарлуулж, миний оронд ирүүл тулаанд гарах дуртай хүнийг гаргуулж өгнө үү? гэлээ.

	Вяземскийн тэр хүсэж байгаа нь дүрэмд харш зүйл байжээ. Өөрөө тулах дур чадалгүй хүн, тэр тухайгаа урьдаар мэдэгдэх ёстой байжээ. Нэгэнт тулах газар хүрэлцэн гарч ирсэн хойно биеэ орлуулж болдоггүй зарчимтай билээ. Гэтэл хаан, нэгэнт Морозовыг үгүй хийх гэсэн тул, даруй Вяземскийн саналыг зөвшөөж,

	— Зарцаар дуудуулан зарлуулбал зарлуул л даа. Чамаас дорвитой хүн олдож магад. Хэрэв сайн дураар орлох хүн эс олдвол, Морозов цагаадаж, чамайг зандалчинд тушаан цаазлуулна даа! гэлээ.

	Вяземскийг дэргэдэх хүмүүс нь түшин хөтөлж, удалгүй түүний тушаалаар олон зарц нар, шугам татсан гинжний дотуур явж, өндөр дуугаар:

	— Хорооныхон буюу москвагийнхан, мөн өөр газрын хүнээс сайд Морозовын өөдөөс тулах хүсэлтэй хүн байна уу? Вяземский ноёны нэрийн өмнөөс тулах эр байвал, тэр ноёны талд тулна уу? гэж дуудацгаавч, талбай дүүрэн цугласан олон хүн цөм чимээгүй зогсож, нэг ч хүн гарч ирсэнгүй.

	— Зоригт сайн эрчүүл байвал, гараад ирээч ээ! Гараач ээ! Морозовыг дийлсэн хүнд Вяземский ноён хамаг харьяат нутгаа өгнө. Харц хүн гарч, дайсныг нь дарж өгвөл, хамаг сан хөрөнгөө шагнан өгнө! гэж дахин дахин дуудан зарлаваас, цөм Морозовын үнэн зөв гэдгийг андахгүй тул, хэн чиг тэр зарлалын хариу дуугарсангүй. 

	Хаан хэдийгээр Морозовт дотуураа их муу боловч, арга буюу Морозовын зөв боллоо гэж зарлахаас өөр аргагүй болж байтал, гэнэт улс хашхиралдан

	— Орлон байлдах хүн гарлаа! Орлон байлдах хүн гарлаа! гэж хашхиралдав. 

	Тэгээд, өнөөх төмөр гинжээр хүрээ татсан газар Бозлог Маттээ ороод ирэнгүүт, сэлмээрээ салхи шуугьтал ширвээд,

	— Уухай! Сайд наашаа хүрээд ир, би Вяземскийг орлолоо! гэлээ.

	Урт хутгаа бариад зогсож байсан Морозов, Бозлог Маттээг ороод ирэхэд маш зэвүүрхэж, уг ирүүл тулааны засуулд маш омогтойгоор өгүүлрүүн:

	— Энэ хөлсний муутай би тулахгүй! Сайд Морозов, энэ Скуратов муу Гришкийн хөтөчтэй тулж нэрээ гутаах ёс байхгүй! гээд, хутгаа хуйлаад, хааны сууж байсан газар очиж,

	— Хаан эзэн минь, миний дайсан этгээд орны хүн гаргуулахыг та зөвшөөрсөн хойно, надад бас тэр хөлсний этгээдийн өөдөөс бас нэг хөлсний хүн гаргуулах зөвшөөрөл соёрхоно уу! Эсвэл энэ тулааныг түр хойшлуулна уу? гэхэд нь Иван хаан хэдийгээр Морозовыг хорлохын хүслэн болсон боловч, Морозовын санал аргагүй зүйтэй учир, тэнгэрийн шүүхэд хэлтгий тал барьсан гэдэг муу нэр үл хүсэх тул арга буюу хүлээхэд хүрч, зандан өгүүлрүүн:

	— Зарц нараар зарлуулан дуудуул! Хэрэв чамайг орлон тулах хүн эс гарвал өөрөө тулаад эсвэл буруутайгаа хүлээж, цаазаар толгойгоо авхуул! гэлээ.

	Бозлог Маттээ, талбайг хүрээлэн хашсан гинж дагуу сэлмээрээ ширвэн явж, үзэгч олны хорыг нь малтан тохуурхаж,

	— Тануус, ийм олон муу сайн турлааг цуглараад нэг ч начин байхгүй, хөөрхийяа! Миний сэлэм мялааж, эзэн хааныг цэнгүүлэх эр тануусын дунд олдохгүй нь дээ! Тариа цайлгасаар тэнхээгээ барчихсан улс шив дээ! Ханз дээрээ хэвтсээр сүүжээ цоорчихсон амьтад юм уу даа, тануус! гэж явахад нь өнөөх хүн хуурч,

	— Хараач, муу золигийг! Би сэлэмтэйгээ явсан бол, чамайг даа! гээд нөхрөө ёворч, — Чи цаадхыгаа танив уу, чи? гэж асуутал, өнөөх хүү, үгийг нь огт сонссонгүй, амаа ангайгаад, нүдээ бүлтийн, өнөөх Бозлогийг ширтжээ.

	— За тэгээд тануусын дундаас зүрхтэй эр олдохгүй нь ээ! Хөөш, даавууны наймаачин, боовны наймаачин, утас томоочин, нэхээчингүүд, надтай үзэлцэх хүн тануусын дунд байхгүй нь үү? гэж тавлаж явтал нь, гэнэт өнөөх хуурчийн нөхөр залуу,

	— Би байна аа! гээд, урд нь татаастай гинжийг толгой дээгүүрээ өргөн, дотогшоо орохдоо, гинж тогтоосон царс модон гадсыг газраас бараг суга татан алдлаа. Тэгээд, хүрээн дотор орчихсондоо өөрөө ч гайхсан юм шиг, амаа ангайлгаад, нүдээ бүлтийлгээд, нэг Бозлогийг, нэг этгээдчингүүдийг, нэг Иван хааныг алмайран харж байхад нь, ирүүлийн хөлийн сайд,

	— Чи хэн гэгч вэ? гэж асууваас,

	— Би юу? гэж асуугаад, баахан бодосхийтлээ инээмсэглэхэд нь,

	— Үгүй, чи хэн гэгч вэ? гэж хөлийн сайд дахин асуув.

	— Аа, би бол Митька гэдэг ээ! гэж маасганан хариулаад, чингэж асуусныг нь гайхсан байдалтай зогстол, Морозов дуугарч,

	— За хүү минь, үнэн цагаан үйлийг илтгэх гэж гарч ирсэнд чинь тал өгье! Дайсны минь дардаг юм бол чинь би сан хөрөнгөө хайрлахгүй. Миний буяныг арай чиг бүгдийг нь талж чадаагүй, тэнгэрийн хишгээр бас миний төлөө байлдах хүүг шагнах юм үлдсэн шүү гэлээ.

	Бозлог, Митькийг Бузар Шалбаагтад шийдмээрээ морийг нь ганцхан цохиод эзнийг нь дарж унах гээд нөхрөө дарж ойчихыг үзсэн боловч, бужигнан тулж байсан тэр үед Митькийн царайг нүдэлж амжаагүйн дээр, хүний нүдэнд торох тийм сонин царайтай хүү биш болохоор нь энэ удаа тулгараад огт эс таньжээ.

	Ирүүлийн хөлийн сайд, гартаа зэмсэг, биедээ хуяггүй хүүг гайхан харж,

	— Чи юу барьж тулах гэсэн хүн бэ? гэж асуухад нь Митька

	— Юу барьж тулах вэ? гээд хуурч нөхрөөсөө асуун зөвлөх гэж эргээд харахад нь, хэдийн далд орчихсон байлаа. 

	Тэгээд Митька хараад хараад олсонгүй, баахан самгардаж, дэмий л ийш тийшээ харж байхыг нь хаан үзээд, инээд нь хүрч,

	— Тэр хүүд зэмсэг өг. Яаж тулдгийг нь үзье! гэхэд нь Митькад өвч хуяг зэмсэг авчраад өглөө. Тэгэхэд, хуяг өмсөх гэж оролдоод, гар нь хуягийн ханцуйд багтаж өгсөнгүй, дуулга нь багадаад, өмсөхийн аргагүй, зантгар толгойн зулай дээр нь арайхан гэж тогтож байв. 

	Тэгээд, сандран тэвдчихээд, хуурч нөхрөө гайхахдаа, хаа байгаа бол, асууж лавлах юм сан гэж дэмий л ийш тийшээ эргэн тойрон харж байгаа тэвдүү байдлыг нь хараад хаан тачигнатал инээв. Хааны инээхэд этгээдчингүүд инээж, тэднийг дуурайж, олон амьтан цөм хөхрөлдөн инээлцэв. 

	Тэгэхэд Митькийн зэвүү нь хүрч,

	— Тануус юундаа инээсэн ханиасан юм бэ? Би танай энэ муу шовоодой, энэ муу төмөр цамцгүйгээр наадахыг тань дайран орно л! гэж хуруугаараа Бозлогийг чичин заагаад, багадчихсан хөө хуягийг тайчих гэж татаж чангааж гарав.

	Амьтан тэр байдлыг нь хараад дахиад хүсхийтэл инээлдэв. 

	Хөлийн сайд,

	— Чи тэгээд юу барьж тулах хүн бэ? гэж асуув.

	Митька шилэн хүзүүгээ маажисхийгээд, этгээдчингүүдийн зүг уртаар татаж,

	— Танууст бороохой байхгүй юу даа? гэж асуухад нь этгээдчингүүд,

	— Үгүй наадах чинь ямар хар мангуу юм бэ? Газрын хаанаас гарч ирсэн амьтан бэ? Хэн энийг нааш нь түлхэж оруулсан юм бэ? Муу мангуу, чи биднийг тануусын муу харчуул шиг бороохойгоор тулалддаг юм гэж бодож байгаа юм уу? гэж хашхиралдтал, Иван хаан, Митькийн царай байдлыг ахин тохуурхан харж байсан тул, этгээдчингүүдийн хөөх гэхэд нь хөөлгөсөнгүй,

	— Энэндээ шийдэм өг. Яаж л тулдаг бол, тэрээрээ тулаг! гэхэд нь Бозлог гомдож,

	— Эзэн хаан минь, Энэ муу харцаар эзний зарц боол намайг бүү дарлуул аа! Би эзэн хаандаа этгээдчиний албыг шударгаар хаасаар ирсэн хүн, хүн болсоор бороохой шийдмээр тулалдаж үзээгүй! гэхэд нь хаан тэр үес наргимаар дур хөдөлсөн тул,

	— Тэгвэл чи сэлмээ бариад, энэ хүү өөрийнхөө барьсан зэмсгээ барин тулаг. Энэ хүүд шийдэм олоод өг. Морозовыг харц эр яаж орлохыг нь үзье! гэхэд нь хэд хэдэн шийдэм аваад ирлээ.

	Митька тэр шийдмийг нэг нэгээр нь аажуухан авч үзээд, хааны зүг эргэж, залхуурчихсан дуугаар

	— Арай олигтойхон юм байхгүй юм гэж үү? гэхэд нь, хаан, одоо л нэг сонин тулаан үзнэ гэж хөөрч,

	— Тэрэгний арал авчраад өг! гэлээ.

	Этгээдчингүүд зах дээр байсан нэг тэрэгний хүнд гэгч мундаг арлыг тохуурхан мулталж аваад Митькад тушааж өгсөнд хаан асууруун:

	— Наадах чинь болох уу? гэхэд,

	— Яах вэ, яах вэ, болох л байлгүй гэж хариулаад, өнөөх арлыг нэг үзүүрээс нь барьж, нэг хүчлэн ширвээд орхиход нь салхи хуйлран шуухинаад, тоос манаран дэгдлээ.

	— Айхтар эр ээ! гэж этгээдчингүүд, өөд өөдөөсөө харалцан гайхалцав.

	Хаан Бозлогт тушааж, 

	— За ирүүлд гар! Харц эрийн шийдмээс яаж бултрахыг чинь үзнэ дээ! гэж шоолсхийн өгүүлэв.

	Тэр завсар Митька хоёр ханцуйгаа шамлаад, хоёр алгандаа нулимаад, тэрэгний арлыг атган барьж, Бозлогийг харан харан бороохойгоо дугтарч, айх ичих нь үгүй болж зоригжоод,

	— За, чи тулах нь уу, үгүй юу? Хүний хүүхэн хулгайлахыг чинь залхаана даа! гэж эр шууд хэллээ.

	Митька зэвсэг нь хүн хэрэглэж үзээгүй, бас бяралхуу тул Бозлог нэлээд бэрх байдалд орж, олон үзэгчид Митькийн талд илэрхий орж, Бозлогийг дооглох болцгоолоо.

	Хөтчийнхөө тэвдсэнийг үзээд хаан таваа ханаж, тэр тулаан болох гэж байгааг жүжигчин тоглох буюу баавгай тухиран барихтай адил сонин юм үзэх гэж байгаа шигээ сонирхжээ. 

	Тэгээд, Бозлогийн түдэж байгааг үзээд,

	— Тулалдаж эхэл ээ! гэхэд нь Митька өнөөх тэрэгнийхээ арлыг дээш өргөөд, Бозлогийн өөдөөс үсрэн үсрэн ойртож, арлаа эргүүлж эхэллээ.

	Бозлог, Митькийг сэлмээрээ татаад авах гэж халдаж ядан, Митькийн эргүүлж байгаа арлаас сандан мэндэн зайлахыг бодохоос өөр мэхгүй болчихлоо. Тэгээд амь бүтэн гарахыг бодохоос ондоо аргагүй болж Бозлогийн сандран ухрахад олон үзэгчид таваа ханаж, хаан ч мөн их шохоорхон харж суув. Бозлогийг тэгж тэвдэж байхад Митька баавгай шиг бундганан бандганан үсэрч давшсаар, Бозлогийн толгой дээгүүр арлаа хүнгэнэтэл эргүүлсээр улам халж,

	— Хүний хүүхнийг хулгайлахыг чинь залхаана даа! гэж Бозлогийн толгой хөл, аль дайралдсан газар нь цохих гэж уурлан давшиж байхад олон үзэгч Митькийг их л бахдаж урамшуулан хашхиралдсаар бүр ч ихээр шуугилдаж, хааны харж байгааг мартацгаачхаад

	— Уухай, уухай! Балбаад бай! Айхтар жаал аа! Морозовыг сайн хамгаал, үнэн хэргийн төлөө зоригтойхон тулаад бай! гэж шуугилдахад Митька огт Морозовыг бодолгүй, толгой дээгүүрээ том арлаа шунгинатал эргүүлж, зүг зүг далдиран зайлах гэж сандран тэвдэж яваа Бозлогийн хойноос нь салалгүй хөөхдөө,

	— Хүний хүүхэн хулгайлахыг чинь залхаана даа! гэж эргүүлжээ.

	Гинжийн гортигийн дэргэд зогсож байсан этгээдчингүүд, Митькийн бүдүүн арлыг шунгинан эргэж, толгой дээгүүр нь өнгөрөхөд, амь гарах гэж хэд хэдэн удаа сандан мэндэн доошоо яаран сууж зайлахад хүрч, Бозлог зугтааж явтал гэнэт лүсхийх чимээ гараад, бөөр лүүгээ цохиулсан Бозлог хэдэн алд газар хийсэн үсэрч, гараа алдлан ойчсонд, талбай дүүрэн олон амьтан баярлалдан хашхиралдлаа. Митька Бозлогийг дарж унаад багалзуурдаж эхэлсэнд этгээдчингүүд,

	— Боль, боль! гэж хашхиралдаж, Малюта хааны чихэнд бөхийн ихэд мэгдэж,

	— Хаан эзэн, тэр муухай лүдийг чирч салгуулна уу? Бозлог бол, манай бүх этгээдчиний хамгийн шилдэг нь шүү дээ! гэхэд нь хаан өндөр дуугаар

	— Наад мангуугаа хөлөөс нь чирч салга аа! Ус асгаж салга, ганц амийг нь битгий тасал! гэхэд нь этгээдчингүүд Митькийг ноцож, чүү чамай гэж салгамагц Бозлогийг түшин босгож үзэхэд хэдийн үхчихжээ. Тэгээд бүгдээрээ Бозлогийн цэл хөх болчихсон царайг нь гайхан харах завсар Митькийн дэргэд нөгөө Владимирын хуурч хүрч ирээд хормойноос нь татаад, сэм шивнэрүүн:

	— Миний хойноос дагаад яв, мангуу минь! Толгойгоо алдчихна шүү! гээд, олны дунд хоёулаа дорхноо далд орлоо.

	
32 ДУГААР БҮЛЭГ : ВЯЗЕМСКИЙН САХИУС НЬ

	Иван хаан, Морозовыг дууд гэжээ.

	Талбайн олон цөм чимээгээ намдаад, хааны зүг бүгдээрээ чих тавин харжээ. Хаан босоод, маш намбатайгаар өгүүлрүүн:

	— Сайд Морозов! Чиний бие тэнгэрийн шүүхээр миний өмнө цагаадлаа! Эзэн тэнгэр, дайсныг чинь дарагдсанаар чиний үнэн цагааныг илтгэн үзүүллээ. Би чамайг бас өршөөл хишгээрээ орхигдуулахгүй. Миний тушаалгүйгээр Хороо балгаснаас гадагшаа битгий яваарай гээд бас өгүүлрүүн, — Энэ бол уг хэргийн нэгэн дундуур нь болно оо. Ёстой шүүх гэдэг бас болоогүй. Вяземскийг дуудаад ирэгтүй! гэж муухайгаар дуугарч, Вяземскийг хүрээд ирэхэд нь өөдөөс нь тийм гэхийн аргагүй сүрхий ширүүнээр харж харж,

	— За, Вяземский чи намайг хэлсэн үгэндээ хэзээ ч эзэн болдгийг мэдэх байлгүй яах вэ. Та хоёрын хэн тань өөрөө тулаад юм уу өөрийгөө төлөөлсөн хүнээр тулалдуулаад давагдах юм бол, цаазаар даруй авхуулна гэж тогтоосон шүү дээ. Чиний төлөөний байлдагч чинь давагдсан шүү дээ. Вяземский! гэхэд нь Вяземский зориглон өчрүүн:

	— Яая гэхэв, эзэн хаан, одоо миний толгойг авах тушаал өг л дөө! тэгэхэд нь Иван хаан жигтэйхэн аягүйгээр мишээсхийгээд, хорсон асууруун:

	— Ганцхан толгойг чинь л аваад орхих юм уу? Толгой аваад л барна гэж бодож байгаа хэрэг үү? Хэрэв, чи ганц Морозовын өмнө хэрэг хүлээсэн бол, тэгж ч болох байсан. Чамд бас нэг өөр зүйлийн гажуу хэрэг, нэгэн зүйлийн тэрслүү санаа байна. Малюта аа, тэр сахиусыг нь нааш нь аваад өг! гээд, Вяземскийн хүзүүнээсээ мултлан хаясан зангианы үзүүрт зүүлттэй сахиусыг нь Малютын гараас аваад, үзүүрээс нь өргөн үзүүлж, Вяземскийн нүд рүү догшин сүртэйгээр харан асууруун:

	— Энэ чинь юу вэ? гэхэд нь Вяземский хариу хэлэх гэтэл, хаан хэлэх зав өгөлгүй зандан өгүүлж, олны яс хавтайтал сүрдүүлсэн нь:

	— Муу зальт боол! Зальт боол! Би чамайг хаан ширээндээ ойртуулж, дэргэдийн хүн болгоод, өршөөл хишгээ хүртээн өргөмжилж байсан билээ. Тэгэхэд чи яав? Чи өмхий дотортой үхээр, эзэн хаан намайг хорлож, хараал жатгаар намайг үгүй хийх гэж өмхий цээжиндээ харгис муухай санаа агуулж, тэр учраас миний этгээдчин болохыг хүссэн байх нь ээ! Этгээдчин гэж юу вэ? гэж орчин тойрныг эргэн харж, түмэн олон сонсог гэж зориуд өндөр дуугаар асуугаад, би, номын үгээр хэлбэл, усан үзмийн цэцэглэгийн эзэн, тэр цэцэглэг жимслэгээ боловсруул гэж эзэн тэнгэр намайг миний улсын дээр нь тавьсан билээ. Тэгтэл миний сайдууд, миний Хуувь2 болон зөвлөх сайдууд надад туслахыг үл хүсэн, намайг хорлох санаа агуулжээ. Тэгэхлээр нь би үзмийнхээ жимслэгийг тэндээс хураан авч, өөр боловсруулагчид өгсөөн. Тэр нь даруй этгээдчин болно! Хуримд уригдсан хүмүүс эс ирсэн учир зах зээл, замын бэлчирт явуулж аль тохиолдогсдыг урин дуудуулсан билээ. Тэр мөн даруй этгээдчин болно оо! Өдгөө би та бүхнээс асууя: Хуримд хүрэлцэн ирээд, хуримын хувцас өмсөлгүй ирээгүй зочин хүнийг яаж шийтгэвэл зохино оо? Тийм этгээдийг Хөлгөн Сударт юу гэсэн байдаг вэ? гэвэл «Гар болон хөлийг нь хүлээд хар тамд авч хийгтүн: тэнд уухилан гасалж шүдээ хавиран гашууднам заа!» гэсэн байдааг! гэж Иван хааны өгүүлэхэд, олон түмэн хааны чингэж Евангели судрыг зоргоороо тайлан эш татаж байгаа үгийг дуу чимээгүй сонсож байхдаа Вяземскийг эс өрөвдөвч, хааны дотно шадар их эрхтнийг ийм түргэн шалчийн буурсанд их л цочин сонсож байв.

	Этгээдчин дундаас нэг ч хүн Вяземскийг хамгаалж ганц ч үг хэлж зүрхэлсэнгүй буюу хэлэхийг хүссэнгүй ажээ. Бүгдийн царайд тэсгэлгүй гэлмэгдэн эмээсэн байдал тодорч, ганц Малюта л харгис муухай нүдний нь харцанд хааны зарлигийг ширхэгчлэн биелүүлэхэд дороо бэлхэн байгаагаас өөр шинж үл мэдэгдэн, бас Басмановын царайд хэдийгээр огт үл анзаарах байдал үзүүлэхийг оролдовч, таваа ханах шинж тодорсон байв.

	Вяземский биеэ өмөөрөн хэлэхийг эс оролдсон нь, Иван хааны занг нь үл андах тул, үйл тамаа л эдлэн үзэхээс гэж зориг шулуудаад, байдал дүр нь ихэмсэг зоригтой байвай.

	— Энийг аваад яв! Миний нойрсох өрөөнд сэм нэвтрэн ороод одоо ялаа хүлээж байгаа нэгэн дээрэмчний адилаар үүнийг би шийтгэнэ. Энэний сүлбээтэй байсан тэр илбэчин жатгачныг эрэн олж, Хороо балгасанд хүргэж ирэгтүй! Эрүү тулган шүүж, өчиг мэдүүлгийг нь яруу тодорхой гаргуул гээд хаан, тэнгэрийн зүг харж өгүүлрүүн: — Шумнасын хааны хорсол юутай их вэ! Урхирах араатны адил орчин тойрон явж, намайг идэхийг хүсэн, миний шадар дээдсийн дунд ч гэсэн хичээнгүйлэх зарц нараа олоод байгаа боловч, миний бие тэнгэрийн өршөөлд эгээрэн итгэж, Орос улсын дотор урван тэрслэгсдийг тэнгэрийн хүчээр би үндсийг нь тасална! гээд индэр дээрээс бууж, мориндоо мордоод, үг дуугүй олон этгээдчингээрээ хүрээлүүлэн ордондоо буцав.

	Малюта гартаа олс бариад, Вяземскийн дэргэд хүрч ирээд гарыг нь ард нь хүлэхдээ инээмсэглэж,

	— Ноён бүү буруушаа! Бид тушаал гүйцэтгэх боолчууд байна! гэлээ.

	Олон амьтан сая болсон явдлыг сэм шивнэлцэн хэлэлцэж, зарим нь чив чимээгүйгээр зүг зүг тархан одоод, удалгүй өнөөх үй түмэн амьтан цугласан талбайд огт хүнгүй болов.

	
33 ДУГААР БҮЛЭГ : БАСМАНОВЫН ЗҮҮСЭН САХИУС

	Вяземскийг эрүүлэн шүүж хэчнээн бэрх эрүү тулгавч, ганц ч үг хэлж өгсөнгүй. Хааныг хорлох гэсэн санаа өвөрлөлөө гэж Малюта өчиг гаргуулах гэж хүний ухаан санаанд оршгүй муухай эрүүгээр эрүүлэн тамлан шүүвч, маш хатан зориг бариад ганц ч үг дуугарч өгсөнгүй. Басмановын гүтгэн ноцсон мэдүүлгийн хариуд тэр тээрмийн газар Басманов өөрийг нь явж байхыг үзлээ гэж ч мэдүүлж, ноцон гүтгэснийг нь сулруулахыг огт оролдсонгүй нь биеэ дээдлэн эрхэмлээд, цаадхыгаа тоосонгүй болсон буюу эс бөгөөс ингэж амьд явсны хэрэг ч алга гэж шийдсэнээс болсон бололтой.

	Өнөөх тээрэмчнийг хааны тушаалаар барьж ирээд Хороо балгасанд сэм авч ирсэн боловч, хараахан эрүү шүүлт тулгаагүй байжээ.

	Басманов тэр завсар өөрийнхөө ховлон гүтгэснийг биеэсээ салгалгүй зүүн явсан тирличийн чадал гэж бодоод Иван хаан хэдийгээр урьдын адил Басмановыг баахан шоолон тохуурхах боловч, нэлээд элэгсэг өршөөлтэй тул Басманов өнөөх зүүсэн сахиусандаа улам ч бишрэх болжээ.

	Чингээд, мөчөөрхдөг нэг хүнээ ховлон дарж аваад, Иван хааны өмнө бас дахин нүүртэй болж байгаадаа эрэмшээд, өнөөх тээрэмчийг хороо балгасны гянданд хэдийн хориостой байгааг үл мэдэх тул, Басманов улам ч их зантай болж ирлээ. Тээрэмчний захисан ёсоор хааны мэлмий өөд зоригтойхноор харж, хошигнон тоглох үг хэлэлцэхийг энгийн явдал болгож, хааны шоолоход өөдөөс нь зүрхтэй дайрал хариу тавьдаг болсонд Иван хаан тэр бүгдийг нь цөмийг нь өнгөрөөгөөд байдаг боллоо.

	Нэгэн өдөр ерийн адил гадуур хэсэн эргэж явахдаа ойр хавийн нэгэн хийдийн газар хэдэн дотно шадар хүнтэйгээ түүний тоонд орсон эцэг хүү хоёр Басмановтой өглөөний мөргөлд ороод гарсан хойноо хийдийн ширээтийн суудаг газар орж, идээ барьсны нь хүлээн тогтоожээ.

	Тэр тухай хаан шүтээн тахилын өмнө нь хоймор сууж, эргүүл хийж яваа Скуратовоос бусад дотно шадар хүмүүс нь туурга дагуу зогсож, ширээт лам гүнээ мэхийн ёсолж, зөгийн балт сархинаг, янз бүрийн чанасан жимс, сүүтэй аяга, шинэ өндөг зэргийн идээ ширээн дээр нь тавьж зоог өрж байв.

	Хаан сайхан зантай байж, идээ зоог бүгдээс нь амсан, өршөөлт шог үгс хэлж, буян номын ёс хэлэлцэн суухдаа Басмановтой ерийнхөөсөө илүү дотно элэгсэг байсан тул, Басманов өнөөх зүүж явсан тирлич үндэснийхээ давагдашгүй их чадалтайд бүр ч итгэн биширлээ. 

	Тэгж байтал, гадаа нь морины төвөргөөн дуулдлаа.

	— Басманов минь, цаана чинь хэн ирэв, үзээч! гэхэд Басманов үүдний зүг хүртэл хаалга нээгдэж Скуратов Малюта ороод иржээ. Царай байдалд нь маш нууц мэдээ буйн шинжтэй бөгөөд дотроо нэг юманд таваа ханасан байдалтай.

	— За, ор ор. Ямар сонин мэдээ хүргэж ирэв, чи минь? гэж Иван хаан найрсгаар асууваас, Малюта босго алхан ороод, хаантай хоёулаа бие биеэ харалцан хөрөг шүтээний зүг мөргөн залбирахад нь Иван хаан, түүний ирэхийг огт мэдээгүй дүрэм үзүүлж,

	— Чи хаанаас хүрч ирэв ээ? гэж асууваас, Малюта хариу айлтгахыг нэг их яарах шинжгүй, урьдаар хаанд мэхийн ёслоод, сүүлээр нь ширээт ламын өмнө очиж,

	— Адис хайрла, багш аа! гэж бөхийх завсар Басмановыг муухай хялайн харахад нь, Басмановын дотор аягүй боллоо.

	— Чи хаанаас ирсэн бэ? гэж Иван хаан, Малютад сэм нүдээ анивчин дохиод асуусанд,

	— Гяндангаас ирлээ, эзэн хаан минь, илбэчийг эрүү тулган шүүгээд ирлээ гэхэд нь,

	— Юу гэж өчиг өгч байна? гэж Иван хаан, Басмановыг хяламхийн хараад асуув.

	— Аман дотроо юм гүнгэнээд, сайн мэдэгдэж өгөхгүй байлаа. Гэвч дунд чөмгийн нь булууг хуга татаж эхлэхэд маань, ганц Вяземский ч биш, бас Басманов хүү ч манайхаар явдаг л байсан, надаас нэг өвсний үндэс хүртэл олж аваад, одоо ч гэсэн түүнийг хүзүүндээ зүүж яваа! гэж хэлэх шиг болсон гээд Басмановын өөдөөс хялайн харахад нь Басмановын царай хувирч, ичгүүр сонжуур мэдэхгүй ихэрхэг нь алга болж биеэ барих гэж байдаг чадлаараа оролдон өгүүлрүүн,

	— Хаантан минь, Вяземский намайг чингэж гүтгэж байгаа нь, лав түүний мууг нь хаан эзэндээ мэдэгдсэнд минь өширхөж байгаа хэрэг! гэхэд нь Малюта үгээ үргэлжлэн өгүүлрүүн:

	— Тэгээд улыг нь хайран цоргиход маань, Басманов тэр үндэс олж авсан учир нь бол, хаан эзний бие лагшинд хор хүргэх гэсэн зорилготой байсан гэж мэдүүллээ гэхэд нь Иван хаан, Басмановын зүг нэн сүрхий ширтэн харсанд, хааны тэр хүйтэн харцыг Басманов даалгүй шарвасхийлээ. 

	Тэгээд айлтгаруун:

	— Хаан эзэн минь, тэр нэг тээрэмчний дэмий донгоссоныг та сонсоод яах ч гэсэн юм бэ дээ? Хэрэв би Вяземскийтэй сүлбээтэй байсан бол, яалаа гэж түүнийг илчлэн барьж өгөх бил ээ? гэвээс, хаан тушааж,

	— Одоо л магадлагдана даа. Дээлээ тайлж, хүзүүнд чинь юу байгааг шалгая гэхэд нь Басмановын дуу хоолой нь сулхан болж,

	— Миний хүзүүнд, эзэн хаан минь, загалмай сахиуснаас өөр юу байхав даа? гэж дуугартал, хаан давтаж,

	— Дээлээ тайл гэм! гэхэд нь Басманов тэвдэн татганаж, дээлийнхээ энгэрийн товч тайлаад,

	— За энэ л байна гээд Иван хаанд гуутай оосроо авч өгөв. Тэр завсар хаан бас Басмановын хүзүүнд өөр нэгэн зангиа шиг юм үзэгдсэнийг ажиж орхисон тул, Басмановын нал эрдэнийн товчийг тайлаад, цамцны захны цаанаас нэг сахиус шиг юм зүүлттэйг гаргаад,

	— Энэ чинь юу вэ? гэлээ.

	— Энэ бол, хан эзэн минь, миний ээжийн өгсөн адистидтай юм гэж аргаа ядан дуугарахад нь Иван хаан,

	— Адистидтайг нь үзье дээ! гээд тэр сахиусыг нь Грязнойд өгч, — Ханзлаад үз гэхэд нь Грязной хутгаар ханзлаад, дотроос нь бас нэг даавуунд ороолттой юм гарсныг ширээн дээр асгахад нь,

	— Энэ чинь юу вэ? гэж хаан асууж, бүгдээрээ бөхийн тонгойж үзвэл, мэлхийн ястай хольсон ямархан нэгэн жижиг үндэс шиг юм байсанд ширээт лам цочин залбирав.

	— Ийм юмыг эх чинь адистидтай юм гэж өгсөн болох нь уу? гэж Иван хаан тохуурхан асууваас, Басманов сөгдөн мөргөж, мэгдэн дуугарсан нь,

	— Эзэн хаантан, өчүүхэн боолоо өршөөн хайрла! Таныг надад дургүй болсонд нүүр тал олох гэж ядаж цөхөөд тээрэмчнээс энэ үндэс гуйж авсан юм. Энэ бол тирлич гэдэг нэртэй үндэс, хаан эзэн минь! Тээрэмч надад өгөхдөө, эзэн хаанд өчүүхэн боол намайг дахин нүүртэй болгох гэж өгсөн болохоос, тэнгэр үзэг, хаанд муу санаж, хорлох гэсэн санаа надад огт байгаагүй! гэхэд нь Иван хаан, Басмановын цочин гэлмэгдсэнд таваа ханаж, ичих зовохгүй аашилдаг болсонд нь дургүй нь хүрч байсан тул,

	— Тэгвэл, энэ мэлхийн яс ямар учиртай юм бэ? гэлээ.

	— Тэр яс ямар ухаантайг хаан эзэн минь, би үнэхээр мэдээгүй, тэнгэр үзэг! гэхэд нь, хаан даруй Малютаас

	— Чи тэр жатгачийг Басмановын бие хаанд хор хийх гэж явж байсан гэж өчиг гаргалаа гэл үү, чи? гэж асууваас, хэзээний өштэй дайснаас гайд орсныг тавлан бахархаж байсан Малюта амаа мурийлган

	— Тэгсээн, эзэн хаан минь! гэж хариуллаа.

	Тэгэхэд нь хаан тохуурхан инээмсэглэж Басмановт

	— За, яах вэ, чамайг тэгвэл тэр илбэчин жатгачинтай нүүрдүүлэхээс дээ. Тэр жатгачийг эрүү шүүлт тулгаж байцаасан билээ. Чи ч бас эрүү шүүлтийг амсаад үз л дээ. Эс тэгвэл улс намайг хаан маань ганц нутагчныг эрүү шүүлт тулгахаас этгээдчингүүдээ хайрладаг юм байна гэж хэлэх болно гэхэд нь Басманов, Иван хааны хөлд мөргөж, хормойг нь шүүрэн,

	— Улаан нар минь! Гэгээн эзэн минь, нар сар минь, намайгаа бүү тэгж алаач! Үнэн голоосоо зүтгэсээр ирснийг минь бодож, юунаас ч цөхрөлгүй хичээж байсныг минь бодон өршөө! гэж бархирахад нь Иван хаан буруу харлаа.

	Басманов сандран мэгдэхдээ эцгийнхээ зүг ухасхийж,

	— Аав аа! Өчүүхэн боол хүүд минь өршөөл үзүүлж, амь хэлтрүүл гэж эзэн хаанаас гуйгаач! Надад банзал өмсүүлэх байтугай алиа салбадайн дээл өмсүүлбэл өмсүүлэг л дээ! Би хаан эзэндээ алиа салбадай нь болж зүтгэхэд баярлан хичээнэ! гэхэд нь эцэг Басманов, эцэг хүүгийн хэлхээ, өрөвдөх энэрэхийг огт мэдэхгүй хүн байж, айх эмээх нь, хүүдээ элэгсэг учраас, биедээ зэм шийтгэл халдуузай гэдгээс л зовдог хүн байсан тул, хүүгээ түлхэн,

	— Хойшоо бай! Цаашаа бол, ёозгүй муу амьтан! Хаан эзэнд үнэн сэтгэлгүй хүнийг би үр хүүхдээ гэж үзэхгүй! Эзэн хааны оч гэсэн газар л оч! гэхэд нь Басманов цорхирон уйлж, эцгийнхээ тэндээс ширээт ламын зүг сөхрөөстэй хэвээрээ зүтгэж,

	— Ширээт багш минь, ширээт багш минь, хаан эзнээс амийг минь гуйж аваач! гэж бархирахад нь ширээт лам өөрөө ухаантай ухаангүй шахуу болж, доошоо хараад, бүх бие нь чичирч байвай. 

	Иван хаан хүйтнээр

	— Ширээт ламыг битгий ноцоод бай! Хэрэгтэй бол, чиний хойноос хожим буян ном хийнэ биз! гэхэд нь Басманов, орчин тойронд байгаа хүнийг наанаач гэж гуйн харваас, цөм өөдөөс нь нэг бол дайсагнан харж, нэг бол айн гэлмэсэн байдалтай байв. Тэгэхэд нь сэтгэл нь нэгмөсөн өөр болж, цаазаар аваачин алахтай адил хэцүү бэрх бөгөөд алагдахад хүргэдэг эрүү шүүлтээс зайлахын аргагүй болсноо ухаараад, одоо яасан чиг алдах гээх юмгүй боллоо гэж ойлгомогц зориг орж, босоод, гараа бүсэндээ хавчуулан гэдийгээд, Иван хааны зүг даажигнанхан инээмсэглэж, толгойгоо сэгсрэн, бужгар үсээ засаад,

	— За, горьтой эзэн хаан минь, эзэн хаан минь, чиний зарлигаар би тамаа эдэлж үхэх боллоо. Чиний их хишиг хүртсэндээ эцсийнхээ талархах үгээ хэлсүү! Би чиний өөдөөс муу муухай юм санаж яваагүй билээ. Хир хилэнцийг хэлбэл, чи бид хоёр хилэнц нэгтэй хоёр оо! Тэр учраас би цаазаар авхуулахынхаа өмнө хамаг юмаа түмэн олонд хэлж өгнө өө! Ширээт ламбугай минь, одоо миний хир хилэнцээ тоочин наманчлахыг сонсож айлд!.. гэхэд нь эцэг Басманов тэргүүнтэй этгээдчингүүд цааш нь юм хэлүүлэхийн зав өгөлгүй гадагш нь чирч гаргаад, Малюта Басмановыг тас хүлж моринд мордуулаад, тэр дор нь Хороо балгасны зүг аваачив.

	Иван хаан тэр хийдийн ширээт ламд 

	— За, ламбугай минь, миний орчин тойронд ил далдын эсэргүүцэл дайсан хэчнээн байгааг одоо үзэв үү? Миний үүсгэн буй үйлсийг сайнаар төгсөхийн төлөө тэнгэр сахиусанд залбирч, хилэнц ихт намайг адислан тэтгэж, урван тэрслэгсдийн үндсийг таслахад минь адистидлагтун гэж залбир аа! гээд, сахиусны хөргийн зүг наманчлан загалмайлаад, ширээт ламаас адис авлаа.

	Хааныг мордоход ширээт лам, хийдийн бүх шавь нарын хамт хүрээний гадна гартал үдэн гаргаваас, хааны агтчин, гоё сайхан хэрэглэлтэй морин хүлгийг бэлдээд байж, хааныг бараа бологсдын хамт тоос манаруулан далд орсон хойно морины төвөргөөн хэдийн дуулдан сонстохгүй болсон атал, гэлэнгүүд доошоо хараад, толгой өндийж зүрхлэхгүй хэчнээн болтол зогсжээ.

	
34 ДҮГЭЭР БҮЛЭГ : АЛИА САЛБАДАЙН ДЭЭЛ

	Эзний зарлигаар Хороо балгасанд саатан сууж байсан Морозовт тэр өглөө хааны хоёр зоогчин хүрч ирэн, эзний найрт дуудав.

	Морозов сайдыг хааны ордонд хүрээд ирэхэд нь ордны өрөө танхимаар олон этгээдчин дүүрч, ширээ засаатай, олон зарц нар гоё сайхан хувцас өмсөөд, зууш барих гэж бэлдэж байв.

	Сайд Морозов, тэр найрт хүрч ирээд үзвэл, өөрөөс нь өөр нутагчин хүн үгүй тул, надад хаан онц хүндэтгэл үзүүлсэн байна гэж бодлоо.

	Тэгж байтал, ордны олон хонх дуугарч бүрээ татаад Иван хаан өршөөнгүй эелдэг царайтай орж ирэхдээ хийдийн Левкий гэдэг тэргүүн хамбатай3 орж ирэв. Бас Грязной Василий Басманов Алексей гэдэг эцэг Басмановтой, Годунов Борис, Малюта нар дагалдан орж ирцгээлээ.

	Хаан орж ирээд ёслон мөргөсөнд нь хариу ёслоод ширээндээ суумагц, бусад цөм зэрэг дэсээрээ суудал эзэлцгээлээ. Тэгтэл, Годуновын доод талын нэг суудал сул үлдсэнд, хаан тэр суудал зааж,

	— Сайд Морозов тэнд суу! гэж эелдгээр заан өгүүлбээс, Морозовын царай нь хүрэн улаан болоод, хаан эзэн минь Морозов миний бие насаараа ёс дагасан, үхтлээ ч бас ёс дагана. Өтөлж хөгширсөн миний бие шинэ ёс зан сурахаас өнгөрлөө. Хаан, хэрэв намайг дахин яллах юм бол яллаж, мэлмийнхээ өмнө намайг битгий бай гэвэл, хөөж хайрла, би яасан чиг Годуновын доодтой суухгүй! гэхэд нь бүгд цочин хирдхийж, бие биеийнхээ өөдөөс харцгаав. 

	Тэгтэл, хаан, лав Морозовоос ийм үг гарна гэж бодож байсан юм шиг, царай огт өөр болсонгүй, өгүүлрүүн:

	— Годунов, сайд Морозовыг хоёр жилийн өмнө ийм үг хэлэхэд нь би түүнийг чамд тушааж өгсөн билээ. Одоо би зан ёсоо өөрчлөхөөс өөр аргагүй болж байгаа юм шив дээ. Би нутагчинд тушаахгүй, нутагчингууд надад тушаах болох нь ээ! Гэр орондоо хүртэл би эзэн болохоо байх нь ээ! Өчүүхэн миний бие хогшлоо аваад, дэргэдийнхээ хэдэн хүнтэй зайлж өгөх ёстой болох нь ээ! Явуулын бадарчин намайг Москвагаас хөөн зайлуулсан шигээ эднүүс эндээс бас хөөн зайлуулах нь ээ! гэхэд нь Годунов, Морозовт тусалж, эвгүй байдлаас ангижруулах бодлогоор хичээнгүйлэн айлтгаруун:

	— Эзэн хаан та бидэнд суудал заахаас, бид заах хэрэг биш. Хуучин настан хуучны ёс заншил ягштал баримталдаг тул, эзэн хаан энэ өвгөн сайдыг зэрэг дэсээ баримтлах гэсэн хэмээн үл хилэгнэх ажаамуу. Хаан эзэн соёрхвол, би Морозовын доод талд сууя. Эзний найрын газар муу суудал байхгүй! гээд босохыг завдтал, Иван хаан ширүүхэн харж босгуулсангүй өгүүлрүүн:

	— Сайд үнэхээр нас хөгширлөө! гэж амарлингуйгаар өгүүлэхэд нь, хааны зарлиг зөрчсөн явдалд ийм зөөлөн байгааг амьтан бүгдээрээ нэг л сүрхий юм болох гэж байна хэмээн цөмөөрөө сэтгэвч, чухам яаж хааны хилэн хаашаа эргэхийг мэдсэнгүй, гагцхүү хааны царайг үзвэл, холын цахилгаан гялсхийдэгтэй адил, эзний царайд татав чичивхийж эхэлсэн нь хилэгнэн ширүүлэхийн шинж гэж таниад, цөм, догшин хар салхины өмнө бахардан тэвддэгийн адил, айн эмээн юу болохыг хүлээж байв. Чингэхэд хаан үгээ үргэлжлүүлэн,

	— Сайд үнэхээр нас хөгширлөө. Гэвч ухаан санаа нь, насаа бодвол хэтэрхий залуугаараа байна. Тоглоом тохуу хийж алиалахдаа сүрхий дуртай хүн байна. Би бас тоглоом наадамд дуртай хүн. Төрийн хэрэг шийтгэх, тэнгэр сахиусанд залбирахаас бусад чөлөө цагт би ч бас тоглоом тохуунаас хождохгүй. Тэгтэл, миний алиа салбадай Ногтев нас элэгдсэнээс хойш миний уйтгар сэргээж тоглон алиалах хүн үгүй болчихлоо. Миний үзэхэд, Морозовын зан байдал нь алиа салбадай болоход тун таарах хүн байна. Би өршөөл хишгээ тасалдуулахгүй гэж хэлсэн билээ. Одоо түүнийг тэргүүн алиа салбадай болгон хишиг хүртээе. Ногтевын өмсөж байсан дээлийг нь нааш нь дөхүүлж, сайдын биед тохон өмсгө! гэж хэлээд, нүүр нь улам ихээр чичив татавхийвч, дуу нь урьд адил амарлингуй авай.

	Морозов аянгад ниргүүлсэн юм шиг алмайран зогсож, хүрэн улаан нүүр нь зэвхий цагаан болж, биеийн цус нь зүрхэндээ хуран татагдаад, нүд нь гялалзаж, хөмсөг нь хөдөлж эхлээд, маш догшноор зангидсанд, Иван хааны дэргэд нь байсан улс цөм тэр сайдын царайг хараад арга буюу сүрдлээ. Морозов сайд хааны тэр үг сонссондоо чихэндээ үл итгэн, эрдэс дээдсийн гавьяа, энэ биеийн гавьяа нь олон нийтэд алдартай омогт сайд Морозовыг хаан эзэн нээрээ л олны өмнө ингэж мууг нь дуудаж, муухайг нь үзүүлэх гэсэн юм гэж үү дээ? хэмээн учир утгыг нь олж ядан зогсож байвай.

	Чингээд, дув дуугүй, гагцхүү хааны өөдөөс гайхан асуух мэтээр ширтээд, буруу зарлиг буулгаснаа буцах бол уу? гэж хүлээх байдалтай аваас, Грязной Василий, Иван хааны дохио дагаж, ширээний араас босоод үй түмэн нөхөөс, хангинуур жингэнүүр болсон нэг тал нь хоргой, нэг тал нь алаг таар дээл бариад Морозовын дэргэд хүрч очингуут,

	— Сайд үүнийг өмс! Эзэн их хаан чамд энэ дээлийг нас элэгдсэн алиа Ногтевын мөрөнд тохоостой байдгийг чамд шилжүүлэн шагнаж байна! гэхэд нь Морозов, тэр Грязнойг түлхэн зайлуулаад,

	— Хойш бай, өөдгүй муу этгээд, чиний дээдэс чинь, Морозов миний дээдсийн нохойн хүрээнд, боолчуудын дунд зарагдаж байсан байхад чи муу надад битгий ойрт! гээд Иван хаанд хорсон чичирч байгаа хоолойгоор айлтгаруун:

	— Эзэн хаан, зарлигаа эгүүлэн соёрх! Намайг цаазаар аваачвал аваач! Миний толгойг хаан мэдэх боловч, миний нэр төрийг хэн чиг мэдэх эрхгүй! гэхэд Иван хаан олон этгээдчиний зүг хараад,

	— Морозов тоглоом тохуунд дуртай гэж би эс хэл лүү? Та нар дуулав уу? Би дээл шагнах мэдэлгүй байж шүү! гэхэд нь Морозов үгээ үргэлжлэн:

	— Хаан эзэн! Зарлигаа эгүүлэн ав гэж эзэн тэнгэрийн нэр барин айлтганам! Чамайг төрөөгүй байхад, тэнгэр болсон эцэг чинь надад хишиг шангаа хайрладаг байсан бил ээ! Намайг Симын Хабартай хамт явж, Свияг голд чуваш черемисийг дарахад, Ока голоос крымын хан хөвүүнийг хөөн зайлуулж, Москваг татаар цэрэг дайрахаас хамгаалахад шагнаж байсан бил ээ! Эцгийн чинь албанд, мөн чиний албанд зүтгэж, хаан эзэн минь, би олон ч удаа шарх олж, нэлээд чиг цусаа урсгасан хүн дээ! Дайн тулаанд би хар толгойгоо бодон хаацайлж үзээгүй, сайдын хуувийн газар ч хаяагаа манаж үзээгүй, чиний бага балчир байхад чиний төлөө, эхийн чинь төлөө Шуйскийнхэнтэй, Бельскийнхэнтэй би хэчнээн муудалцаж байв! Ганц нэр төрөө л би эрхэм дээд болгож, өдгөө хүртэл хэнд ч хугалуулаагүй явсаар ирсэн бил ээ! Өдгөө буурал үсийг минь чи бузарлах нь уу? Эцгийнхээ үнэн зарцыг чи доромжилж дарлах нь уу? Хаан эзэн минь, намайг цаазаар авах тушаал гаргавал гарга, толгойгоо авхуул гэж надад тушаавал тушаа, урьдын байлдаанд зоригтой ордогтойгоо адил, эрүү шүүлт зовлон тамаа эдлэхэд би аймшиггүй бэлхээн! гэхэд нь Морозовын тэр сүрхий үгэнд цөм сэтгэл хөдлөн чив чимээгүй байв. 

	Чингэтэл, нийтээрээ нам гүм байгаа тэр олны дунд Иван хаан дуугарч, тохуурхан дооглох байдлаасаа илт хилэгнэсэн байдалтай болсон нь мэдэгдэж, догшин ширүүнээр зандран өгүүлсэн нь:

	— Дэмий донгосохоо боль! Өвгөн чиний тэнэг үгийг үзвэл, нэлээд зүгээргүй алиа салбадай болж чадах шинжтэй тул, тэнэг салбадайн дээл өмс! гээд этгээдчиний зүг хандаж, — Та нар өмсүүлээд өг, наадах чинь, хөдөлбөл хүн зарж сурсан амьтан! гэлээ.

	Хэрэв Морозов хүлээн дагасан буюу эсвээс хааны хөлийн өмнө сөгдөн мөргөн өршөөн хэлтрүүлэхийг царайчлан гуйсан бол, Иван хааны сэтгэл тайтгарах ч юуны магад билээ. Гэтэл, Морозовын байдал нэн омогтой, дуу нь сүрхий зоригтой бөгөөд хүсэн айлтгаж байгаа үгэнд нь хүртэл, ер буун дагахгүй хатан зориг бүхийг Иван хаан хэрхэвч хүлцэж чадахгүй байжээ. Ер нь зоригтон хүнийг тэсгэлгүй хорсон үздэг тул, өөрөө учир утгыг нь тунгаан ухааралгүйгээр Вяземскийгаас хөндийрөн гээсэн нь даруй тэр ноёны зоригтой бөгөөд биеэ даасан байдалд нь дургүйцсэнээс болсон байжээ.

	Хааны тушаамагц этгээдчингүүд ухасхийн Морозовын дээлийг хуу татаад өнөөх хангинуур жингэнүүртэй дээл тохон өмсгөжээ.

	Морозов Иван хааны сүүлийн хэдэн үгийг сонсонгуут, эсэргүүцэхээ байж, өнөөх дээл өмсгүүлэн ноцоход нь хориг хийсэнгүй, олон этгээдчиний инээдэм наадам хийж тэр дээлийг нь өмсгөн тэгшилж тохуурхан таваа ханаж байгааг дуугүй харж, боддог юмаа дотроо бодон бясалгав. Тэр завсар Грязной нэг эрээн шовоодой малгай Морозовын толгой дээр өмсгөн, 

	— Малгайг нь мартан алдлаав шүү! гээд гэдрэгээ ухраад, Морозовт тонгойн бөхийж ёслон тохуурхаж, — Морозов сайд аа! Шинэ тушаалд дэвшсэнд чинь ёслолоо. Талийгч Ногтев биднийг наргиулдаг шиг наргиулж байгаач! гэж хэлэхэд Морозов толгойгоо өндийлгөөд олныг эргэцүүлэн хараад, зоригтой өндөр дуугаар,

	— За! Хаан эзний шинэ хишгийг хүртэн хүлээе ээ! Сайд Морозов бол, Годуновын дэргэд суухад зэрэг таарахгүй байсан билээ. Хааны алиа салбадай бол, эзний найр дээр Грязной Басманов мэтэстэй зэрэгцэж байхад таарамжтай боллоо! Хойшоо бол, тануус! Шинэ жүжигчин алиад зам гарга! Алиа салбадайд зай тавьж өгөөд, Иван хааныг яаж зугаацуулан цэнгүүлэхийг нь сонсоцгоо! гээд захирангуй байдлаар зангахад нь этгээдчингүүд өөрийн эрхгүй зай тавьж өглөө.

	Дээлийнхээ хангинуурыг жингэнүүлсээр сайд Морозов, эзний ширээний дэргэд очоод, Иван хааны тушаа вандан дээр маш ихэмсэг байдалтайгаар суусан нь, алиа салбадайн дээлийн оронд хаан ихсийн эрхэм хувцастай хүний намбатай ажээ. Чингээд, ширээ тохойлдоод, Иван хааны эгц өөдөөс нь ширтэж,

	— За, эзэн хаантан, би чамайг яаж наргиулан цэнгүүлдэг бил ээ? Наргих цэнгэх чинь бэрх болоод, барагтай юманд бах чинь ханахаа байж шүү дээ! Төр барьсан цагаасаа Орос улс дотроо элдвээр тоглон наргиж үзлээ шүү дээ, чи! Бага жаал байхдаа гудамжаар морьтой давхиж, хүн дайруулан тоглож үзлээв шүү дээ чи, Ав шувуу тавихдаа тайгачиндаа тушааж, Шуйский ноёныг хутгалуулан тоглож байсан шүү дээ, чи! Псков балгасны олноос чиний төлөө тавьсан төлөөний түшмэл чинь элдвээр дарласныг чамд гомдон мэдүүлэх гэж сайчуулаа сонгон ирүүлсэнд, тэдний сахалд буцлам халуун давирхай түрхүүлж тоглож үзлээв шүү дээ, чи! гэж хэлэхэд нь этгээдчингүүд ухасхийгээд Морозовын дайрахыг завдтал, хаан дохин тогтоолоо. 

	Тэгэхэд нь Морозов үгээ үргэлжлэн,

	— Тэр тоглоом шоглоом чинь, балчир хүүхдийн тоглоом байж л дээ, тэгээд мөдхөн тийм тоглоомоос залхуу чинь хүрч л дээ. Тэгэхлээрээ, нэртэй төртэй хүнийг албаар үсийг нь тойглож, хийд хүрээнд гэлэн болгоод эмс охидыг нь бузарлан тоглож гарсан бил ээ, чи минь! Тэрүүндээ бас залхуу чинь хүрээд, чин зүтгэлт сайчуулаа тамлан эрүүлж тоглож эхэлсэн билээ чи. Тэгэхэд урьдынхаас зугаатай тоглоом наадам мэт санагдавч, бас л байж, ард түмэн болон олон сайдуудыгаа л муучлаад байх нь юухан билээ. Христосын шашнаар бас тоглоом тохуу хийгээд үзье гэдэгт хүрлээ шүү, чи! Тэгээд, аль л архич согтуу галзуу юмыг цуглуулж, гэлэн санваартны номын хувцас өмсгөөд, өөрийнхөө биеийг гэлэн санваартны дүрэмтэй болгоод, өнөө муусайнтайгаа хөл нийлж, гэгээн цагаан өдөр гэмгүй олныг хядаж, шөнө нь хурлын уншлага уншицгаадаг боллоо. Тэгэхдээ чи өөрөө, бие чинь хүний цус бялдаад, уншлага ч унших, хонх ч дуугаргах, элдвээр ламтах болж ирлээв шүү дээ. Тэр тоглоом тохуу чинь бусад олон тоглоом наадмаас хамгийн наргиантай тоглоом чинь болж, чамаас ондоо амьтны ухаан санаанд тийм тоглоом тохуу ер орохгүй байх!

	— За, бас юу гэж хэлье дээ чамдаа, эзэн хаан минь? Яаж чамайгаа сэтгэлийг чинь сэргээн наргиулъя даа? Ийм л нэг юм хэлж үзэхээс дээ: Энэ этгээдчингүүдтэйгээ баг маг зүүж бүжин харайж, өглөөний мөргөлийн хонх дуугаргаж, хүний цус нөж сорж таваа ханаж байтал чинь, нар шингэх зүгээс чамайг Жигимонт ван дайран довтолж, умар зүгээс герман, чуд хоёр түрэн орж, өмнө зүг, наран мандах зүг хоёроос татаарын хаан аялан дайлах вий. Татаар цэрэг Москваг идэх гээд уулгалан довтлоход тэнгэрийн хөрөг шүтээнийг нь хамгаалан тулах жанжид нь байхгүй болчихсоон! Ихэс хутагтны шарилтай сүм дуган хайлж, дахин Бат хааны догшин түгшүүртэй цаг тохиолдох вий! Тэр цагт бүх Орос улсын эзэн хаан чиний бие татаарын хааны хөлд нь мөргөн сөгдөж, дөрөөнөөс нь адис авах цаг ирэх болно оо! гээд чимээгүй болчихлоо. 

	Хаан урагшаа тонгойгоод, царай нь зэвхий цагаан болчхоод, нүд нь улаанаар эргэж амнаас нь хөөс сахран сонсож суухдаа, түшлэгтэй ширээнийхээ тохойлддог бариулыг тас атгаад, Морозовын нэг ч үгийг алгасалгүй сонсож байгаа байдал нь, үг тус бүрийг нь тогтоон хатангадаад, сүүлд нь тус бүрийг нь нэг нэг тусгай эрүү оноон хариулна гэж сууж байсан шинжтэй ажээ.

	Бүх этгээдчин царай нь цав цайвгар, хув хувигар болчхоод, хааны өөдөөс зүрхлэн харах хүн нэг ч үгүй. Годунов доошоо хараад, амьсгаа авахдаа шуухирч, биедээ хүний анхаарал татахгүй юм сан гэж биеэ хураан суунам бөгөөд Малюта ч гэсэн, маш эвгүй болчхоод байв.

	Тэгж байтал, Грязной гэнэт хутгаа суга татаад, Иван хааны дэргэд гүйж очин, Морозовыг чичин зааж,

	— Хаан эзэн минь, би энэний амыг нь таглачих уу? гэхэд нь хаан, амьсгаа нь давхцан, бараг шивнэх дуугаар

	— Байг! Хэлэх гэсэн юмаа наадах чинь хэлж гүйцэг! гэхэд нь Морозов маш ихэмсэг байдалтайгаар буландан хараад,

	— Хаан эзэн бас тоглоом хүсэж байна уу? Яах вэ, би тоглоом өргөж цэнгүүлье дээ! Үнэн зүтгэлтнээс чинь эртний сайдын сурвалжит гэрийн нэгэн хүн үлдээд байсныг чи алан тонилгохоосоо түр түдэж байсан чинь, тэнгэрийн хилэгнэхээс эмээсэн буюу эсвэл тохирох эрүү цааз бодож олоогүйгээс түдсээр ирсэн билээ. Тэр чин зүтгэлтэн хүн, чамд тааламжгүй болж ял олоод, чамаас хол хөндий суудаг байлаа. Тэгэвч, хаан эзэн, чи хүнийг мартдаггүй зантай тулдаа бузар муухай Вяземскийгаа явуулж, гэр орныг нь шатаалган, гэргий хатныг нь булаалгуулахаар одуулсан билээ. Тэгээд, тэр зүтгэлтэн хүн, чиний өмнө ирж, Вяземскийг шийтгэж өгнө үү гэж айлтгахад нь, чи өөртөө тоглоом тохуу болгож, Вяземскийтэй тулалд гэж тушаасан чинь, чин зүтгэлтэн үнэнч зарц түүнийг Вяземский лав алан нидрэх байх гэж горьдсон билээ. Тэгэхэд тэнгэр түүнийг алуулсангүй, чин үнэнийг нь илэрхий үзүүллээ.

	Тэгэхлээр нь хаан эзэн, чи яасан бэ? гэвэл... гээд Морозовын хоолой чичрэн, биедээ өмссөн дээлийн жингэнүүр нь жингэнэн дуугарч үгээ үргэлжилрүүн: 

	— Тэгэхлээр нь тэр чин зүтгэлт зарцаа доромжилж муучлан тохуурхсан чинь бас багадсан шиг санагдаад урьд өмнө үзэгдэж дуулдаагүй муухайгаар дарлан доромжлох санаа төрөөд... гэж хэлэнгүүт Морозов суудлаасаа ширээгээ түлхэн босоод, өндөр дуугаар өгүүлрүүн, — Тула хот, Москва хотыг чинь дайснаас аварсан тэр хүнээ алиа салбадайн хувцас тохон өмсүүлээд, сайд Морозовоор чамайг бузар булай дагалтын чинь хамтаар зугаацуулах тоглоом тохууны хүн болгосон чинь энэ ээ! гэж өвгөн жанжны чингэж олон этгээдчингүүдийн дунд өгүүлэн зогсож байгаа дүр байдал нь маш сүртэй боллоо. 

	Тоглоом тохууны чанартай хувцасны шоовдор байдал нь үгүй болж, өтгөн хөмсгөн доорх нүднээс нь цахилгаан гялалзаж байгаа юм шиг харц нь сүртэй сүрээтэй болж, урт цагаан сахал нь дайсны дайран цавчихыг даван туулж одоо өвчүү дээр нь жавхлан төгөлдрөөр хучин бууж, хорсон буруушаах харцанд нь маш ихэмсэг жавхлан буй тул, дэргэд нь Иван хаан, шалчийсан өөдгүй амьтан шиг харагдах ажээ. 

	Чингээд Морозов сайд, дуугаа өндөр болгон үргэлжилрүүн:

	— Эзэн хаантан, одоо чиний шинэ салбадай урд чинь зогсож байна. Түүнийхээ эцсийн тоглоом шогийг нь сонс доо! Чамайг амьд байгаа дээр орос түмний ам нь айн гэлмэгдсэндээ зуурч битүүмжлээстэй гэвч чиний харгис бурангуйгаар төр барих чинь өнгөрөх цаг бий, тэгэхэд дэлхийд ганц чиний үйлдсэн хэргийн дуртгал төдий үлдээд тэнгэр сахиус хар цагааныг ялган шүүх эцсийн өдөр хүртэл үе улиран хойч үед чиний нэр чинь мөнхийн хараал хүртэх юм болж хоцорно! Тэр хар цагааны тэнгэр шүүн ялгах цагт чиний хороосон мянга түмэн амьтан, үй түмэн эрс эмс, нялхас болон өтгөс, чамд тамлуулсан, алуулсан бүгд цөмөөрөө эрүүлэн тамласан чиний муухайг дуудан, эзэн тэнгэрийн өмнө хариу нэхэн хашхирч зогсох вий! Тэр аюус4 өдөр би бас хар цагааныг шүүн ялгах мөнх тэнгэрийн өмнө хүрч одно, энэ л хувцсыг чинь өмсөн босож, алтан дэлхийд чиний надаас булаан бузарласан нэр төрөө нэхэн тулгана даа! Тэр цагт гаслан нэхэгсдийн амыг нь таглах чиний энэ бузар бурангуй харгисууд дэргэд чинь байхгүй болж, гаслан гомдогсдын тэр дууны нь хар цагааныг ялган таслагч тэнгэр сонсоод, муу шимнус болон түүний элчсийг шийтгэх үүрд бадрангуй галын цог дөлөнд чи хаяулах болно вий! гээд Морозов чимээгүй болж, хааны дотно шадарчуулыг үл тоомсорлох нүдээр ширвэн хараад, тэдний зүг нуруугаа харуулан эргэж, аажуухнаар гаран одов.

	Түүнийг хориглон зогсоох нэг ч хүн гарсангүй. Олон эгнээ ширээний хоорондуур эрхэм ихэмсэг байдалтайгаар алхан өнгөрөөд далд орсон хойно нь дээлийн жингэнүүр хангинуурын чимээ дуулдахаа байхад сая этгээдчингүүд алмайрснаа сэхээ орж, Малюта ширээнийхээ араас босоод, Иван хаанд:

	— Хаантан, түүнийг одоо нухаж орхих уу, гянданд түр хорих уу? гэж асууваас, Иван хаан амьсгаагаа авч,

	— Гянданд хорь! Айхтар харгалзаж бай! Сайн хооллуулж бай! Цагаас өмнө үхүүлэн шүүж болохгүйв шүү! Үхвэл чиний толгой авна шүү! гэлээ.

	Чингээд тэр орой хаан даруй Малютатай тусгайлан зөвлөлдөн хэлэлцжээ.

	Сурвалжит язгууртан сайд Колычевтан гянданд хоригдож Малютад байцаалган эрүү шүүлтэд тамлуулж, эзэн хаанаасаа урвах гэлээ гэж хэрэг хүлээлгээд, нэг зарим нь эс хүлээвч Иван хааны бодлоор болбол, нөхөд садан болон зарц боолыг нь барьж аваад эрүү шүүлт тулган байцаахад эзэн ноёд, нөхөд найз тэднээ мэдүүлэгтээ хэрэгт холбон гэрчилж, зодуур даалгүй гаргасан өчиг буй тул, эс хүлээгсдийг тэр өчгөөр илчилсэн гэж үзэж болох болжээ.

	Тэр урван тэрсэллээ гэсэн хэрэгт бас маш олон өөр хүн татагдан холбогдож, хааны зарлигаар хоригдон баригдаад, Москва болон Хороо балгасанд муухайгаар тамлуулан шүүлгэсээр өдий төдий хүний нэрийг холбон заасныг нь бас баривчлаад байцсаар, эрүү шүүлтэд орж тамлуулж байгаа хүний тоо нь өдөр бүхэн нэмэгдсээр сүүлдээ гурван зуугаад хүн болж ирлээ.

	Иван хаан, гадаад улсын хэрхэн үзэхийг болгоомжлон бодох тул, тэр үед Москвад байсан литвагийн элчин сайдуудын буцахыг түр хүлэгзнүүлээд, элчин буцсан хойно нэг өдөр тэр олон ялтныг нийтээр нь нидрэн цаазлуулахаар болж, тэр цаазаар авах хэсээлтийг нийтэд үзүүлж, улам сүрдүүлэн, урван самуурагсдыг айлган цочоож залхаахын учир Москвад нийт олны өмнө цаазаар аваачна гэж тогтжээ.

	Чингээд тэр цаазаар олон хүнийг аваачих өдөр бас Вяземский, Басманов хоёрыг нэгэн адил цаазаар хороохоор тогтоож, тээрэмчнийг илбэчин жатгачин гэж гал дээр шатаан цаазлах ял унагаад, хааны нойрсох лавринд аймшиггүй нэвтрэн орсон Элээг сүртэй чухал үес хорооно гэж хадгалсаар байгааг Иван хаан урьд өмнө дуулдаагүй муухайгаар тамлан алахаар бэлдэж, мөн Морозовыг нэгэн адил тарчилган алахаар шийдсэн байжээ.

	Чингээд хаан, тэр олон хүнийг яаж яаж тамлан цаазлах тухай Малюттай шөнө дүл өнгөртөл зөвлөлдөн хэлэлцэж, шөнө дундаас хойших тахианы хоёрдугаар дуунаар сая Малютыг явуулж, мөргөлийнхөө танхимд оржээ.

	
35 ДУГААР БҮЛЭГ : ЦААЗААР ХОРООСОН НЬ

	Литвын элчин сайдуудыг буцан эгсний сүүлээр уг цаазаар олон хүнийг маш сүртэйгээр хорооно гэж тогтон зарласан өдрийн урьд өдөр нь Москвагийн олон нийт тэр хороолгоны айхтар бэлтгэлийг үзжээ.

	Китай балгас гэдэг хорооны дотоодод, худалдааны өргөн талбайд хүн дүүжлэх нэн олон дүүжлүүр мод босгож, тэр дүүжлүүрийн хооронд нь бас хүний толгой авах индэр хийжээ. Толгой авах индрийн цаахна нь нэг том төмөр тогоо, хоёр баганан дээр тавьсан нуруу модноос өлгөөд толгойн цаазын индрийн нөгөө талд нь гинж хадсан ганц багана босгож, тэр баганыг тойруулан гал түлэх мод овоолон хурааж байв. Хүн дүүжлэх дүүжлүүрийн зай завсарт нь урьд өмнө амьтны үзээгүй янз бүрийн багаж тоног харагдаж байгаа нь, олны дунд янз бүрийн таамаг яриа бодол үүсгэхэд хүрч, тэдгээр таамаг үг санал олны зүрх шимшрүүлж байв.

	Чингэ чингэсээр, тэр худалдааны захад юм наймаалах гэж ирсэн улс амьтан, тэр бэрх хэцүү бэлтгэл үзэн цочирдож айн гэлмэгдсээр уван цуван тархацгааж, тэр талбай байтугай, тэр хавийн гудамжаар ч хүн үзэгдэхээ байчихжээ. Улс амьтан хашаа байшингаасаа гадагшаа гарахаа байгаад, хэцүү юм болох гэж байна хэмээн шивнэлдэн хэлэлцэж, сүртэй юм болох гэж байна гэдэг цуу үг Москва даяар тархаж, хааяагүй цочин гэлмэгдэж, нам гүм боллоо. Олон дэлгүүр мухлаг цөм хааж, гудамжинд хүн үзэгдэхээ больж, гагцхүү Иван хааны дуртай ордондоо буусан Арбат гудамжнаас элч л давхин өнгөрцгөөж, Китай балгасанд модчины сүхний чимээ, уг ажлыг зонхилон гүйцэтгүүлж байгаа этгээдчиний дүнгэр дүнгэр хэлэлцэхээс өөр ямар ч чимээ анир гарахаа байжээ.

	Шөнө болоход тэр чимээ нь намжаад, Китай балгасны хэрмийн дээгүүр мандсан сар, хүн дүүжлэх дүүжлүүр мод, гадас шор арзайтал босгосон эзгүй талбайг гийгүүлж айлын байшингийн цонхонд нэг ч гэрэл үзэгдэхгүй, гаднаасаа цөм самбар хавтсаар хаалттай бөгөөд гагцхүү хааяа нэг сүмийн гадаа буй гуутай шүтээний өмнө зулын гэрэл бүдэгхэн сүүмэлзэж үзэгднэм. Чингэвч, тэр шөнө ер хүн унтсангүй, цөм үүр цайхыг хүлээн тэнгэр сахиусандаа залбиран мөргөж байвай.

	Чингэ чингэсээр өнөөх сүрхий өглөө нь болж огторгуйд олон турлиах шогнуул, цус нөж элбэгжихийг хэдийн зөгнөж гаагалан хашхиралдаж зүг зүгээс Китай балгасанд хуран цуглаж, сүрэг сүргээрээ тэр талбайн дээгүүр нисэцгээж сүмийн загалмай ганжир, байшингийн дээврийн нуруу, дээврийн үзүүр чимэг болон өнөө олон дүүжлүүр дээр хараар эмжиж орхисон юм шиг зэрэгцэн сууцгааж байлаа.

	Чингэтэл алсаас хэц хэнгэрэг цохих чимээ дуулдаж, аажуухнаар талбайн зүг ойртон ойртсоор, тав таваар зэрэгцэн явсан морьт этгээдчиний жагсаал үзэгдэж, өмнө нь хэц хэнгэрэгчингүүд, олны дунд зам гаргаж, эзний морилоход саадгүй болгох учиртай тул жагсаалын тэргүүнд явж байгаа нь зам гудас ер нэг ч хүн үзэгдэхгүй тул, дэмий л сүр бадруулан хэнгэргээ дохиураар нь пижигнүүлэн нижигнүүлэн явах ажээ.

	Этгээдчингүүдийн сүүлд нь Иван хаан их ёслолын хувцас өмссөн, морь унаж яваа нь, алталсан нум саадаг, хоромсого агсаж, дуулганд нь деисус гэдэг паалантай зураг хөрөг чимэгтэй нь аврагч Есүсийн хоёр талд нь Эх дагина, Рашаанаар угаагч Иван хутагтны зэрэг шүтээний дүрс урлан чимсэн дуулга ажээ. Хааны хижимд эрдэнийн чулуугаар чимсэн нь гялалзаж, хар хүлгийн хүзүүнд молцгийн оронд нохойн толгой зүүжээ. Хааны дэргэд Иван хан хөвүүн явж, араас нь гурав гурваар зэрэгцэн шадар дэргэдийн бараа бологсод дагалдан жагсаж, тэдний хойноос цаазаар авхуулах ял олсон гурван зуу гаруй хүн явж байгаа нь, гинж зүүгээд, эрүү шүүлтэд тэнхээ тамиргүй болсон учир чүү чамай гэж хөлөө солбин гишгэж, олон этгээдчинд туугдан хөөгдөн явагчаан болж, тэр жагсаалын сүүлд нь олон морьт цэрэг жагсан цувж, Китай балгасанд хүрч ирсэн хойно морьтнууд цөм мориноосоо буугаад хүн дүүжлэх дүүжлүүрийн тэнд жагсваас, Иван хаан мориноосоо буулгүй орчин тойрныг хялайн үзээд, талбай дээр нэг ч хүн үгүйг ажингуут,

	— Зон олныг цуглуул! Битгий ай гэж зарла! Хаан даруй өшөөтөн хортноо цаазалж, гэмгүй хүнд хишиг хүртээнэ гэж зарлагтун хэмээн этгээдчиндээ тушааж, удалгүй тэр талбайд амьтан хурцгааж, хаалттай цонхны самбар нь нээгдэж, цонхоор айж сандарсан зэвхий цагаан царайтай гэлмэгдсэн улс үзэгдэх боллоо.

	Тэр завсар том тогоон дор түлсэн гал сүрхий ноцож толгой авах индэр дээгүүр зандалчид гарцгаасан хойно Иван хаан тушааж, алах ял оноосон олны дотроос арай хөнгөн ялтай хэдэн хүнийг ялгуулан гаргуулаад, талбайн олон цөмөөр сонсох өндөр дуугаар тэр хөнгөн ялтанд өгүүлрүүн:

	— Хүмүүс ээ! Надаас урван тэрсэлсэн талынхантай та нар найрсаг дотно байж, тэдний хамт идээ унд нэгтэй байснаар үзвэл, тэдний нэгэн адилаар тануусыг цаазалбал зохих байжээ. Гэвч би сэтгэл уяраад, та бүхний сүнсээ хохируулсан тэрүүнд тань гашуудан энэлээд амийг тань өршөөж, ялыг тань үрж, тануусыг гэмээ наманчлан зүтгэж, өчүүхэн миний хойноос залбиран мөргөж яваасай гэж тавилаа! гээд дохио өгөхөд нь өнөөх амь хэлтэрсэн хэдэн хүнийг хажуу тийш нь зайлуулан, бусад ялтнаас ялгалаа. 

	Тэгэхэд нь Иван хаан бас өгүүлрүүн:

	— Москвагийн зон олон оо! Одоо тануус цаазаар хороох тамлахыг үзнэ, тэр бол, улсаа дайсанд оруулж өгөх гэсэн тэрслүү ялтныг би цээрлүүлж байгаа хэрэг! Уйлан гашуудаж байгаад би тэдний бие махбодыг эрүүдэн тамлуулж байгаа учир нь болбол, улс түмнээ шийтгэн зонхилох шүүгчээр тэнгэр намайг тохоон тавьсан учир болно. Миний шүүн ялгасан хэрэгт хэлтгийлэн үзсэн зүйл байхгүй, библи сударт Абрахам хутга барин хүүдээ мэс тулгах гэсэн лүгээ адил би нэн дотно ойр хүнээ тахил болгон өргөж байнам! Тэдний цус нөж нь миний дайсны хар тэргүүнээ тусах болтугай! гэж хэлэхэд нь алах ялтны дундаас юуны өмнө сайд Морозовыг гаргаад ирлээ.

	Иван хаан анх уурлан уцаарласандаа Морозовыг хамгийн сүрхий эрүү тулган тамлуулахаар тогтсон билээ. Тэгтлээ зан авир нь мэдэхийн аргагүй тогтворгүйгээс буюу Москвагийн хүн бүхэн тэр сайд өтгөст нэн хайртайг бодсон улмаас ч буюу, цаазлахын урьд өдөр хуучин тушаалаа өөрчилж, арай багаар зовоон цаазлахаар тогтоосон байжээ.

	Хааны хуувийн түшмэл тэр индрийн тушаа зогсоод, урт эвхмэл бичиг дэлгээд өндөр дуугаар уншин сонсгосон нь:

	Сайд бүлгээ Морозов! 

	Чиний бие төр самууруулж, крымын хаан, литвын ван Жигимонт хоёрыг дуудан ирүүлж, Орос улсыг олон аюул самууралд учруулах гэж ам гарсан байна. 

	Чиний бие хортой дайрал үгээр эзэн хаан, бүх орос улсын хаан ноёныг доромжлон зүхэж, түүний зүтгэлтэн боол зарцыг эзний эсрэг хатган өдөөсөн байна. Түүгээрээ чиний бие үхэхээс дор тамлуулбал зохих ял олсон боловч, их эзэн, урьдын чиний гавьяа зүтгэлийг бодоод, сэтгэл энэрэнгүй учир, чамайг бусад ялтнаас онцгойлон ялгаж, түргэн үхэх үхлээр, хороон цаазалж толгойг чинь авхуулахаар зарлиг буулган, чиний эд хөрөнгийн үлдсэн зүйлийг хаан санд хураан данслахгүй болгох боллоо! гэж уншин дуудсанд толгой авах индэр дээр гарсан Морозов загалмайлан залбираад, амарлингуй байдалтай хариу өгүүлрүүн:

	— Миний бие тэнгэр болон хааны өмнө хиргүй гэмгүй ариун гэдгээ би мэдэж байнам. Сүнсээ Есүс Христос тэнгэрийн өмнө өргөн толилуулаад, эзэн хаанаасаа ганцхан юм хүснэ: Миний үлдсэн хөрөнгийг гурав хувааж, нэгэн хувийг эзэн тэнгэрийн болон сүмд миний хойноос ном буян хийлгэхийг өгч, хоёрдугаар хувийг олон гуйланчинд өглөг болгон өгч, гутгаар хувийг миний чин журамт албат боолд хүртээн, миний харьяа олон боол зарцыг би үүрдийн эрх чөлөө олгож дархан болголоо! Миний бэлэвсэн эмийг зэмлэх зэм надад үгүй, аль л дуртай хүнтэйгээ суухыг дур нь мэдэг! гэж хэлээд дахин загалмайлан залбираад толгой цавчих модон дээр хүзүү сунгахад лүсхийж сүх буух чимээ дуулдаад, Морозов сайдын толгой нь өнхрөн ойчиж, эрхэм сурвалжит түүний цус нь индрийн модыг улайлгав.

	Морозов сайдын дараагаар этгээдчингүүд хааны зэвсэгт ноён Вяземскийг, буурч Басманов, буурч түүний эцэг Басмановыг гаргахад олон цугласан хүн их л гайхан цочжээ. Эцэг Басмановыг ял унагасан учир нь, хүү Басманов эрүү шүүлтэд эцгийгээ ноцон татсан байжээ. 

	Иван хаан үхэх ялтныг заан өгүүлрүүн:

	. — Москвагийн зон олон оо! Миний болон тануусын дайсан харгис эднийг үзэгтүн! Загалмайгаас адис авч ам тангараг өгснөө мартаад эднүүс миний нэр барьж та нарыг хяхан дарлаж байсан байна. Тэнгэр ялгаж хар цагааныг тодруулахаас эмээлгүйгээр та нарын амь биеийг сувдаглан мөлжиж, энэ ард олныг хамгаалан тэтгэтүгэй гэж миний талбин тохоотол, харин тэр ард түмнийг минь хөнөөж байсан хортон болно оо! Чингээд өдгөө эднүүс хийсэн гэмт үйлийнхээ зохих хариулал хүлээх гэж байгаа нь энэ болно оо! гэлээ.

	Вяземский болон хоёр Басманов, эзнийг мэхэлсэн ял оногдож, маш сүрхийгээр эрүүлэн тамлуулж хороолгох шийтгэл олжээ. Түшмэл бичиг дуудан, тэднийг хаан эзнээ жатга хараал хийж хорлох санаа агуулан, төрийн дайсантай гэмт харилцаа байгуулж, Иван хааны нэр заан ард түмнийг хяхан дарлаж байсан ялыг нь тоочин дууджээ.

	Зандалчин, Басманов хүүг барьж аваад индэр дээр чирч гаргахад олны зүг өндөр дуугаар:

	— Буянтай түмэн минь! Үхэхийн өмнө би үйлдсэн гэмээ та бүхний өмнө илчлэн айлтгасуу! Миний үнэн өчгийг бүн бүгдээрээ мэдээсэй гэж хүснэм! Буянтай түмэн минь ээ!.. гэтэл ард нь зогсож байсан Малюта Басмановыг цааш нь үг хэлүүлэх зав өгөлгүй, уг өчгөө хэлэх гэж байхад нь толгойг нь тасар цавчин унагасанд, чихэндээ зүүсэн сүйхээ жингэнүүлэн хааны хүлгийн туурайн өмнө өнхрөн очсонд, эзний хүлэг хамраа тачигнуулан бусгав. 

	Басмановын цус болсон бие нь толгой авах индэр дээр ойчоод, муухай эрүү тулгуулан тамлуулж үхэхээсээ өмнө зэвүүн үг хэлж тонилбой.

	Тэр хүү Басмановын эцэг Басманов, Вяземский хоёрт тийм завшаан эс олдож дээрэмчин Элээгийн хамт гурвуулыг нь аймшигтайгаар зовоон тамлах зэвсэг багаж өрж бэлдсэн нэгэн индэр дээр аваачин гаргажээ. Тэр үес өвгөн тээрэмчнийг галдан шатаах ял бүхий тул түүдгийн түлээн дээр чирч гаргаад, шонгоос гинжилж орхилоо.

	Вяземский эрүү шүүлтэд тамаа эдэлж, хөл дээрээ тогтож үл чадах болсон тул, хоёр зандалчин сугадан түшиж зогсоов. Тэгэхэд нь тэр орчныг муухайгаар харан харан зогсож байгаа байдалд нь гэм хийлээ гэж гэмшсэн шинж ч үгүй, айж сандарсан байдал ч мэдэгдэхгүй байлаа. Чингэтэл, шонд уяатай тээрэмчний тойрон утаа суунаглуулан дороос нь гарч байгааг хараад, Вяземский ноён тэр тээрэмчнээр сэлмээ шившүүлээд, торхтой усанд юм харуулах үед хэлсэн үгийг нь санаж, тэр тээрмийн газар өөрийнхөө үзсэн хачин юм бас санасан нь, тэр сартай нэгэн шөнө шуугин эргэж байгаа тээрмийн хүрдэн доорх ус шинжин ирээдүйд юу болохыг үзэх гэхэд нь, ус даруй цус нөж улайгаад, арзгар хөрөө хөдөлж, төмөр бахь ангалзахыг харсан нь санаанд нь ургалаа...

	Тээрэмчин өвгөн, Вяземскийг харсангүй. Бодол болж, аман дотроо нэг юм гүнгэнэн, гинжээ харчигнуулж түүдэг галын түлээн дээр бүжисхийн, ухаан солиотой болсон шинжтэй үглэж байгаа нь:

	— Шикалу! Ликалу! Найрлан цатгах гэж олон хэрээ цуглан ирлээ! Хүрд эргэлээ, эргэлээ! Дээр байсан юм нь дор боллоо! Шагадам! Тээрмийн зүгээс салхи хөдлөөд, дайсан эсэргүүцлийн минь дайран ор! Кулла! Кулла! Түүдгийг тараан хийсгэ, галыг нь унтраа! гэж урьж байхад нь нээрээ чиг салхи талбай дээр гэв гэнэт хөдлөөд, гагцхүү гал унтраахын оронд өнөөх хуурай гишүү мөчир овоолон хураасныг нь хөөрөгдөн үлээж хуурай түлээний завсраар галын дөл дурвалзан гарч, тээрэмчнийг олон хүний нүднээс халхлан далд оруулчихлаа.

	Тэр их утаан дундаас бас

	— Шагадам! Кулла! Кулла! гэж хашхирах нь нэг дуулдаад, их түүдэг галын тачигнан асах чимээнд дарагдлаа.

	Элээгийн зүс царай муухай эрүү шүүлт тулгуулж, гянданд удтал хоригдсоноос болж нэг их өөрчлөгдсөнгүй. Бие бялдар нь маш чийрэг тул, шүүн эрүүлж байцаахыг даан тэсвэрлэсэн боловч, зүс царай нь арай зөөлөн дөлгөөн шинжтэй болж нүдний нь харц тайван тогтуун болж ирлээ.

	Хааны нойрсох лавринд орж баригдаад гянданд хориулсан шөнөөс сэтгэлдээ гэмшиж, элдэв муухай хэрэг хийсэндээ санаа зовох нь нэгмөсөн байж цаазаар авхуулах болсноо урьд болшгүй юм хийсний хариу үрийг нь амсаж, хир хилэнцээ нимгэрүүлнэ гэж бодоод, урьд олон хоног санаа амарч унтан хэвтээгүйгээ гяндангийн ялзарсан өмхий сүрэл дээр хэвтэн амарч унтсан билээ.

	Түшмэл, даруй Элээгийн хийсэн ялт хэргийг олонд зарлан сонсгоод, цааз хэсээлийг нь дуулгасанд Элээ, цаазаар авах индэр дээр гарч ирээд олон сүмийн орой өөд харж залбираад, дөрвөн зүг хурсан олонд талбайн дөрвөн зүгт гүнээ мэхийн ёслоод,

	— Буянтан түмэн минь, намайгаа өршөө! Хир хилэнцийг минь өршөөж, хулгай дээрэм хийж, хүн хороосон гэм зэмийг минь өршөөн соёрх оо! Түмэн олны өмнө миний үйлдсэн буруутай бүгдийг минь өршөөн хэлтрүүлмүү! Тамлуулан үхэх ял олсон билээ би тань, буянтан түмэн минь, бурууг минь хэлтрүүлэн айлд! гээд зандалчны зүг эргэж гараа урьд бэлтгэсэн гогцоонд нь өөрөө чихээд өгч, буурал үстэй толгойгоо нэг сэгсрээд,

	— Уях хүлэх юм бол уяж хүл л дээ! гээд ахиж огт дуугарсангүй.

	Тэр үес Иван хааны дохиогоор түшмэл бусад үхэх ял ологсдын зүг хандаж, хаан эзэндээ тэрслэн урваж, Новгород Псков хоёр хотыг литвын ванд өгч түрэг хаантай тэрслүү харилцаа тогтоож байсан ял тулгасныг уншин сонсгож, уг ялтны нэг заримыг дүүжлүүр модноо аваачин, бусад нэгийг нь бас нэг нэг зүйлийн эрүү цаазаар аваачих гэж салган туух гэж байтал нь цугласан олон түмэн өндөр дуугаар залбирал уншиж

	— Ээ, эзэн тэнгэр, эзэн тэнгэр! хөөрхий эднийг өршөөн хар! Сүнсийг нь үтэр тонилгож, зовлонг нь нимгэл! гэж дуудацгаан, зарим бас тэр хөөрхий ялтны зүг зон олны дундаас хашхиран айлтгаж,

	— Хилстэн шударга буянтан минь ээ! Маныхаа төлөө тэнгэр сахиусандаа залбираат, та минь! Тэнгэрийн оронд хүрэхдээ, маныгаа марталгүй ивээн тэтгээрэгтүн! гэж шуугилдахад этгээдчингүүд, олны тэр үгийг дуулдахгүй болгох гэж маш өндөр дуугаар хашхиралдан,

	— Уухай! Уухай! Хаан эзний дайсан өстөн сөнөтүгэй! гэж бархиралдав. 

	Чингэж байтал, зон олон хөдлөн үймцэж хүн бүхэн нэг зүг тийш харцгаан,

	— Буянтан айсуй! Хараат, хараач! Буянтан морилж ирлээ! гэж дуугарцгаав. 

	Чингээд их талбайн нэг захад нь шингэвтэрхэн сахалтай, дөчөөд орчим насны цайвгар зэвхий царайтай, хөл нүцгэн, дан бүдүүн даавуун цамцтай нэгэн хүн гарч ирэв. Царай нь жигтэйхэн номгон амарлингуй бөгөөд хүүхэдлиг сайхнаар мишээн явах ажээ.

	Айж гэлмэгдсэн, цочин сүрдсэн, харгислан догширсон янз бүрийн царайтны дунд тэр хүн үзэгдсэн нь тэр олноос этгээд өөр ялгаран харагдаж, олны сэтгэл үлэмжид хөдөлгөсөн тул, талбайн зон олон цөм дуугүй болж, эрүү цаазаар аваачих зандалчид бас гар хөдлөхөө зогсоцгоож цөм тэр буянтныг үл андах ажээ. Чингэвч тэр ухаан солиот хөөрхий хүний царайд нь тэр өдрийнхтэй адилхан тийм сонин байдал урьд өмнө огт үзэгдээгүй ажээ. Инээмсэглэдэг уруул нь чичив татав таталдан, номхон дөлгөөн сэтгэлтэй нь өөр бас нэгэн сэтгэл хямран тэмцэж байсан шинжтэй үзэгдэж, урагшаа бөхийсхийгээд, биедээ зүүсэн олон төмөр гинж, төмөр загалмайгаа харчигнуулан чимээ гаргасаар тэр буянтан гэж олны шүтдэг хүн нь зам тавьж байгаа зоны дундуур яг Иван хааныг эрслэн чиглэж явнам бөгөөд, модон эрихээ татсаар холоос инээмсэглэж, хааны зүг дуудан хашхирч яваа нь:

	— Иван аа, Иван аа! Иван минь ээ, намайгаа юунд мартаж орхив оо? гэхэд нь Иван хаан морио эргүүлэн бушуухан зайлах гэтэл, өнөөх ухаан солиотой тэр хөөрхий хүн хэдийн дэргэд нь хүрч ирээд,

	— Солиотой буянтай намайгаа хараач! хааны хүлгийн жолооноос бариад, — Чи яагаад буянтан намайг бас цаазаар авахгүй байна аа? Василий миний бие5 бусдаас юугаар дордов? гэхэд нь хаан, алтан оосроор агсарга бүснээсээ агссан алаг агсаанаас нэгэн атга алтан зоос гаргаж аваад сарвайн өгч,

	— Тэнгэр чамайг тэтгэ дээ! Май Василий минь, миний төлөө тэнгэр сахиусандаа залбираарай! гэхэд нь тэр буянтан Василий яаран хоёр гараа тостлоо дор нь гараа татан, алтан зоос газар хангинан ойчив.

	— Яа яа яа! Халхай, халцгай! гэж хуруугаа үлээн сэгсэрч хашхиран, — Чи яах гэж энэ зоосоо галд улайсгасан юм бэ? Яах гэж тамын галд улайсгасан хүн бэ? гэж хашхирахад нь Иван хаан тэсэж ядан давтаж өгүүлрүүн 

	— Василий минь, яв даа! Зайл гэм, энд байгаад яахим! гэхэд нь,

	— Үгүй явахгүй! Миний байх газар энд л, хилсээр зовогсдын хамт байх учиртай! Намайг бас үнэн ёсны төлөө тамлуулаач дээ! Юунд намайг гадуурхан үлдээгээд байгаа юм бэ, чи? Юунд намайг ингэж гомдуулж байгаа юм бэ? Бусдыг хилсээр тамлан тарчилгаж байгаагийнхаа нэгэн адил намайг бас тамлаач! гэхэд нь Иван хаан уур нь хүрч эхлэн,

	— Яв, яв! гэтэл, өнөөх солиотой хөөрхий хүн, хааны ганзага хөмөлдрөгөөс барилцаад,

	— Үгүй, үгүй! гэж байтлаа, гэнэт инээд алдаж, хуруугаараа хааныг чичин зааж, — Хараат, хараат, та минь! Энэ духан дээр нь юу ургачхав аа? Иван минь, чиний духан дээр шулмын эвэр ургачихлаа! Ямааны эвэр шиг тийм эвэр ургачихлаа! Толгой чинь, нохойн толгой болчихлоо! гэхэд нь Иван хааны нүд нь гялалзаад, дэргэдэх этгээдчинийхээ барьж байсан жадыг нь суга татаж аваад тэр буянтны өөдөөс далайн,

	— Солиотой муу, чи хойшоо бай! гэхэд нь зон олны дундаас хашхиралдаж,

	— Битгий халд! Буянтан түүнд битгий халд. Манай толгой авах чинь чиний эрх боловч, буянтан хүнд бүү халд! гэж шуугилдтал, тэр солиотой хүн, хүүхэд чиг юм шиг, солиотой чиг юм шиг инээмсэглэн мишээж хэнхдэг дээрээ унжиж байгаа олон төмөр загалмайг яаран зайлуулж, Иван хаанд,

	— Саул хаан6, намайг энэ рүү минь жадлаад орхи! Энэ рүү, яг зүрхийг минь жадал л даа! Чамд тамлуулж байгаа бусад ариун явдалтнаас би юугаар дутуу юм бэ? Намайг ч бас тэнгэрийн оронд тонилгож үзээч! Тэнд бидний хамт багтаж чадахгүйдээ атаархаж байна уу, чи, Саул хаан, Ирод хаан, номгүй бузар бурангуй хаан! гэхэд нь Иван хаан жад атгасан гар нь салганаж, тэр буянт Василийн хэнхдэгийг нэвт шаамаар болтол, зон олон дахин сүртэйеэ хашхиран хорьсон учир далайсан жадаа буулгалгүй, биеэ аргагүй баривч, хороо гаргаж салах учиртай тул, амнаасаа хөөс сахруулан, нүдээ гялалзуулан, жадаа далайсаар морио давираад, өнөөх алах ял оногдсон олны зүг дайран довтолж, ухасхийхдээ, мориныхоо тахнаас оч гялалзуултал ухасхийж, аль нэгэн дайралдсан хүнийг нэвт жадалж орхиод, цус болчихсон жадныхаа гилбэрийг доош нь болгон, байрандаа алхуулан буцаж ирэхэд нь этгээдчин өнөөх буянт Василийг холдуулан зайлуулж амжсан байлаа.

	Чингээд Иван хаан гараа дохимогц, олон зандалчин, тамлан хороох ажилдаа орж, Иван хааны цонхийсон зэвхий царайд нь хацар нь улайж, нүд нь том болоод, магнайд нь хөх судал гүрийгээд, хамар нь сарталзав...

	Тэгээд, хүн хороон алуулж цадан ханаад, өөрийн биед цус бялдаж, цус нөж болчихсон цэрэг цуухаа дагуулж, морио залан тэр талбайг эргээд зайлан одоход нь сүмийн загалмай ганжир, дээврийн нуруун дээр сууж байсан олон хэрээ турлиах шувуу далавчаа дэрвэлзүүлэн нисэцгээж, тас татан тамлагдсан гар хөл, толгой түрүү овоолоостой хэвтэж байгаа дээр бас дүүжлүүрт дүүжлээстэй олон хүүр дээр бууцгаав.

	Годунов Борис, хараахан тэр өдөр Иван хаантай ирсэн шадарчуулын дунд үзэгдсэнгүй, урьд өдөр нь Москвагаас мордсон литвын элчин сайдуудыг үдэн мордуулахад хааныг гуйсаар байгаад явалцсан байжээ.

	Цаазаар олон хүн хороосны хойд өдөр нь талбайг цэвэрлэж, үхсэн олон хүний хүүр тамтгийг нь Кремлийн хэрэм тойрсон гуунд аваачаад хаясан байжээ.

	Москвагийн ард иргэн тэр хүүр хаясан газар нь хожим хэдэн модон сүм босгож, эртний он дараалсан судрын үгээр аваас, тэдгээр сүмийг яс цусан дээр байгуулсан байвай.

	Түүнээс хойш олон жил өнгөрч, ард олон тэр аймшигтай муухайгаар хүн хороон цаазалсан сүртэй сэтгэгдлийг мартацгаасан боловч, Кремлийн гуу дагуу тэдгээр яс цусан дээр босгосон бяцхан сүм дуганууд нь хожим болтол байж, тэр сүмд орж мөргөх хүн, их ноён бөгөөд хаан эзэн Дөрөвдүгээр Иваны зарлигаар тамлуулан хороолгогсдын энхжин тонилох нь болтугай гэж ном буян хийж, хурал уншлага хийж байхыг нь сонсон дуулдаг байлаа.

	
36 ДУГААР БҮЛЭГ : ХОРОО БАЛГАСАНД ЭГСЭН НЬ

	Москвагийнхныг айлган цочоож, сүрдүүлэн гэлмэгдүүлээд Иван хаан олны өмнө биеэ агууч өршөөлт нигүүлсэнгүйн дүртэйгээр үзэгдэхийг хүсэж, гяндангийн хаалгыг зарлиг буулгаж нээлгэж, амь гарахаас өнгөрлөө гэж шоронгийн ёроолд цөхрөн хэвтэж байсан олон хоригдлыг суллууллаа. Заримд нь Иван хаан бас хишиг хүртээж хүргүүллээ. Тэр байдлыг үзвэл аль хэдийн хорсол хурж хор нь буцалж байсан нь сүүлчийн тэр айхтраар олон хүн тамлан хороолгосондоо тайлагдаж, галт уулын амсраас харван гарсан бөөн гал шиг гараад гүйцсэн мэт, хааны ухаан санаа нь амсхийж, газар бүхэнд урван тэрсэлсэн хүн байна уу? гэж эрэл хайл болохоо байжээ.

	Иван хаан, хилсгүй хүний цус нөжийг асгаруулж асгаруулж, сүүлд нь сэтгэл гэмшүүлэнтэй болдог удаа бий боловч, тэр бүрдээ тийм биш, бас бусад учир явдлын холбогдол байдаг байжээ. Тэнгэр огторгуйд элдэв юм үзэгдэх, аянга гэнэт ниргэх, ард түмэнд гамшиг зовлон ихэд тохиолдох зэргийн зүйл, түүний санаа оноонд нь тусч, заримдаа олон нийтийн өмнө буруугаа наманчлахад нь хүргэдэг байлаа. Хэрэвзэеэ тэнгэрийн шинж тэмдэг, ер үзэгдэл, өлсгөлөн гамшиг, хот балгасанд их гал гарах зэргийн аюул үгүй байвал, санаа бодолд нь сэжиг орохгүй сэтгэл мэдрэл нь сэв сэрэмжгүй байдаг байжээ. Саях их хядлагаас хойш Иван хааны сэтгэл нь иймэрхүү айван тайван, өчнөөн амьтан алуулаад, таваа ханаж амар жимэр болсон нь, өлссөн хүн юм идээд цадаж амарсантай адил тайвшран тайтгарчээ. Чингээд, үнэн хүсэл санааны үүднээс чиг биш, дадаж заншсаны улмаас л Иван хаан, Хороо балгасандаа буцах зам зуур Гурван эрдэнийн хийдийн газар хэд хоног мөргөл хийх гэж саатжээ.

	Чингэж явах зуур урагшлуур болж өмнө нь явсан албаны хүмүүс, гуйланчинд мөнгөн зоос атга атгаар хаяж явсан бөгөөд, хийдийн газраас буцахдаа хаан бас өөрийнхөө эсэн мэндийн даатгал хийж хийдийн ширээтэд их эд мөнгө өргөжээ.

	Хороо балгасанд тэр завсар хэн хүний санаанд ороогүй нэгэн явдал гарах гэж байв.

	Хааныг морилон ирэхэд нь угтан тосож их ёслолоор залрах тухай бүх бэлдэх зүйлийг гүйцэтгүүлэхээр томилон одуулсан Годунов, уг даалгасан зүйлийг ёсчлон гүйцэтгээд, дүнзэн байшиндаа царс модон ширээ тохойлдон толгойгоо тулаад сууж, сүүлийн хэдэн хоногт болсон элдэв явдал, үй олон хүнийг цаазаар аваачин хороосон түүнд бие оролцолгүй зайлсан тэр нэгэн өнгөрсөн явдал, догшин хааны зан байдал нь ямар ч болох нь огт мэдэгдэхгүй сонин хачин байдалтайг бодож, этгээдчингүүдийн элдэв хэрэг явдалд бие оролцолгүйгээр хааны өмнө бас нүүр тал алдахгүйн арга юу байхыг бодож суутал нь, зарц орж ирээд, гадаа үүдэнд Мөнгөн ноён хүрч ирээд байна гэж айлтгажээ.

	Мөнгөн ноён гэдэг нэр сонсоод Годунов гайхан цочсондоо вандан дээрээсээ босчиж, Мөнгөн ноён нэгэнт эзэн хаанд нүүргүй ялт хүн болж, хороолгох шийтгэл оногдсон хүн, гяндангаас гарч зайлсан хүн. Тийм хүнтэй харилцаа бий гэхэд Годунов даруй толгойгүй болох ажээ. Тэгтэл, Мөнгөн ноёныг ирсэнд нь оруулан зочлох ёс алдах буюу хаанд барьж өгөх юм бол, журам зүйд нийцэхгүй тул ардын санаа хүндэтгэлийг алдахгүй сэн гэж чухалчлан боддог Годунов хэрэв тэгэх юм бол, ард олонд итгэл найдваргүй болоход хүрэх тул, чингэж зүрхлэхгүй байжээ. Гайхан бодтол, хаан сүүлийн үе сайн оёг нь орж, өршөөлтэй байгаа гэдгийг санан сэтгээд, байдал иймд яавал зохихыг агшин зуур арга сүвэгчлэн олжээ.

	Мөнгөн ноёныг гэр орноосоо гадаа гарч угталгүйгээр, дотогш залан оруул гэж зарцдаа тушаагаад, гаднын илүү дутуу хүн байхгүй тул Мөнгөн ноёныг гэртээ оруулах гэж тогтсоноос хойш, хааш яаш хөнгөмсөглөсөн байдал зочиндоо үзүүлэхгүйг хичээжээ. Чингээд, Мөнгөн ноёныг дотогш ороод ирэхэд нь элсэглэн тэврээд

	— За, ноён амар амгалан морилж байна уу? Дээшээ морил. Энэ Хороо балгасанд яаж зүрхлэн буцаж ирэв? Замдаа алжаасан байлгүй яах вэ, урьдаар би зоог барьж асуун лавлах зүйлийг дараа болгоё гээд ширээ засуулан, зууш дарс барив. Чингээд их л нямбайлж Мөнгөн ноёноос,

	— Таныг орж ирэхийг хүн үзэв үү? гэж лавлан асууваас, Мөнгөн ноён цагаалган сэтгэлээр хариу өгүүлрүүн:

	— Мэдсэнгүй. Харсан хүн ч байж магадгүй. Би нуугдаж ирээгүй, шууд таны өргөөнд хүрч ирээд, этгээдчинийг даган дуурайдаггүй хүн гэж мэдэх тул, чигээрээ л ирсэн! гэхэд нь Годунов ярвайсхийсэнд Мөнгөн ноён маш итгэмжилсэн дотно байдлаар өгүүлрүүн

	— Би ганцаараа ирээгүй. Рязань хавийн хоёр зуугаад ногоон шугуйн эрчүүл7 намайг дагаад ирлээ гэхэд нь Годунов цочиж,

	— Ноён, яаж байгаа тань тэр бил ээ? гэхэд,

	— Тэд маань, боомтын тэртээ хоцорлоо. Бид цөмөөрөө эзэн хаанд толгойгоо өргөн барих гэж яваа улс, өршөөн хэлтрүүлэх, цаазаар авах алинаа хаан эзэн өөсөө толилтугай! гэхэд нь Годунов,

	— Тэдэнтэй явж татаарыг дарсан явдлыг тань би дуулсаан, гэвч түүнээс хойш Москвад болсон явдлыг та сонсов уу? гэхэд нь Мөнгөн ноён,

	— Сонссоон гээд хөмсөг атируулан өгүүлрүүн, — Би наашаа зүтгэж явахдаа, өнөөх этгээдчингүүд эцэс болж байгаа юм байх гэж бодож байсан билээ. Тэгэхэд танай тэнд чинь урьдынхаасаа бүр ч доор болсон байх шив дээ. Тэнгэр сахиус, эзэн хааныг өршөөн хэлтрүүлэх болтугай! Годунов гуай, та дув дуугүй сууж, тэр бүгдийг харж байхаас өөр юмгүй байдаг тань нүгэл болно шүү! гэвээс,

	— Ээ Мөнгөн ноёнтон, зан байдал тань ер хэвээрээ байх шив дээ! Би хаанд юу гэж хэлэх ёстой байсан юм бэ? Миний үг авах хүн гэж үү, хаан? гэхэд нь Мөнгөн ноён өөрийнхөөрөө зүтгэж өгүүлрүүн.

	— Үг авахгүй ч гэсэн, та хэлж л байвал зохих хүн. Танаас үүнийг эс сонсвол, өөр хэнээс хаан олж сонсох юм бэ? гэлээ.

	— Хаан үүнийг мэдэхгүй юм бодож байна уу? Өдий төдий хүнийг цаазаар хороосон хов гүтгэлийг хаан үнэмшиж байдаг юм гэж та бодож байна уу? гэж хэлчхээд Годунов яаран хэлээ татаж мэгдтэлээ, ховлон гүтгэх санаа бодол огт байхгүйг нь илчилж байгаа шударга чигч царайг нь хараад, Мөнгөн ноёнтой үг хэлэлцэн буй тул, тэгж хардах зовох хэрэггүй гэдгийг бодож олоод, гагцхүү дуугаа л нам болгон өгүүлрүүн:

	— Ноён, намайг хилсдүүлэн буруушаалаа. Хаан бол, өшин хорсож байдаг хүнийг цаазаар хороолгож байгаагаас биш, хааны сэтгэлийг аргалж мэдэх хүн хаа ч байхгүй. Хөлгөн сударт хааны сэтгэл тэнгэрийн мутарт гэж өгүүлсэн байдаг шүү дээ. Морозов сайд чигч шударгаар хэлэх гэж оролдоод, юу болов доо? Морозовыг цаазаар аваачаад хороочихлоо. Тэгэхэд бусад хүнд түүнээс нь болж сайн болж дээрдсэн юм байна уу? гэхэд нь Морозовын нэр сонсоод Мөнгөн ноён сүүрс алдав. Уг нь, хэдийгээр тэр сайд жаргалыг нь булаан авчихсан боловч Мөнгөн ноён тэр сайд Морозовт хайртай байжээ. 

	Чингээд,

	— Яая гэхэв дээ, Годунов гуай, юу л болдог бол, болж л гүйцдэгээс хойш яая гэхэв! Чухам үнэнээ хэлбэл, одоо Орос улсын аж төрөх нь зовлонтой болчхож, миний амьд явах дур ч нэг л тиймхэн болчихсон доо! гэж Годуновт хэлэхэд нь,

	— Ноён хэдийгээр бие хайрлахыг үл мэдэх боловч, зан авир тань тийм л тавилантай юм байж л дээ, гэвч, тэнгэр сахиус тань таныгаа харж тэтгэдэг байна л даа. Одоо хүртэл, аль болдоггүй, толгойгоо алдах юманд шургаад байхад тань гэм бололгүй мэнд л явсаар ирлээ дээ. Бодвол огт дэмий юманд амь алдахгүй хувь заяатай хүн юм даа, та минь. Долоо хоногийн өмнө та ингэж буцаж ирсэн байвал, одоо юу болчхоод байхыг тань би хэлж мэдэхгүй асан. Одоо харин нэг горь байж магадгүй шиг байна. Ганц хүсэх минь, юу юуны өмнө Иван хааны мэлмийд нь торохыг битгий зүтгэгтүн, урьдаар би хаанд бараалхаж үзье гэхэд нь,

	— За Годунов минь, их л ачтай хүн байна чи, гэвч миний тухай нэг их хүч гаргаад яах вэ, харин миний тэр ногоон шугуйн эрсийг гай гамшгаас яаж л болохоор аргалж үзээрэй. Хэдийгээр доорд муу улс боловч, гэм алдал гаргаснаа сайхан зүтгэл гавьяагаар нөхөж чадсан улс шүү! гэхэд нь Годунов, Мөнгөн ноёныг ихэд гайхан харсан нь, түүний тун бор бааз зантай, ихэрхэж чамирхаж байдаггүйд нь дасан ядаж, бас өөрийнхөө амийг огт боддоггүйг нь их л гайхан хачирхсаар тул,

	— Үгүй ноён чи, зовлонд уйдаад, амьд явахдаа дургүй болчихсон юм биш биз дээ? гэж асууваас

	— Бараг тийм ч шахуу болчихлоо. Амьд яваад би одоо яах ч юм билээ дээ гэж боддог боллоов шүү! Годунов минь, үнэнээ хэлэхэд хааяа хааяа Курбский ноён сэтгэл санаанд өөрийн эрхгүй орж ирээд, тэр ноёны явдлыг бодоод ирэхэд өөрийн биед айдас хүрмээр болж, польш нар манай дайсан биш л юм сан бол, эх нутгаа хаяад, польш руу явчихмаар санагддаг боллоо гэхэд нь Годунов

	— Харин л дээ, ноён минь, одоо цагт бидэнд хоёрхон л зам бий: Курбский ноён шиг эх нутгаасаа үүрд холдон оргох нэгэн зам, эсвэл, над шиг хааны шадар дэргэд нь үлдээд хишгийг нь хүртэх гэж хичээж суух энэ л хоёр зам байна даа. Тэгэхэд чи алиныг нь ч эс хэрэглэж, хаанаас ч зайлан одохгүй, хаантай ч санаа нийлэхгүй байдаг байна. Ингэж болохгүй шүү, ноён минь, энэ хоёрын нэгийг нь л сонгох ёстой. Орос улс нутагтаа байя гэвэл хааны таалал зарлигийг нь дага. Хэрэв хаан чамд дотно хайртай болоод ирвэл этгээдчингүүдээсээ өөрөө аяндаа хөндийрөөд ирэх байх. Жишээлбэл, эзний дэргэд бид хоёр байдаг сан бол, нэг нь нэгийгээ түшиж дэмжээд өнөөдөр би хаанд нэг учиртай үг айлтгаж, маргааш чи нэг айлтгаж байвал, хааны сэтгэлд нэг юм орж үлдэцтэй бэхэлж байх юм санж, усны дусаал ч нэг газар л дусаад байвал чулууг хүртэл цоолчихдог гэдэг шүү дээ. Тэгэхээс нэг дайраад болгочихно гэдэг бол, ноён минь, шал дэмий хэрэг! гэхэд нь Мөнгөн ноён муулан өгүүлрүүн:

	— Хэрэв тэр хүн хаан биш байсан бол, яахыгаа би андахгүй юм сан, одоо бүр толгой эргэчихлээ, тэр хүнийг эсэргүүцье гэхэд тэнгэр сахиусанд нийлэмжгүй, тэр хүнтэй санаа нийлье гэхэд би чадахгүй, намайг тэр хүн түмэн хэсэг тастана гэж тулгасан чиг, тэр этгээдчингүүдтэй нь элэгсэж би л чадахгүй! гэвээс,

	— Байз, ноён, битгий цөхөр. Түрүүн миний хэлж байсныг бодоод үз. Бид тэр этгээдчингүүдийг бодохоо байя; өөрсдөө бие биеэ барьж идэцгээг! Хамгийн том гурван хүн нь саллаав шүү, эцэг хүү хоёр Басманов ч үгүй боллоо, Вяземский ч үгүй боллоо. Хүлээж л байгаарай, бүх этгээдчин муудалцан эвдрэлдэж, гэдсэндээ хөлөө хийж дуусна аа! гэхэд Мөнгөн ноён,

	— Тэгтэл юу болох вэ? гэлээ.

	— Тэгтэл, хэрэв хаан чамайг өршөөдөг бол, дахиад л татаартайгаа тулалдахаар явахгүй юу, тэрүүнд ямар саад татлаа байх вэ? гэж Годунов Мөнгөн ноёны сэтгэлд хатангадах гэсэн санаагаа нэгмөсөн зүтгэж залхаагүйг бодон хариулбаас, Мөнгөн ноёны сэтгэлд хоёр өөр сэтгэгдэл нэгэн зэрэг багтаж шингэхэд баахан хэцүү тул, гуньсхийснийг нь татаартай тулах гэсэн санаа түр сэргээсэн тул өгүүлрүүн:

	— Нээрэн бидэнд татаарыг нүдэхээс өөр юм үлдээгүй шив дээ! Хэрэв тэднийг халдаж ирэхийг нь хүлээлгүй, бүх цэргээрээ нэгмөсөн Крымыг довтолбол, хасаг цэргийн хүч нийлэн хөдлөх цагт Крымыг бид идчих юм сан даа! гээд чингэж санахад нь дотор нь их л таатай тул инээмсэглэж орхилоо.

	Годунов Мөнгөн ноёныг гяндангаас хар хүчээр суллаж авсан явдал, Рязань хавьд татаартай тулсан зэргийг ярилцсаар гадаа орой болж тэнгэр харанхуй болсон хойно хундага тавин сууж юм ярилцсаар байв.

	Тэгж тэгж Мөнгөн ноён өндийн босоод

	— Одоо шөнө болчихлоо, явж үзье! гэхэд нь Годунов,

	— Одоо хаашаа явах нь вэ? Хоно л доо. Маргааш хаан заларч ирнэ. Тэгэхэд би айлтгаж өгнө! гэхэд нь,

	— Үгүй дээ, Годунов минь, би нөгөөдүүл дээрээ очилгүй горьгүй. Хүн хартай цар цурхийж магадгүй. Хэрэв хаан Хороондоо байсан бол, бид буруугаа хүлээн шууд л бараалхаад нэгийгээ үзэх юм санж. Эндхийн алуурчидтай цар цүрхийхгүй байна гэхэд хэцүү шүү. Бид хэдийгээр замаас хөндийхөн, яг модны захад буусан боловч, ямар нэгэн эргүүл нь дайралдаж магадгүй шүү! гэхэд нь,

	—      За тийм бол, яая гэхэв! Тэгэхдээ, хаанд хамаагүй бараалхана гэж болохгүй, миний хэл хүргэхийг л хүлээж суу! гээд, — Үгүй, арай л буруу хаалгаар гарах гэж байна чи, энүүгээр гар гэж Мөнгөн ноёныг гол хаалгаар гаргахыг чиглэж явсныг нь сугадан түшиж, арын хаалгаар гаргаад, тэвдэн ёсолж захируун:

	— За ноён минь, сайн яваарай, тэнгэр сахиус өршөөн харж, чиний хэрэг учир нь олдох вий! гэж мордуулаад, арын замаар явахыг нь түр хүлгэзнээд, Мөнгөн ноёныг хоно гэхэд эс хоносонд нь дотроо их л баяртай байшиндаа орлоо.

	Хойд өглөө нь хаан, Хороо балгасандаа маш их ёслолоор дайснаа ялан дарж гавьяа байгуулсан юм шиг орж ирсэнд этгээдчингүүд боомтоос ордонд нь хүртэл «Уухай! уухай!» гэж хашхиралдан угтан хүргэлцвээс, гагц хөгшин өрлөг эх Онуфриевна л зад загнан тосож, ордны шатан дээр гарч ирэн угтахдаа

	—      Муухай хар мангас! Ийм махчин чамайг газар дэлхий яаж дааж явуулж байгаа юм бол? Хар алуурчин чамаас хүний цус ханхлаад байна л! Москвад хүн хядаад, чи ямар аймшиггүй, Сергий хутагтны хүрээнд зүрхлэн ордог юм бэ? Тэнгэрийн аянга ёс буруутсан чамайг чөтгөр шулмын цэрэгтэй чинь бут ниргэж орхино доо! гэж аашлавч, хаан түүнийг огт тоосонгүй. Учир нь, гадаа тэнгэр үүлгүй цэлмэг, нар сайхан гийж, тэнгэрийн аянга, их догшин хар салхи ч үгүй, ордны маягтай дээвэр, алаг эрээн байшингийн алт будаг нь наранд таатайхан гялалзаж байсан байв. Иван хаан эмгэний үгэнд огт хариу хэлэлгүй, хажуугаар нь өнгөрч, дотоод өргөөндөө орвоос, эмгэн өрлөг эх нь хойноос нь харан харан, таягаараа шалаа тоншин зүхсэн нь:

	—      Байз даа, байз даа! Тэнгэрийн аянга энэ ордыг чинь ниргэж бузар булай Хороо балгасыг чинь шатаан арилгах вий! гээд, хөлөө чүү чамай хөдөлгөж, замд нь дайралдсан ордныхны ихэд хулчийн зайлсхийж байгаагийн дэргэдүүр ууртай муухайгаар харан оров.

	Тэр өдөр үдийн хоолноос хойш хаан баяртай хангалуун байгааг нь ажаад, амсхийдэггүй зантай мөртөө түр хажуулдаж амармаар байгааг нь дагаж, Годунов хойноос нь амрах лавринд оролцсон нь, хаанд нүүртэйн учир, бусад хүнд мэдэгдэлгүй айлтгах зүйл байвал дагаж ордог заншлаар дагалдан орох учир бүрдсэн ажээ.

	Хааны нойрсох лавринд хоёр ор байгаагийн нэг нь огт дэвсгэр үгүй, дан банзан ор түүн дээр хааны сэтгэлд гэмшлэн төрж гуних цагт биеэ цээрлүүлэн, хатуу юман дээр хэвтдэг байжээ. Нөгөө арай өргөн нэгэн орон дээр зөөлөн нэхий өдтэй хөнжил дэр засаастай түүн дээр хааны сэтгэл чилэх юмгүй бол хэвтдэг байжээ. Тийм тохиол ховорхон тул, зөөлөн орон дээр барагтай бол хэвтдэггүй байсан ажээ.

	Үүнд Иван хааны занг нь андашгүй таньж, сайн муу оёг орсны нь нэвтэрхий мэдэх хэрэгтэй байлаа. Хаан чингэж гэмших үедээ бас тэр бүр өршөөлт нигүүлсэнгүй сэтгэл төрдөггүй, заримдаа гэмшин гутардгаа шумнас л ордослож, урван тэрслэгсдийг даран хөнөөхийг бодуулахгүй гэж оролдсон байх гэж боддог тул, шумнасын тэгж байгааг нь мөргөл наманчлал хийж дарна гэж улам ширүүн харгис болдог зантай байжээ. Бас царай нь хэдийн амарлингуй боловч дотроо тайван талбиун байсны шинж гэж үзэж болохгүй, наанаа тийм дүр үзүүлээд, цаанаа хүний зан байдлыг битүүгээр сүрхий аждаг тул, ярьж байгаа хүний санааг нь биш болгож, өршөөлтэй байна гэж бодтол нь нэгт хилэгнэн сүрдүүлдэг зантай байжээ.

	Гэвч Годунов, тэр занг нь огт үл андах тул, бусдын таньж мэдэхгүй хувилгааг нь ер анддаггүй сүрхий ажигч хүн тул Иван хааныг зөөлөн өдөн дэвсгэрт орон дээрээ хэвтэхийг нь хүлээсхийгээд, хааны царайд алжааснаас өөр шинж тэмдэггүй байгааг нь тааруулан, огт бэлтгэлгүйгээр шууд үгээ үүсгэн сэдэж асууруун:

	— Хаантан, ялт хүн олдсон сураг сонсов уу? гэхэд нь эвшээж,

	— Ямар ялтан! гэж асууваас,

	— Өнөөх тэрслүү Вяземскийг сэлмээрээ цавчсаны улмаас гянданд хоригдсон Мөнгөн ноён яагаа вэ! гэхэд нь, 

	— Аа, тэр богширго одоо баригдах нь тэр үү? Хэн барьж авав? гэхэд,

	— Хэн чиг бариагүй дээ, хаан эзэн минь. Өөрөө л хүрч ирээд, бас Рязанийн тэнд татаарыг дарсан ногоон шугуйнхаа сайчуулыг дагуулаад иржээ, хааны өмнө буруутай толгойгоо тушаах гэж байна! гэхэд нь,

	— Сэхээ орж л дээ. За, чи уулзав уу, түүнтэй? гэхэд нь,

	— Уулзлаа, хаан эзэн минь, шууд надтай уулзана гээд хүрээд ирж, таныг Хороо балгасандаа байгаа байх гэж ирээд намайг айлтгаж өгнө үү гэж хүссэн. Би түүнийг барьж авах гэснээ, Малюта зусардаж байна гэж бодох болов уу? гэж санаад, Мөнгөн ноён ерөөс толгойгоо тушааж ирсэн тул, хаашаа ч зайлахгүй байх гэж бодлоо гэж Мөнгөн ноёны талд орсон шинж байдал, далдын өөр санаа, бодол агуулсан тэмдэггүй шууд илэрхийгээр үнэнээ хэлсэн байдал үзүүлжээ. Урьд үдэш Мөнгөн ноёныг арынхаа хаалгаар үдэж гаргасан нь чингэж уулзсаныг нь хаанаас далдлах гэсэн санаа огт биш (тэгвэл сүүлд аюултай болох хэрэг), хорооныхноос хүн мэдээд урьдаж хаанд айлтгаад Годунов өөрийг нь харлуулах вий гэж болгоомжилсон санаа байжээ. Тэгээд Мөнгөн ноёныг цаазаар авхуулсан Вяземскийн дайсан байсныг нь цухуйлгасан санаа бол бас урьдаас бодож бэлдсэн арга байжээ.

	Хаан нэг эвшээгээд, юм хэлсэнгүй тул, Годунов хааны царайг ажаад ил далдаар унтууцан уцаарласан тэмдэггүй харин чиг Мөнгөн ноён өөрийн дураар хаанд биеэ тушаалаа гэсэнд дотроо битүүхэн тааламжтай байсныг ажжээ.

	Иван хаан хүн амьтны цус асгаруулж, хамаг бүгдийг сүрдүүлэн цочоож байхдаа олны өмнө шударга чигчээр барахгүй өршөөл энэрэл төгөлдөр байдалтай хүн болох гэж хичээдэг тул, хүн алах хядахдаа шударгаар бурууг залхаан шийтгэсэн хэлбэртэй болгох гэж оролддог учраас хааны агууч уужим дотортой гэхэд их дуртайн дээр тэгж итгэн шүтэх явдал тун ховорхон тохиолддог тул, бүр чиг дуртай байдаг байжээ.

	Годунов нэг хэсэг чимээгүй хүлээж байгаад, хааны хариу үг хэлүүлэхийг сонсон мэдэх гэж асууруун:

	— Жаа, хаантан, Малютыг дуудуулах уу? гэхэд нь, Иван хаан, саяын олон хүн цаазаар хороосондоо сэтгэл нь ханаж, дахиад хэдэн хүний толгой авлаа ч гэсэн нэмэр болж, нэг хэсэг хүний мах цус идэхийг түр намдасхийснийг нь сэргээхгүйн тул, Годуновын өөдөөс ширтэн хараад,

	— Чи ер намайг хүн амьтан алахгүйгээр байж чадахгүй юм гэж бодож байна уу? гэж зэмлэсхийн хэлээд, — Төр самууруулдаг хортон этгээд бол нэгэн зүйл, Вяземскийг шархтуулан цавчсан Мөнгөн ноён нэг өөр зүйл шүү дээ. Нөгөө тэр ногоон шугуйн эрчүүлийг хэнийг нь өршөөн хэлтрүүлж, хэнийг нь шийтгэн цээрлүүлэхийг жич болгосугай. Гадаа ёслолын шатны өмнө цөмөөрөө цуглаг. Энэ амсхийх танхимаасаа гараад яахыгаа би тэр тухайд мэдсүгэй! гэхэд нь Годунов, хааныг сайхан жаргаарай гээд мэхийн ёсолж гаран одлоо.

	Ийнхүү хэрэг хаашаа болох нь хааны нойрсоод босохдоо ямар оёгтой байхаас нь шалтгаалах болчихлоо.

	
37 ДУГААР БҮЛЭГ : ЯЛ ХЭЛТРҮҮЛЭН ҮРСЭН НЬ

	Годуновоос хэл хүргэсэн учир Мөнгөн ноён өнөөх ногоон шугуйн олон эрчүүлтэйгээ хааны ордны гадаа хүрч ирвэй.

	Чингээд тэд нь шарх сорви болчихсон, уранхай нооронхой хувцастай, зарим нь ноосон тэрлэгтэй, зарим нь нэхий дээлтэй, зарим нь дурсан чархитай, зарим нь хөл нүцгэн, зарим нэг нь толгой түрүүгээ боочихсон, цөм малгай зэвсэггүй, дуу чимээгүй хаан хэзээ өндийн гарч ирэх бол гэж шахалдан зогсож байв.

	Тэр сайн эрчүүл, анх удаа Хороо балгасанд орж ирж байгаа биш, урьд хуурч, гуйлгачин болж мөн сургуультай баавгай хөтлөөчингүүдийн дүрээр явж байсан улс, зарим нэг нь Мөнгөн ноёныг суллах гэж Билзэг, Элээ хоёрыг Хороо балгасанд орж ирэхэд гал тавьж галдан шатааж байсан улс байсны дотор уншигч бидний таних хүн ч тэдний дунд олон, бас таних олон хүн чиг дутуу байв. Дутуу нь Орос улс орноо хамгаалж саяын рязанийн талд дайнд унасан хүмүүс бас дайснаа дараад хэсэн хэрж сурсан, буруутай толгойгоо хаанд тушаахгүй золбин явъя хэмээгсэд ажээ. Тэдний дунд Билзэг, Митька, шар үст дууч эр, өвгөн Элээ үзэгдэхгүй байлаа. Билзэг, Морозов сайдыг Вяземскийтай хар цагаанаа ялган тулах үеэр Хороо балгасанд үзэгдээд, хожим хаашаа алга болсон нь мэдэгдэхгүй, Митька мөн Билзэгийг дагаад сураг танаггүй болж, өнөөх шар дуучийг Мөнгөн ноён өөрөө хороож орхисон бөгөөд Элээ өвгөнийг одоо Кремлийн хэрмийн ёроолд нохой шувуу махыг нь идэж байгаа билээ.

	Мөнгөн ноёныг дагаж ирэгсдийг шатны дээд талд хээтэй бяцхан гонхоор далдалсан жижиг цонхоор хаан тэднийг сэмхэн ажиж байгааг огт мэдэлгүй, хоёр цаг шахуу хүлээн зогсож байлаа. Тэр олон сайн эрчүүл, хоорондоо нөхөдтэйгөө ч үг солихгүй, явган хаалга, гол хаалганы дэргэд овооролдон цугласан олонтой ч ярихгүй ганцаараа бодлого болон зогсож байгаа Мөнгөн ноёнтойгоо ч үг солихгүй байж байв. Түүнийг сонирхон харж байгаа олны дунд бас хааны өрлөг эх зогсолцон, таягаа тулаад бөхийж Иван хааныг гарч ирээд дахин харгислахаас нь татан хориглох санаатай хүлээж, орчин тойрныг ширгэчихсэн нүдээрээ харж байв.

	Иван хаан, далд цонхоороо сэмхэн тэр ялт хүмүүсийг харж таваа ханаад, үхэх сэхэхийнхээ нэгийг хүлээж, дотроо их л зовуурьтай байгаад нь амтархан бахархаад гэнэт хэдэн зоогчингуудаа дагуулан шатан дээр гарч ирсэнд, хээтэй таяг тулж, алтан хоргой дээл өмсөн гарч ирсэн хааныг үзүүт олон дээрэмчин, цөм сөгдөн, толгойгоо бөхийлгөсөнд Иван хаан нэг хэсэг дуу чимээгүй байгаад

	— За, олон уранхай нар сайн байна уу? гээд Мөнгөн ноёны зүг, — Чи яах гэж Хороо балгасанд хүрч ирэв? Гяндангаа санаад ирэв үү? гэхэд Мөнгөн ноён маш даруугаар хичээнгүйлэн айлтгаруун:

	— Хаан эзэн минь, гяндангаас би өөрийн сайн дураар гараагүй, ногоон шугуйн эрчүүл намайг хүчээр аваад явчихсан билээ. Тэгээд тэд минь Ширин Мурза Шихмад ноёны цэргийг дарсныг хаан эзэн толилж байгаа биз ээ. Бид хамт хүчээр татаарыг дараад одоо хамтаараа хаан эзэндээ биеэ тушаалаа. алан цаазлах, авран өршөөхийгөө хаан эзэн өөрөө л толилон айлд! гэхэд нь Иван хаан, олон дээрэмчдээс,

	— Тэгвэл, тануус Мөнгөн ноёны хойноос нэхүүл болж Хороо балгасанд ирсэн хэрэг үү? Хэзээнээс таних болсон улс вэ? гэхэд нь дээрэмчид нам дуугаар

	— Хаан авай, энэ ноён, манай ахлаачийг Медведевкийн тосгонд дүүжлэн алах гэж байхад нь амийг нь авран салгасан билээ. Тэгээд ахлаач маань гяндангаас авч гарсан юм! гэхэд нь,

	— Медведевка тосгонд уу? гээд инээмсэглэж, — Тэр бол Бозлогийн эргүүлийн хүнтэй нь торлогдоод тавьсан тэр удаагийн явдал болох гэж байна уу? Би тэр хэргийг санаж байна. Мөнгөн ноён чамайг тэр анхны чинь ялыг би үрж хэлтрүүлээд чамайг дахин ял өдүүлж Морозовынд миний албаны хүнд халдсанд чинь урьдын хэлэлцээр ёсоор гянданд хорьсон билээ. Чи тэр тухайгаа юу гэх хүн бэ? гэж асуусанд Мөнгөн ноён хариу өчихийг завдтал, эмгэн өрлөг эх урьдаж,

	— За, чи мууг нь тоочоод яахим! Буруу номтныг дарж, Есүсийн шашныг хамгаалсанд нь хишиг хүртээхийн оронд өө сэв олох гэж шагайдаг чинь юу бил ээ? Москвад амьтны мах цус идсэн чинь багадав уу, улайрсан чоно! гэхэд нь Иван ширүүлж,

	— Дуугүй бай, муу эмгэн! Чам шиг эмээр би заалгахгүй! гэвч, Онуфриевнын зэвүүг нь хүргэхээс болгоомжилсхийн Мөнгөн ноён тийш харж байснаа, сөхрөн хүлээж байгаа олон дээрэмчний зүг хандаж,

	— Дүүжлүүлмэрүүд, ахлаач тань хаа байна? Урагшаа давшиг! гэхэд нь Мөнгөн ноён дээрэмчний төлөөнөөс айлтгаж:

	— Ахлаач нь энд байхгүй байгаа, хаан эзэн минь. Рязанийн тулааны сүүлээр яваад өгсөн. Би хамт наашаа ирье гэсэн боловч дагаж өгсөнгүй гэхэд нь,

	— Дагаж өгсөнгүй гэнэ ээ? Миний бодоход нойрсох танхимд тэр нэг өвгөнтэй сохор хүн болж орж ирсэн тэр л байх вий. За, уранхайцуул, сонсож бай! Би танай ахлаачийг эрж олуулаад, шар модонд шорлон суулгаж цаазална! гэхэд нь эмгэн зэвүүцэж,

	— Байз даа, чамайг өөрийг чинь хойд насанд чинь эрлэг шорлох вий! гэж дуугарахад нь хаан, түүнийг нь үл сонсооч болон, олон дээрэмчний зүг хараад өгүүлрүүн:

	— Тануус өөрийнхөө сайн дураар надад биеэ тушааж ирсэн учир, яах вэ, тануусын ялыг тань өршөөн хэлтрүүлсүү! Таван торх бал ундаа гаргаж эдэнд өг! Аз ямар байна? Хөгшин тэнэг эм чиний сэтгэл ханав уу? гэхэд нь эмгэн өрлөг эх уруулаа өмөг өмөг гээд чимээгүй байв. 

	Олон дээрэмчин баярлалдан

	— Хаан эзэн урт насалтугай! Эзэн хаандаа хүчээ өгч зүтгэнэ! Буруутай гэмтэй зүйлээ эзний өмнө гавьяа байгуулан солино! гэж хашхиралдсанд Иван хаан

	— Эдэнд хүн бүрд нэг сайн дээл, хүн хүнд НЭГ НЭг зоос шагнаж, этгээдчингүүдийн дансанд нэрийг нь оруул. Дүүжлүүрмэрүүд, миний этгээдчиний алба хаах дуртай юу? гэхэд зарим дээрэмчин түгдэрсхийвч, олонх нь

	— Хаан эзэн хаа л заасан газарт нь зүтгэнэ ээ! гэж хашхиралдав.

	Тэгэхлээр нь Мөнгөн ноёны зүг хандаж Иван хаан нэлээд хангалуун байдалтайгаар асууруун:

	— За юу гэж бодож байна? Цэргийн албан жагсаалд эд чинь тэнцэх үү? гэхэд нь Мөнгөн ноён айлтгаруун:

	— Цэргийн жагсаалын албанд таарах нь таарна л даа. Гэвч, хаан эзэн, этгээдчингүүдийн дансанд битгий оруул! гэхэд нь хаан, Мөнгөн ноёныг тэр дээрэмчнээ тийм нэр хүндтэй албанд тааран тэнцэхгүй гэж бодсон, байх гэж ухаараад,

	— Би өршөөл хишиг хүртээхдээ, хагас дутуу хүртээдэг хүн биш шүү! гэж дуугарахад нь Мөнгөн ноён санамсаргүй үг алдаж,

	— Тийм хишиг гэж яаж байх вэ? гэхэд нь Иван хаан гайхан харав. Тэгэхэд Мөнгөн ноён баахан түгдэрсхийж өгүүлрүүн:

	— Эзэн хаан минь, эд үнэн сайхан зүтгэл байгуулсан билээ; эдэнгүйгээр бол, татаарууд, Рязань хотыг идэх гэж зорих сон! гэхэд Иван хаан, Мөнгөн ноёныг муухай гэгчээр хараад,

	— Тийм л юм бол, этгээдчиний дансанд ороход яагаад болохгүй юм бэ? гэхлээр нь Мөнгөн ноён арай зөөлөн үг олж ядан,

	— Болохгүй учир нь гэвэл, хаан эзэн минь, эднүүс муу улс боловч, чиний болдоггүй муухай этгээдчингээс дээр улс юм л даа! гэж санамсаргүй боловч зүрхлэн хэлсэн үгэнд нь Иван хаан цочирдож, Мөнгөн ноён нэгэн удаа ч биш, олон удаа эрс шуудаар үнэн үгээ хэлсээр ирснийг нь санаад, үхэх ял олсон Мөнгөн ноён, өөрөө сайн дураараа Хороо балгасанд хүрч ирээд биеэ хааны дур зоригоор болгоход тушаасан түүнийг бодвол, эсэргүүцэж балмагдсан гэх аргагүй тул, Мөнгөн ноёны саях хатуу зоримог үгийг юу гэж үзэх вэ? гэж гайхан тээнэгэлзэж байтал нь, бас нэг шинэ хүн үзэгдэж, хааны анхаарлыг татсан нь, олон дээрэмчний дунд жараад насны хэртэй бөгөөд цэвэрхэн гэгчийн хувцастай хөндлөнгийн нэгэн хүн шургалан ороод, хаанд мэдэгдэлгүйгээр Мөнгөн ноёнд биеэ үзүүлэх гэж оролдож, ар эгнээнээс хэд хэдэн удаа гараа сэм сунган өргөж, Мөнгөн ноёны хормойноос нь татах гэж ядаад дахин олон дээрэмчний ард нь нуугдаж байсныг хаан зааж,

	— Тэр юун гэгчийн амьтан бэ? гэтэл, өнөөх өвгөн, олны ард нуугдан далд оржээ.

	Хэдэн этгээдчин, өнөөх олны дунд гүйн орж, тэр хүнийг чирч гаргасанд Иван хаан түүнийг сэжиглэн харж,

	— Чи юун хүн бэ? гэж асуутал Мөнгөн ноён өвгөн Михеичийгээ таниад яаран айлтгаруун;

	— Энэ миний хөтөч байна. Надаас тэгэхэд салаад уулзаагүй... гэхэд нь Михеич айсан баярласан хоёроосоо болж хэл нь ээдрэн,

	— Зөв зөв, хаан эзэн минь! Миний ноён зөв айлдаж байна!.. Ноёныг баригдсанаас хойш би уулзаж чадаагүй бил ээ! Хаан авай, би ноёноо нэг ханатлаа харж үзсүү! гэхэд нь хаан, тэр Михеичийг харданхан харж,

	— Чи ноёндоо юу мэдэгдэх гэж оролдсон бил ээ? Юунд чи тэдний ард нь нуун далдалсан бил ээ? гэхэд нь,

	— Болгоомжилж байсан юм аа, хаан эзэн минь, этгээдчингүүдээс чинь болгоомжилж байсан юм! Горьгүй муухай улс шүү!.. гэснээ чимээгүй болчиход нь хаан, царайгаа төв өршөөнгүй болгохыг хичээн,

	— Ямар улс гэлээ, чи? Миний этгээдчин чухам ямар улс болохыг, өвгөн чи зоволтгүй хэлээд бай! гэхэд нь Михеич хааныг нэг хараад, дотор нь онгойж,

	— Ер бид литвын дайны өмнө хүн болсоор ийм улсыг үзээгүй бил ээ, хаан авай минь! Би муулах гэж байгаа ч юм биш, ер нь, горьгүй улс даа, хар хогууд чинь! гэж хааны царай өршөөлт зөөлөн мэт үзэгдсэнд зүрх орж хэлэв.

	Ний нуугүй үнэнээ хэлэхийн хувьд эзэн зарц хоёр яг адил юм аа гэж Иван хаан гайхан, өвгөнийг дэмий л ширтэн харваас, өрлөг эмгэн хажуугаас нь,

	— Чи энэ хүн рүү нүдээ бүлтийтлээ хардаг чинь юухан бил ээ? Амьдаар нь залгиж орхих гэсэн юм уу? Үнэн үг хэлж байнав шүү! Орос улс оронд урьд хэзээ ийм булай муухай улс байсан юм бэ? гэхэд нь Михеич дэмжих хүнтэй боллоо гэж баярлаад,

	— Зөв өө зөв, эмээ минь! Орос улсын дотор хамаг гай гамшиг тэднээс л үүссэн хэрэг шүү дээ! Сайдыг ч тэднүүс гүтгэн ховлож харлуулсан шүү! Хаан эзэн минь, тэдний үгэнд орж бүү итгэ! Эмээлээсээ нохойн толгой зүүсэн тэр муусайнууд, хэл ам нь чиг нохой хуцсан шиг худалч! Манай ноён бол, хаанд үнэн санаанаас зүтгэсээр байтал, тэр Вяземский Бозлог хоёр л элдвээр ховлон гүжирдсэн байхгүй юу. Сая эмээ их л үнэн үг хэлсэн, Орос улс нутагт тэдэн шиг муухай махчин ер үзэгдэхгүй байх! гээд өвгөн Михеич, орчин тойрон нь байсан этгээдчингүүдийг эргэж харан, ноёндоо ойртосхийн дөтлөөд, та нар чоно боловч, намайг зууж чадахгүй болсон доо! гэсэн юм шиг зогсов.

	Хаан шатан дээр гарч ирэхдээ дээрэмчдийг өршөөн хэлтрүүлэхээр шийдээд гарч ирсэн боловч, нэг хэсэг баахан тэвдүүлж үзье гэж бодсон байжээ. Тэгтэл, өрлөг эхийн үгнээс болж зэвүү нь хүрээд ирсэн боловч, сайхан зан оёг нь орсон үе тохиолдсон тул, уурлахын оронд Онуфриевныг элэг доог болгож, шадарчуулын нэрийг нь буруулаад, далимд нь бас Мөнгөн ноёны хөтчийг тоглоом тохуу болгоё гэж шийдээд, Михеичээс гэнэн байдал дүрэм үзүүлэн,

	— Этгээдчинийг тусгүй гэж үзэж байна уу, чи? гэж асуухад нь Михеич,

	— За, хаан эзэн минь! Тустай гэж түүнийг чинь хэн хэлэхэв? Бидний литваас буцаж ирсэн цагаас аваад энэ л этгээдчингүүдээс болж, ноёнд минь гай түй тусч байхгүй юу? Энэ яргачидгүй бол ноён минь хаан эзнийхээ өмнө урьдын адил нүүртэй талтай байхгүй юү? гэж хэлээд хааны бие хамгаалагч нарыг баахан эмээсхийн хараад, дотроо бас сэтгэрүүн: "За, дүүрсэн хэрэг, хар хогуудыг. Би толгойгоо алдсан чиг, эзэн ноёноо хааны өмнө зөвтгөж өгнө!" гэж шулуудан бодтол, хаан Мөнгөн ноёнд:

	— Сайн хөтөчтэй хүн байна даа, чи минь! Миний боол зарц нар энэ шиг чин сэтгэлтэй байвал юу бил ээ? Удаж байгаа юм уу, хөтөч чинь болсоор? гэхэд Михеич, хааны сайшаасан үгэнд урамшиж, хөндлөнгөөс өлгөж аван:

	— Иван хаан эзэн минь, ноёндоо би хар нялхаас нь хүчээ өгсөөр ирлээ. Таалал төгссөн эцэг ноёнд нь зарагдаж зүтгэсээр ирсэн билээ. Эцэг минь, энэ ноёны өвгөд хүчин зүтгэж байсан билээ. Би үр хүүхэдтэй байсан бол, үр ач минь, ноёны үр ачид зүтгэх юм сан даа! гэхэд нь хаан өршөөнгүй дуугаар

	— Өвгөн чи үр хүүхэд үгүй хүн үү? гэв.

	— Хаан авай минь, би хоёр хүүтэй юм саан. Хоёулаа нас барсаан. Хоёулаа эзэн хааны цэргийн албанд Полоцк хотын тэндэх байлдаанд, Пронский ноёнтой манай ноён мантайгаа явж, Полоцк хотыг тэнхрүүлэн байлдахад амь үрэгдсэн билээ. Миний их хүү Василийг мондийн польш цэрэг дайран ороод сэлмээрээ толгойг нь хага цавчиж орхисон билээ. Дүү Степаны нь хэнхдэгийг нь нэвт буудаж зүүн хөхөн дээгүүр нь хуягийн мөрөвчтэй нь цоо буудаж энүүгээр нь сум орчихсон юм гээд Степан хүүгийнхээ хаагуур сум туссаныг өвчүүндээ зааж үзүүлэхэд нь Иван хаан толгой дохин, Михеичийн хоёр хүү амь үрэгдсэнд өрөвдсөн байдал үзүүлэн,

	— Ай хөөрхий! За яах вэ, өвгөжөөр минь, хоёр хүү чинь нас барсан чиг дахиад хүүгийн хутаг байх байлгүй дээ! гэхэд нь,

	— Дахиад хүү олдохгүй байх! Авгай минь хэдийн нас барчихсан болохоор, хүүхдийг ямар, ханцуйнаасаа сэгсэрч байгаад гаргаж унагах юм биш хойно яана? гэхэд нь хаан,

	— Яах вэ, дахиад нэг авгай олж авахад чинь болно шүү дээ гэж хөтөч өвгөний санаа засах гэсэн байдалтай дуугарахад нь Михеич өвгөн, хаантай үг хэлэлцсэнээ бүр маасайж,

	— Эм олдох нь ч олдолгүй яах вэ дээ гэж инээмсэглээд, — Ганцхан би эмд дургүй болчихсон доо, хаан авай минь, эм эдлэх нас минь чиг өнгөрч байна даа! гэхлээр нь хаан,

	— Эм дотор олон янзын эм бий шүү! гээд Онуфриевныг дээлээс нь шүүрээд, урагш түрэн өгүүлрүүн, — Эм хийвэл, энэ байна! Өвгөн чи энийг авч нийлэн суугаад, эвтэй эетэй, үр хүүхэдтэй бол л доо гэхэд нь олон этгээдчин, хааны тоглоом тохуу хийж байгааг нь ухаараад тачигнатал инээлцсэнд, Михеич ихэд гайхаж, хааны өөдөөс нэг хараад, тоглоом хийж байна уу даа? гэж ажихад нь, хааны царайд огт инээдэм болгосон шинж үгүй байв.

	Тэгтэл, өрлөг эхийн сохойж ширгэсэн нүд нь гялалзаад, Иван хааныг загнан донгодож,

	— Ичгүүргүй, шашин номгүй чи муу! Яах гэж хүнийг дарлаж байгаа юм бил ээ, чи! Бузар булай хар вэ? Түй! Ичих гутахыг мэдэхгүй тэрсүүд! гээд, таягаараа шат тоншоод, уруулаа улам ууртай муухайгаар омолзуулан, хамар нь хөв хөх өнгөтэй болчихлоо.

	— Эмээ минь, битгий маягла л даа! Би чамд сайн нөхөр олж өгөх гэж байхад, яаж байгаа чинь энэ вэ? Би зуучилж байна. Энэ хүн чамд хайртай болж, бэлэг зэлэг өгч, ухаан сэхээ оруулах вий! Өнөө орой, үдшийн мөргөлийн сүүлээр гэрлэх хуримыг чинь хийе! За өвгөжөөр гэргий чинь ямар санагдаж байна? гэхэд нь Михеич ихэд сандран тэвдэж,

	— Хаан авай, өршөөн хэлтрүүлж хайрла! гэлээ.

	— Үгүй яав, чи? Санаанд чинь хүрэхгүй байна уу? гэхэд нь Михеич гэдрэгээ ухарч,

	— Юуны хүрэх барих гэж! гэж уйлагнан дуугарваас, Иван хаан,

	— Дасвал таатай бололгүй яана! Би инж дагуулж их юм өгнө шүү! гэхэд нь дээлээс нь хаан атгасаар байгаа Онуфриевныг Михеич өвгөн их л аягүйрхэн хараад, гэнэт хааны өмнө сөхрөн

	— Хаан авай минь, наана! Ингэж намайг шившигт оруулснаас цаазаар аваачвал аваач! Энэ хар хог авгайтай сууснаас, би толгойгоо авхуулсан дээр! гэхэд нь Иван хаан нэг хэсэг дуугүй байж байснаа гэнэт тачигнатал ихэд инээж, Онуфриевныг дээлээс нь барьж байснаа тавиад, эмгэнийг хараал тавин нулимсаар ханиасаар далд орох завсар өгүүлрүүн:

	— За яах вэ! Ёс гэж хэллээ, ер болоогүй нь яамай! Би та хоёрын жаргалыг бодсон болохоос биш, албаар суулгах гэж байгаа юм биш! Эзэн ноёндоо хэвээрээ хичээн зүтгэж бай. Мөнгөн ноён, чи наашаа хүрээд ир. Чиний хоёрдугаар ялыг чинь үрж хэлтрүүллээ. Энэ шалдангуудыг чинь би этгээдчингүүдийн дансанд оруулахгүй. Жиздра хотын зүг, харуулын цэрэгт очиг. Тэгвэл татаартайгаа ноцолдох дуртай бол чадлаа үзэлцэх юм мундахгүй бий. Чи харин... гээд Иван хаан, Мөнгөн ноёны мөрөн дээр нь гараа тавиад, ерийнхөө даажигнадаг байдалгүй, онц дотно өршөөлт дуугаар үргэлжилж өгүүлрүүн:

	— Чи миний энд үлд дээ. Би чамайг этгээдчинтэй эвлэрүүлж өгнө. Маны байдлыг дотночлон таниад ирвэл, гадуурхан бишүүрхэхээ байна вий, чи. Татаарыг даран дайлахад сайхан боловч, миний дайсан ганц татаар төдий биш; татаараас дор юм ч бий. Тэднийг л чи шүдээрээ зууж, шүүрээр тас шүүрдэж сур л даа! гээд Мөнгөн ноёны мөрийг нь алгадаад, гараа мөрөн дээр нь тавьсан хэвээр маш элэгсэг найртайгаар өгүүлрүүн

	— Мөнгөөн, чи шударга үнэнч дотортой хүн, хэл чинь зальхай үгүй, ер надад ийм л зарц хэрэгтэй юм санж дээ. Этгээдчиний дансанд бүртгүүл л дээ, би чамд орон гарсан Вяземскийн тушаал олгоё! Би чамд итгэж байна, чи намайг урван худалдахгүй байх гэхэд нь олон этгээдчин цөм Мөнгөн ноёныг машид атаархан харцгааж, шинэ нэг сүрхий амьтан мандаж гарлаа гэж үзэцгээж, холхон зогсож байсан хэсэг этгээдчин, хоорондоо шивнэцгээн, дургүйцсэн байдлаа үзүүлж, хааныг тэдний гавьяа зүтгэлийг нь огт бодолгүй, толгой дээр нь гаднаас ирсэн ялт хүнийг сурвалжит сайд, эртний ноён язгууртан хүнийг тавилаа гэж зэвүүрхжээ.

	Тэгтэл, Мөнгөн ноён, Иван хааны үг сонсоод зүрх нь шимширч, биеэ барих гэж хүчлэн зориод өгүүлрүүн,

	— Эзэн хаан минь, хишиг ингэж хүртээсэнд би ихэд баярлан талархнам, гэвч, тэр харуулын цэрэгт намайг бас явуулан соёрхоно уу. Энд миний хийх юм байхгүй, хороо балгасын байдал төлөвт би уулаас дасаагүй хүн, тэр харуулын цэрэгт очвол, харин ч хүч хүрэлцэн буй цагт эзэн хаандаа чадлаараа зүтгэсүгэй! гэхэд нь Иван хаан, Мөнгөн ноёны мөрөн дээр тавьсан гараа татан авч

	— Аа, тийм вий! Ноёны таалалд бид мэт зохисгүй үзэгджээ! Миний зэвсэгч байснаас хулгай дээрмийн хүнтэй хамт байх нь дээр болж байгаа юм биз дээ? гээд дайран даажигнан өгүүлрүүн, — Тэгвэл яах вэ, би хүнтэй хар баагаар найрсаг сайн болох гэж оролддоггүй, хүнийг албаар барьж суулгадаггүй хүн. Тануус хамт ижилдэн дассан юм бол, яах вэ, хамт алба хаавал хаа л даа! За, дээрэмчдийн жанжин сэнгүн ноён, замдаа сайн яваарай! гээд Мөнгөн ноёныг тоомсоргүй дурамжхан хараад, араараа эргэж, цаашаа ордондоо орчихжээ.

	
38 ДУГААР БҮЛЭГ : ХОРОО БАЛГАСНААС МОРДСОН НЬ

	Годунов, Мөнгөн ноёныг мордтолоо манайд бай гэж үнэн санаанаасаа хэлж гэнэ ээ. Тэгэхдээ Годунов, хааны хөдлөх өгүүлэх байдлыг гээлгүй ажин шинжиж, одоо хаан хилэгнэн сүйд хийхгүй, гагцхүү Мөнгөн ноёныг нэг их элэглэн дотночлохгүй хөндий шиг байх төдийгөөр л хязгаарлана гэдгийг ажин мэджээ.

	Мөнгөн ноён бол, Максимд ам өгснөө гүйцэтгэж, хааны орд хүрээнээс нь шууд тэр анд агсан Максимынхаа эхийнд очиж, Максимын загалмайг нь өгчээ. Тэр үес Малюта гэртээ эзгүй. Хөгшин нь хүүгээ нас элэгдсэнийг дуулсан байж, Мөнгөн ноёныг орж ирэхэд, төрсөн хүүгийн адил дотноор үзэвч, Максимын захисан зүйлийн нь гүйцэтгээд салах ёс хийж явах гэхэд нь нөхрөөсөө айж тогтоон саатуулах зүрх хүрсэнгүй, үүдэндээ хүртэл ерөөсөөр үдэн гаргаж билээ.

	Орой Годунов Мөнгөн ноёныг унтах өрөөнд нь үлдээн шөнийн жаргаланг хүсээд гарахад нь Михеич ноёноо санаж баярласан сэтгэлээ ханаж, их юм ярилаа.

	— Жа сайд гуай удтал зовсны сүүлээр надад баярлах цаг ирж дээ! гэж өвгөн их л бахархаж өгүүлрүүн, — Баригдсанаас чинь хойш би ер орох гарах газраа олж ядан, ноёны минь сураг гарах бил үү? гээд Москва Хороо балгас хоёрын хооронд холхилоов шүү! Тэгээд өнөөдөр тэр дээрэмчидтэй хүрч ирлээ гэсэн мэдээ олж сонсмогц, хааны хүрээнд тэнхээ мэдэн гүйж очтол, хаан хэдийн шатан дээр залран гарчихжээ. Тэгээд, өнөөх олон сайн эрсийн хоорондуур нь чамдаа ойртох гэж зүтгэсээр тэсгэлгүй хормойгоос чинь чангаах гэтэл, хаан харчхаад, айхын ихээр айлаав шүү! Үхтлээ мартахгүйгээр айлаав шүү. Маргааш сүмд мөргөл даатгал хийж, нэг нь чинийхээ эсэн мэндийн төлөө айлтгана, нөгөө нь тэнгэр намайг тэр хөгшин шуламстай суулгалгүй, хар төвөг зовлонгоос салгасанд буян хийнэ гээд Морозовын орон гэр, эд хөрөнгийг нь талсан тэр явдлаас юу хийж, яаж байснаа тоочин, Билзэгт хэл хүргээд тээрмийн газар очоод Еленатай дайралдаж, Морозов ноёны нутаг усанд зарц нартай нь очиж ирсэн тул, хатан Елений нь мөн тэр лүү нь хүргэж өгснөө завсарт нь олон юм дурдан ярихыг Мөнгөн ноён залхасхийн сонсож суув.

	— Сайд гуай минь, гэж өвгөний ярьсан нь, — Би нүд балай хүн биш, дуугүй явдаг боловч, юм ажиж харж явдаг хүн шүү дээ. Үнэнээ одоо хэлбэл, Морозов ноёныхоор явахад чинь би их л дургүй байсан шүү. Сайн юм болохгүй дээ гэж боддог байсан. Тэгээд Морозов ноёнтой нэгэн ширээнд суугаад, нэгэн цом сархад ууж суухад чинь чиний төлөө миний нүүр улайж байсан. Чи, авай минь, миний санааг ухаж байгаа биз дээ. Чухамдаа чиний буруу биш ч гэсэн, хүнд бас тийм явдал тохиолддог юм даа? Тэр ноёны хувьд тэгж байх чинь нүгэл шүү дээ. Одоо яах вэ, байдал өөр болж ирлээ, Морозов ноён ч таалал төгсөж хатан нь нөхрийнхөө өмнө журам эвдлээ гэж хэлэлцэх зүйл үгүй боллоо. Нас нь ч хөөрхий залуу юм хойно, хэдий болгон бэлэвсэн болж явах вэ дээ! гэж үглэхэд нь Мөнгөн ноён дургүйцэж,

	— Михеич минь, намайгаа бүү зэмлэн цөхөө л дөө, одоо тэр минь хаа байна, юу болж байгааг нь мэдэх үү чи, түүнийгээ л хэлж өг л дөө! гэхэд нь,

	— За, тэгэм за, хүлээж бай, би цөмийг нь дэс дараагаар нь хэлж өгье л дөө. Би өнөөх ногоон шугуйн сайн эрчүүлээс өнөөх тээрэмд эргэж хүрч ирэхэд минь, тээрэмчин надад, манайд галбинга шувуу нисэн орж ирлээ. Далмад хаанд хүргэж өгнө үү? гэдэг байж, би анхандаа юуны галбинга шувуу, ямар Далмад хаан гэж байдаг юм бэ? гэж ухааныг нь олсонгүй. Тэгээд, хатныг надад үзүүлэхэд л сая галбинга шувуу гэж түүнийгээ хэлсэн юм байжээ гэж ухаарлаа. Тэгээд хатныг Морозов ноёны нутаг усанд нь хүргэх гэж мордсонд, хатан анхлан юм дуугарахгүй, доошоо хараад яваад байлаа. Тэгсээр нөхрийнхөө тухай баахан баахан асууж эхлээд, сүүлд нь тэр гэж займруулсхийж байгаад чамайг бас, буруу харж байгаад, далимдуулсхийх байдалтай асууж, тэр ч яах вэ, эмэгтэйчүүдийн зан нь юм газар. Тэгэхэд бид мэдсэн бүгдийгээ хэлж өглөө. Тэгсэн чинь, хөөрхий урьдынхаасаа улам ч гуньхарч, толгойгоо унжуулаад, цаашаа замын турш юм ер дуугарахаа байчих сан аа, Морозов ноёны нутаг усны захад хүрч, арваад дууны газар үлдээд байхад, сэтгэл нь зовсон байдалтай болж ирэхэд нь, юундаа зовж цөхөж байна вэ? гэж асуучихсан чинь, усан нүд болж уйлж орхилоо. Тайтгаруулах гэж оролдож, Морозов ноёнтон эсэн мэнд шүү! гэхэд минь, улам ихээр уйлж гарав аа. Харж харж, ер хэлэх үгээ олж ядаад, — Мөнгөн ноён, бас хэдий гянданд боловч, эсэн мэнд л байх учиртай гэлээ. Хэлэх үг ээ олж ядаад, яаж дуугүй байх вэ гэж хэлсэн тэр үг минь арай л биш болж гэж бодогдлоо. Нэрийг чинь дуулмагц, гэнэт морио зогсоогоод,

	— Үгүй өвгөн гуай минь, би Морозовын нутаг ус ороод горьгүй! гэдэг байж, яадаг бил ээ, хаашаа явах болж байна, тэгвэл бид чинь? гэхэд, өвгөн гуай, модны цаанаас тэр загалмай ганжир харагдаж байна шүү дээ гэлээ. Тэгж л байна гэлээ. Тэгэхэд, тэр чинь эмэгтэйчүүдийн хийд юм аа, намайг тэр лүү л хүргэж өгнө үү дээ? гэдэг байж, би тэнд нэг долоо хоног хэртэй хүлээж, тэнгэр сахиусанд залбирч сууя, тэгээд Морозов ноёнд хэл хүргэнэ. Тэр тухайд миний хойноос хүн явуулах вий гэдэг байж, тэгэхэд нь яая гэхэв, тэр хийд хүрээний газар хүргэж өгөөд ширээт чавганцад тушааж өгөөд ирлээ гэж Михеичийн хэлэхэд, Мөнгөн ноён,

	— Тэр хийд хүртэл аль хэр хол бэ?

	— Тээрмийн газраас дөчөөд дууны газар болох байх, Москвагаас арай ч хол бол уу. Гэвч Жиздра орох замд маань тааралдах бий гэхэд нь Мөнгөн ноён,

	— Михеич минь, над нэг тус болж үзээч. Би маргаашаас нааш мордож болохгүй болчихлоо. Миний харьяат эрчүүл, эзэн хаанд шударгаар зүтгэнэ гэж загалмайгаас адис аван амлах ёс гүйцэтгэнэ. Тэгэхэд, чи минь, өнөө шөнөжингөө хөтөлгөө морьтой нисээд, биеэ ч бүү хайрла морио ч бүү хайрла, хар хурдаар довтлон очоод, тэр хатныг надтай заавал уулзаач, уулзахаас нааш ер ямар нэгэн үйлс шийдэж болохгүй гэдгийг сэнхрүүлэн захиж өгөөч! гэхэд нь,

	— За, яах вэ тэгж үзье. Чи ер нь тэр хатныг сахил хүртэж чавганц болчихоос болгоомжлон сандарч байгаа юм биш байгаа? Хаанаас тэгэх вэ дээ. Нэг жил хяраатай баахан уйлж унжина биз, тэгэлгүй чиг яах вэ; Морозов ноёныхоо хойноос гашуудалгүй чиг яах вэ, хөөрхий тэр ноён тэнгэрийн оронд энхжиг! Тэгээд яах вэ, хуримлан гэрлэж бололгүй яах вэ, хэдий болгон бид уй гашуу болж явах вэ! гээд Михеич тэр шөнөдөө өнөөх чавганц нарын хийд орж, Мөнгөн ноён, үүр цаймагц Годуновтой салах ёс хийх гэж одвоос, Годунов, дадсан заншлаараа хэдийн хааныг бараадаж, үүрийн хурал мөргөлд ороод ирсэн байв.

	— Яагаад ингэж эртлэн босов? гэж Годуновоос асууж өгүүлрүүн,

	— Хороо балгасны бид ингэж эртлэх ч яах вэ. Та өчигдрийн явдлын сүүлээр хэвтэж амарч л байвал таарах юм сан даа. Манайд тохь муутай байна уу? гэж асуугаад, ажин харж байгаа байдлыг нь үзвэл, Мөнгөн ноёны нойр хулжсан учрыг хэдийн мэдсэн шинжтэй аж, ерөөс Мөнгөн ноёнд ихэд элэгсэг бөгөөд үнэн сайн байж, олон удаа тус болсны дээр нэн ялангуяа хааны дэргэдэх шадар бус хүнээс шал өмнөө байдалтай нь Мөнгөн ноён дотроо нэнд ойшоож үзэх болсон тул, Еленад хайртайгаа илчлэн хэлбээс, Годунов инээмсрэн өгүүлрүүн:

	— Би түүнийг хэдийн мэддэг! Хороо балгасанд анх ирэхдээ Вяземскийн өөдөөс харж байсан байдлаас чинь би таньж мэдсэн билээ. Тэгээд, Морозовын тухай танд зориуд яриад туршихад, тэр хүнтэй найртай сайн байсан боловч, ярихдаа та дургүй байсан билээ. Ноён ер бодсон санаснаа нуун далдалж чаддаггүй хүн байна. Юу л бодвол, санаа байдал, даруй царайд илрэн мэдэгдэхийн дээр үг хэлэхэд дэндүү үнэнч гэдгийг би дурдалтай байна. Өчигдөр хаанд этгээдчингүүдийн дансанд нэрээ оруулах дургүй гэж шууд ний нуугүй хаанд хариулсанд тань би хөндлөнгөөс их л зовлоо гэхэд нь Мөнгөн ноён,

	— Үгүй, би ондоогоор юу гэж хариулах бил ээ? гэхэд нь

	— Хааны хишигт тал өгөөд хүлээн зөвшөөрөх ёстой байсан даа гэвээс,

	— Годунов гуай, та тоглоом хийж байна уу, нээрээ хэлж байна уу? Би яалаа гэж хаанд тал өгч болох вэ? Та өөрөө этгээдчингүүдийн дансанд нэрээ бичүүлсэн хүн гэж үү? гэхэд нь

	— Би шал өмнөө байдалтай хүн. Юу хийх гэж байгаагаа би мэддэг шүү. Хаанд би хөшин хөндөлддөггүй, хаан өөрөө намайг этгээдчиний дансанд оруулах дургүй, би биеэ тийм болгож чадсан. Хэрэв та тэр Вяземскийн оронд ороод, эзний зэвсэгч нь болдог сон бол Иван хааны шадар хүний тоонд ороод, улс орондоо тус бүтээж болох учиртай юм сан. Тэгвэл, бид хоёр явдал санаа нийлж, тэр этгээдчингүүдийн, аягүйдвэл, үндсийг нь тасалж орхих юм сан! гэхэд нь,

	— Үгүй, Годунов гуай, би тэгж чадахгүй хүн. Та өөрөө миний санаа бодол, царайд минь илрэн мэдэгдээд байдаг гэж хэлсэн шүү дээ хэмээвээс Годунов өгүүлрүүн

	— Тэр бол, биеэ барьж үзсүү гэж хичээдэггүйгээс болж байгаа хэрэг. Хэрэв тэр шударга үнэнчээ нэг дарж аваад, өнгөндөө этгээдчин болсон байдал үзүүлэн чадвал тань, бид хоёрын хийхгүй юм байхгүй болох сон! Одоо намайг үз л дээ: гав ганцаардаад, мөсөн дээр гаргуулчихсан цурхай шиг цоройж, хүн болгоноос болгоомжлон хардаж, үг бүрийг хэлэхээс өмнө эргэцүүлэн бодох гэсээр толгой заримдаа эргэхэд хүрдэг! Хэрэв хааны шадар хоёулаа болсон байвал, хүч маань бас хувь нэмэгдэх асан. Таны адил чигч хүн, цөөхөн шүү, ноён минь! Чин үнэнээ хэлбэл, анх учирсан цагаасаа би дотроо танд горьдож байлаа шүү! гэхэд нь Мөнгөн ноён,

	— Годунов гуай, тийм юманд би тэнцэхгүй хүн. Хүний зан байдалд нийлүүлж үзэх гэж хэчнээн оролдоод, ер болж өгдөггүй байлаа. Та харин, заяа тань таныг тэтгэг дээ, тийм зүйлийн ажилд чадмар хүн шив дээ. Үнэнээ хэлэхэд, анх таныг заримдаа бодож байгаа нь нэг янз, хэлж байгаа нь шал өмнөө байхыг би их л ойшоодоггүй байлаа. Одоо би санааг тань таниад, таны тэр аргаар илүү зохистойг ухаарч байна. Би тэгэхэд санаа байвч, чадахгүй, ерөөс тэнгэр надад тийм арга чадал заяасангүй. Үгүй одоо болсон хойно ингэж байдаг минь юу чиг бил ээ дээ? Хаан нэгэнт намайг миний хүссэн ёсоор харуулын цэрэгт явуулж байгаа шүү дээ гэхэд нь,

	— Тэр яах вэ, дахиад татаарыг дарвал, хаан дахин бараалхуулах вий. Ганц, хааны зэвсэгч болохоосоо л өнгөрсөн дөө. Гэвч этгээдчингүүдийн дансанд нэрээ оруулах юм сан гэж зүтгэвэл тань ёсоороо болгох байлгүй яах вэ. Хэрэв татаартай байлдан дараагүй юм гэлээ ч гэсэн, Елений бэлэвсрэх хугацаа өнгөрөх тухайд Москва орж ирж болно шүү дээ. Чавганц болчих вий гэж бүү зов. Тэгэхгүй. Би хүний сэтгэл мэдэхийн хувьд танаас илүү. Елена, Морозов ноёнд дуртайдаа гэргий нь болсон юм биш, тэгээд чавганц болох хэрэг нь ч алга. Асгарсан цус, уйлсан нулимс арилгахыг түр хүлээ, тэгээд гэрлэх хуримд тань би түрүү болж явалцана гэхэд нь Мөнгөн ноён хариулруун:

	— Годунов гуай, таны сайхан санаанд би их л баярлаж байна. Надад их тус хүргэсний хариу юу ч хийж чадаагүйдээ миний сэтгэл зовж байна. Хэрэв таны төлөө эрүү шүүлт хүлээ гэх юм уу, байлдаанд амиа үр гэвэл, би ер хойш суухгүй асан. Этгээдчинд л намайг ор гэж бүү баал. Хааны шадар бараа болж би бас л болохгүй учир нь, нэг бол ерөөс хүний үнэрээ алдах хэрэгтэй болно, нэг бол таны адил чадал хэрэгтэй болно. Тэгэхэд би чадахгүй, хий л сэтгэлээ зовоох хэрэг болно. Тэнгэр хүн бүрийн хэрд нь таарсан хувь заяасан нь, адилшаавал шонхрын нисэх нь нэг янз, хунгийн нисэх нь бас нэг өөр байгаа шиг, өөр өөрийнхөөрөө л явахаас, тэгэхдээ чин үнэнийг л барьж явахаас илүү юм юу байх вэ? гэхэд нь Годунов,

	— Тэгвэл, Мөнгөн ноён та намайг, шулуун замаар яваагүй, тойруу замаар явж байгааг минь буруушаахаа байв уу? гэж асуухад нь,

	— Годунов гуай, би таныг буруушаавал, нүгэл болно байгаа даа. Өөрийнхөө тухай өгүүлэхийг байя өрөөл олонд та хэчнээн тус хийв дээ. Миний дагуулж ирсэн тэр олон бас, таны туслаагүй бол, муугаа үзэх байж л дээ. Түмэн олон танд хайртай байдаг нь аргагүй юм байна даа. Бүгдээрээ таныг л горьдон харж, улс даяар таны зүг санаж сарвайдаг боллоов шүү дээ! гэхэд нь Годуновын хүрэн бор царай нь бахархан улбар болж, нүдэнд нь таашаалтай байдал мэдэгдэв. 

	Мөнгөн ноён шиг тийм хүнийг өөрийнхөө зан явдалтай зохицуулах гэдэг бол, их л бахархалтай бөгөөд, хүний сэтгэлийг биедээ татдаг чадалтай байдлыг үзүүлж байна гэж тийнхүү баярласан ажээ. 

	Чингээд өгүүлрүүн:

	— Ноёнд би бас хариу тал өгсүү. Миний ганц хүсэх юм гэвэл, хэрэв та надад нэгэн мөрний хүчин өгч чадахгүй гэлээ ч гэсэн, намайг муу хэлсэн үг сонсвол, бүү итгэх болоосой! Намайг муу хэлж гүжирдэгчид миний тухай мэддэг үнэнээ хэлж өгөх болоосой! гэхэд нь Мөнгөн ноён өгүүлрүүн:

	— Тэр тухай та санаа бүү зов! Таныг муу хэлэх байтугай, муугаар бодохыг оролдсон хүнийг ч би тэгүүлэхгүй. Миний ногоон шугуйн эрчүүл одоо ч гэсэн, тэнгэр сахиусандаа таны төлөө залбирч байгаа, нутаг усандаа буцах завшаан олдвол, садан олондоо ч гэсэн таны эсэн мэндийн төлөө залбир гэж захих улс. Тэнгэр заяа тань харж, танд муу юм халдан хохируулахгүй болоосой! гэвээс, Годунов, даруугаар доошоо харж өгүүлрүүн:

	— Муу санаагүй явдаг хүнийг тэнгэр тэтгэдэг дээ! Тэнгэрийн тааллаар л болтугай! За тэгээд ноёнтон, дараа удалгүй учиртлаа баяртай. Гэрлэх хуримдаа намайг урина гэдгээ бүү мартаарай! гээд найрсгаар тэврэлдэн салах ёс хийхэд нь Мөнгөн ноёны дотор нь онгойлоо. 

	Годуновын бодсон юманд бараг ташаардаггүйг нь итгэн боддог болсон тул, Еленийг яадаг бол гэж саяхан сэтгэл зовниж байсан нь тайтгарлаа. Тэгээд удалгүй өнөөх явган баг цэргээ удирдан мордоход нь Хороо балгаснаас гарч явах үед нь нэгэн явдал тохиолдож, тэр үеийн хүний боддогоор бол, муу ёрын шинжтэй юм боллоо.

	Мөнгөн ноёны харьяат тэр цэрэг нь нэг сүмийн дэргэдүүр өнгөрөхдөө, замд нь маш олон гуйлгачин сүмийн довжооноос аваад гудамж дүүрэн зам хааж, ямар нэгэн баян ноён хүний өглөг хишиг түгээхийг хүлээж байсанд тэр олны зам гарган зайлахыг хүлгэзнэн аяархан урагш давшиж явтал нь нас барсан хүний хойноос унших номын эгшиг дуулдаж хэний хойноос ном буян хийж байгаа юм бэ? гэж Мөнгөн ноёны асуухад, Малюта татаарт алагдсан хүү Максимынхаа хойноос ном буян хийлгэж байна гэж улс хариулав. Тэгтэл нэг их муухай бархирах дуу гараад, түмэн дотроос муужран унасан нэгэн эмгэнийг дамжлан гаргаж ирснийг үзвэл, маш эцэнгэр царай нь нулимс болоод, хилэн малгай дороос үс нь сэгсийн унжжээ. Тэр эмгэн бол Максимын эх байжээ. Малюта нь бэлэвсний хувцас өмсөн, сүмийн довжоон дээр цаанаас гарч ирээд Мөнгөн ноёны өөдөөс харсан нь тэр удаа Малютын царайд нэг их муухай харгисын байдалгүй, мансуурсан царайтай болчихсон байв. Тэгээд, өнөөх эмгэнийг довжоон дээр салхинд тавь гэж дэргэдэх хүнд тушаагаад сүмд ном буян хийж байгаа хуралд дотогшоо орчихсонд Мөнгөн ноёны харьяат эрчүүл малгайгаа авч, загалмайлан залбирсаар сүмийн хаалганы дэргэдүүр өнгөрвөөс хойноос нь нөгчигсдийн сүнс удирдах уншлагын «Хутагтан лугаа энхжүүлэн атугай» гэдэг сүртэй залбирал ерөөлийн үгийг уртаар татан эгшиглэн унших чимээ сүм дотроос дуулдаж байв.

	Мөнгөн ноён тэр гунилтай номын үгс сонсон, Максимыг санахдаа дотор маш аягүй боловч, Годуновын тайтгаруулан хэлсэн үг сэтгэлд нь ороод үхэгсдийн ном буян хийж байсан хурлын гунилт үзэгдэл мөдхөн мартагдаж, харанхуй модонд орсон замын нугачаанд хүрээд Хороо балгасын зүг нэг эргэж хараад, Иван хааны ордны алтан оройт дээвэр нь далд ороход, санаа амарч, сэтгэл талбиун болсон шиг бодогдлоо.

	Тэр өглөө сэрүүхэн бөгөөд нартай байлаа. Дээрэмчин байсан хүн цөм сайн хувцас, зэр зэмсэгтэй болоод Мөнгөн ноёны хамт явсан морьтой бараа болоочдын хойноос зоригтойхон алхалж, модон дунд ороод ирэхэд, Мөнгөн ноёны ардаг морь нь явуут дундаа унжсан мөчрийн навч шүүрэн шүүрэн, Максимын нас барснаас хойш Мөнгөн ноёноос салахгүй болсон Буян гэдэг нохой, түрүүлэн давхиж заримдаа салхи үнэрлэн сагсгар үстэй хоншоороо өргөж, заримдаа хажуу талын чимээ сонсон чихээ сэртийлгэж холын ямар нэгэн чимээ модонд дуулдвал чагнанхан гүйж явлаа.

	
39 ДҮГЭЭР БҮЛЭГ : СҮҮЛЧИЙН УЧРАЛ

	Мөнгөн ноён баг цэргээ дагуулан хэдэн хоног аялж чавганц нарын хийдийн зүг эргэх замын тушаа хоног тааралдахад, цэргээ үлдээгээд, Хатны хариу хүргэж ирэх гэж явсан Михеичийг тосох гэж ганцаараа мордоод шөнөжин зогсолгүй явсаар үүрээр замын нэгэн бэлчирт унтарч байгаа галын хажууд сууж байгаа Михеичийнхээ бараа харлаа.

	Морины төвөргөөн сонсоод, Михеич босон харайж, ноёноо таниад,

	— Ээ, ноён минь! Одоо очилтгүй боллоо! Тэнд очоод ерөөсөө хэрэггүй болчихлоо! гэж хашхирахад нь Мөнгөн ноёны зүрх шимшрэн,

	— Юу болчхов оо? гэж асууваас,

	— Одоо дүүрчээ, ноён минь! Жаргал үзэх заяагүй юм байж дээ, бид. Даан чиг! гэж дуугарахад нь Мөнгөн ноён мориноосоо яаран бууж,

	— Юу болчхов? Хатан яачхав? гэхэд нь, өвгөн дуугүй болчхов.

	— Үгүй, Елена яачхав? гэж Мөнгөн ноён ихэд сандран тэвдэж асууваас, Михеич муухай царайлаад, урамгүй өгүүлрүүн:

	— Елена байхгүй. Евдокия чавганц л бий болжээ! гэхэд нь Мөнгөн ноён шарваад, мод түшин налав. 

	Михеич өөдөөс нь өрөвдөн хараад,

	— Ноён минь, яая гэхэв дээ! Тэнгэрээс л тэгж заяасан хувь зохиолтой байж л дээ, азгүй цагт төрсөн биднүүс! гэхэд нь Мөнгөн ноён, баахан сэхээ орж,

	— За, бүгдийг нь яриад бай! Намайг хайрлаж байхын хэрэг алга. Хатан хэзээ сахил хүртэв? гэхэд нь

	— Морозов ноёныг цаазаар авхуулсан мэдээ хүрмэгц сахил хүртжээ, хийдийн газар хаанаас даатгалын бичиг ирж, бүх цаазаар авхуулсан хүний нэрийг дурдаад, тэдний хойноос ном буян хий гэсэн байжээ. Намайг хүрэхийн урьд өдөр сахил авчихжээ гэхэд нь,

	— Чи уулзав уу? гэлээ.

	— Уулзлаа, ноён минь гэж хариулахад Мөнгөн ноён нэг юм хэлэх гээд амнаас нь үг гарсангүй.

	— Түрхэн зуур л уулзсан даа. Анхлан ер уулзмааргүй байсан гэж Михеичийн нэмэн хэлэхэд, Мөнгөн ноён чүү чамай.

	— Надад захисан үг бий юу? гэхэд,

	— Ноёныг миний хойноос залбирч байгаарай гэж хэл гэсэн дээ гэлээ.

	— Өөр юм хэлээгүй юу?

	— Үгүй дээ, ноён минь! гэхэд нь Мөнгөн ноён нэг хэсэг дуугүй байж байгаад,

	— Михеич ээ, намайг тэр хийдийн газар хүргээд өгөөч, би салан хагацах ёс хийсүү гэхэд өвгөн толгойгоо сэгсрэн,

	— Ноён, тэгээд яах нь вэ? Сэтгэлийг нь үймүүлээд яахим, одоо тэр чинь хутагт хувилгаан шиг, гэрээс гарсан хүн. Цэрэг дээрээ буцаж очоод, шууд Жиздрадаа зорьё! гэхэд нь Мөнгөн ноён,

	— Би чадахгүй нь! гэлээ.

	Михеич толгойгоо сэгсрээд, хөтөлгөө морио авчраад санаа алдан

	— Энийг уна даа, морь чинь эцчихлээ! гээд хоёулаа дуугүй хийдийн зүг мордлоо.

	Зам нь ой дундуур үргэлжилж, удалгүй ус хоржигнох чимээ дуулдаад, зэгсэн дундуур урсагч горхины ус нь ногоон дундуур гялсхийн үзэгдэв. 

	Михеич уярангуйг гаар асууруун:

	— Энэ газар таньж байна уу? гэхэд нь ноён толгой өндийн харваас, шинэхэн гал шатсан оромтой газар үзэгдэн, энд тэнд нь нүх ухсан байдалтай, бас байшин барилгын үлдэгдэл мод, эвдэрхий том усан хүрдийг үзвэл урд тээрэм байсан бололтой.

	— Илбэчийг барьж авахдаа, орон сууцыг нь талаад, алт мөнгийг нь нуусан газар эрж хар хогууд чинь үхчихжээ! гэж Михеичийн хэлсэнд Мөнгөн ноён, тэр гал шатсан газрыг нүдээр ширвэн хараад, цаашаа дуугүй өнгөрлөө.

	Хэдэн цаг явсны сүүлээр ой мод нимгэрч, чулуун хэрэм модны завсраар цайн харагдаад, модны цоорхойд хийд үзэгдлээ. Бусад хийдийн адил өндөр газар босгосонгүй тэр хийдийн хэрмийг зүг зүгээс нь царс мод тойрон бүсэлж, хийдийн нарийхан бөгөөд төмөр тортой цонхноос хийдийн харьяа байдаг өргөн газар эдлэн ч үзэгдэхгүй, орчин тойрны газар нь зэлүүд бөгөөд уйтгартай шинжтэй байдлыг нь үзвэл ядуухан хийд байгаа бололтой.

	Мориноос бууж, явган хаалга цохиход хэдэн минутын сүүлээр түлхүүр хангинах чимээ гараад, Михеичийн нам дуугаар

	— Есүс Христос тэнгэрийн алдар бадартугай! гэж ёслон өгүүлэхэд нь, хаалгач чавганц, явган хаалгаа нээнгүүт,

	— Үеийн үед бадартугай! гэж хариулаад, хэнд хэрэгтэй вэ, эрхмүүд? гэлээ.

	— Евдокия чавганцтай уулзъя. Та намайг мэднэ шүү дээ, би саяхан энүүгээр явсан шүү дээ гэж Михеич өвгөн хэлээд, ноёныхоо сэтгэлийг Евдокия чавганц гэхэд чилээж орхих болов уу? гэж баахан зовниж, нам дуугаар өгүүлбээс, тэр хаалгач чавганц,

	— Би танихгүй өнөөдөр л хаалгачаар заагдсан билээ. Миний өмнө номт эгч Агния хаалгач байсан... гээд тэр чавганц өөдөөс нь эмээсэн байдалтайгаар харав.

	— Тэр яах вэ. Биднийг оруул л даа. Ширээт чавганцдаа Мөнгөн ноён хүрч ирлээ гэж айлтга гэж Михеичийн хэлэхэд тэр хаалгачин чавганц Мөнгөн ноёныг эмээсхийн хараад, гэдрэгээ ухран, хаалгаа тасхийтэл хаачхаад, аман дотроо «Ээ Есүс Христос наана!» гэж үглэн цаашаа явах чимээ нь дуулдав. Манай ноёноос ингэж айж сандардаг нь юухан бил ээ? Юу болж байна даа энэ чинь? гэж Михеич хөтөч гайхасхийн бодлоо. Тэгээд ноёныхоо өөдөөс хараад, тоос болсон хуягт, өргөстэй харгана бударганад урагдсан хувцас, тэвдсэн царайг нь хаалгач чавганц хараад сандарсан учрыг мэджээ. Ажиглан үзэхэд нь Мөнгөн ноёны зүс царай нь жигтэйхэн хачин болчихсон байж, Михеич өөрөө ноёнтойгоо хамт эс ирсэн бол, ноёноо бараг танимааргүй тийм хачин болчихсон байв.

	Чингэж хүлээж байтал, хаалганы цаанаас өнөөх хаалгачийн алхаж ирэх чимээ дуулдаад, хаалганыхаа цаанаас баахан ээдэрсхийж,

	— Эрхмүүд уучил, ширээт маань чөлөөгүй байна. маргааш өглөөний хурлын дараагаар ирвэл тань яана? гэхэд нь Мөнгөн ноён,

	— Би хүлээж чадашгүй! гээд, хаалганы нугасыг нь мулталтал өшиглөөд, хашаан дотор нь орвоос, Мөнгөн ноёны царайтай яг адил сандарчихсан царайтай ширээт чавганц өмнө нь зогсож, хоолой нь чичрэн өгүүлрүүн:

	— Авраач, Христосын нэр бодон зогсооч «Ирсэн учрыг тань... би мэдэж байна. Тэнгэрийн номын ёсонд амьтан алах нь хориултай билээ. Гэмгүй хүний цус асгаруулбал танд л муу болно шүү дээ!» гэж дуугарахад нь Мөнгөн ноён, тэр ширээт чавганцыг цочин гэлмэгдсэн учрыг олж ядан, сэтгэл ихэд түгшүүртэй тул, гайхахаа байчихсан бөгөөд дэмий л тэр ширээтийг

	— Номт эх Евдокия шамнанцтай8 уулзуулж өгнө үү? Нэг агшин зуур чиг гэсэн царайг нь үзүүлж хайрла. Хагацах ёс гүйцэтгэх гэснийг минь гүйцэлдүүлж хайрла! гэхэд нь ширээт чавганц гайхаж

	— Хагацах ёс гүйцэтгэнэ гэнэ ээ! Чи нээрээ хагацах ёс гүйцэтгэх гэсэн хүн үү? гэхэд нь,

	— Номт эх, та надад тэр хүнтэй хагацах ёс гүйцэтгэхийг зөвшөөрвөл, би байдаг хөрөнгөө хийдийн санд өргөл барьц болгоё! гэхэд нь ширээт чавганц итгэж ядан хараад,

	— Чи хүч түрэн орж ирлээ. Биеэ ноён гэж байгаа боловч, ноён мөн бишийг чинь, ер ямар санаатай ингэж ирснийг чинь бүү мэд... Сая Москвад цаазаар авхуулсан шударга чин журамтны эмс охидыг этгээдчингүүд хийд хүрээний газар сураглан эрж алан хядаж байгааг би олж мэдсэн. Евдокия чавганц бол, цаазаар авхуулсан сайдын хатан байсан хүн... гэтэл нь Мөнгөн ноён,

	— Би этгээдчин хүн биш. Морозов сайдын төлөө би амиа өгөхөд татгалзахгүй байсан хүн. Номт эх та намайг хатантай нь нэг уулзуулаач, уулзуулаач! гэж хашхирахад нь, Мөнгөн ноёны царай байдалд чин үнэн санаа тодорхой үзэгдсэн бололтой, өнөөх ширээт чавганц сэтгэл амсхийж, Мөнгөн ноёныг сүрхий өрөвдсөн байдалтайгаар хараад,

	— Чамайг би буруу муу санаж, нүгэл хураалаа! Христос тэнгэр, түүний ариун хутагтай эхийн ачаар миний тэр бодож хардсан минь андуу боллоо. Христос тэнгэр, чухаг дээд гурван эрдэнэ, бүх хутагт нарын ачаар чи этгээдчин хүн биш байгаа чинь юун сайхан юм бэ! Намайг хаалгач айлган цочоож, Евдокия чавганцыг яаж далдлан нууж үздэг юм билээ, аргалж саатуулж л үзье гэж бодож байлаа шүү. Ээ, ноёнтон, бэрх цаг тохиолдож байна даа! Ял зэмлэл халдсан хүн, орон хийдийн газар ч хоргодож болохгүй болчихлоо. Ээ эзэн тэнгэр минь, миний хардаж буруу санасан минь андуу болсон юутай сайн юм бэ! Хэрэв чи Морозовтаны садан хаантан хүн бол, би чамайг Евдокитай уулзуулан удирдана. Миний хойноос яваад бай, ноён минь, энэ бурхны дэргэдүүр явна, суудаг газар нь яг цэцэглэг дотор юм шүү гээд ширээт чавганц, Мөнгөн ноёныг цэцэглэг дундуур дагуулж, нохойн хошуу, ямаан навчит хоёр тойруулан тарьсан нэг онцгойдуу бага байшингийн зүг дагуулан одов. Тэр байшингийн тэнд үүдэнд нь Елена хар хувцас, бүтээлэг өмсөн зүүгээд вандан дээр сууж байв. Шингэж байгаа нарны ташуу цацраг нь шигүү салаа мөчирт агч модны завсраар Еленад тусч, дээр нь буй тэдгээр модны гишүү найлзуурыг алтны өнгөтэй болгож байсан нь, зуны сүүл тул, нохойн хошууны цэцгийн дэлбээ нь зулгарч, шамнанцын хар хувцсан дээр эрээлэн тогтжээ. Елена агч модны шар навч уужуухан нэг янзаар унаж байгааг нь уйтгарлан харж сууснаа, хүний алхахыг сонсоод гунин бодохоо байж, толгой өндийн харангуут, ширээт эхийг танин, өөдөөс нь угтан одохыг завдтал, Мөнгөн ноёныг харчхаад, дуу алдаж, зүрхэн тус элгээ шүүрэн, тэнхээ нь тасарч, яаран вандан дээрээ сууваас, ширээт эмгэн, эелдгээр, тайтгаруулан,

	— Хүүхээ, бүү ай даа! Энэ чинь чиний таних сайд, нөхөр агсны чинь садан найз нь, чамтай хагацах ёс хийх гэж зориуд хүрч ирсэн хүн! гэхэд нь Елена хариу хэлэх тэнхэл тасран, хамаг бие нь чичрээд, Мөнгөн ноёны өөдөөс цочин эмээсэн янзтай харж суухад нь Мөнгөн ноён түдэсхийгээд дуугарч,

	— Ээ, бид хоёр ч ингэж уулздаг учиртай байж дээ! гэхэд нь Елена,

	— Ондоогоор уулзахын ёсгүй байлаа даа, бид хоёр! гэж гүвдхэн дуугарахчаан боллоо.

	— Намайг хүлээхийг даан чиг яав даа, чи минь! гэж Мөнгөн ноёны өгүүлэхэд,

	— Хэрэв би хүлээсэн бол, миний зориг хүрэхгүй... та чиг намайг сахил хүртүүлэхгүй... миний хир хилэнц хураасан минь наддаа багадахгүй шүү дээ, та минь ээ! гэж шивнэн хэлээд дахиад чимээгүй болцгоох завсар Мөнгөн ноёны зүрх нь дэлсэж, дуу нь сэтгэл ихэд хөдөлсөндөө тасалдан,

	— Елена минь, би чамтай үүрдийн үүрд хагацаж байна... Сүүлчийнхээ удаа чамайгаа нэг харсуу л даа... Нүдийг чинь сүүлчийнхээ нэг удаа харж үзсүү л дээ... Бүрхэвчээ сөхөөд өг л дөө, Елена аа! гэхэд нь эцэнгэр болчихсон гараараа нүүрнийхээ дээд талыг бүтээсэн хар бөсийг сөхөөд өгсөнд Мөнгөн ноён, сэтгэл зовниж, нойргүй чилсэн хэдийн таних зөөлөн сайхан нүдний нь харцыг харчхаад, өмнө нь сөхрөн хөлд нь мөргөж,

	— Елена минь, хагацан саллаа даа, хагацан саллаа даа! Хамт жаргаж болох байсан юм гэж миний санадгийг тэнгэр мартуулан өршөөх болтугай даа! гэхэд нь Елена гунигтайгаар хариу өчрүүн:

	— Үгүй та минь, тийм биш! Морозов ноёны цус нөж асгарсныг санаж байгаад яаж бид жаргах вэ? Миний төлөө тэр хүн ял зэмлэлээс зайлалгүй хүлцэж, би тэгэхэд нь журмыг тэсэргүүлэн, түүнийг хорсолгоход хүргэсэн амьтан! Үгүй, та минь, бид хоёр яасан чиг жаргах хувьгүй байжээ. Одоо тэгээд жаргалтай хүн хаа байна даа? гэхэд нь Мөнгөн ноён,

	— Тэр тийм ээ, одоо жаргалтай хүн хаа байна даа! Ариун Орос улсыг тэнгэр тэтгэн өршөөсөнгүй дээ, би ч гэсэн, бид хоёр ингэж амьдаар үүрд хагацна гэж огт бодсонгүй! гэхэд нь Елена гунигтайгаар мишээсхийн,

	— Үүрд ч арай биш, энэ л насандаа хагацаж байгаа хэрэг. Тэгэх л ёстой юм байж дээ. Орон газар даяар гашуудал зовлонд ихэд нэрвэгдэж байхад, бид хоёрхон баярлаж жаргаж яаж таарах вэ дээ! гэхэд Мөнгөн ноён, царайгаа барайлган өгүүлрүүн:

	— Ээ, татаарын сэлмэнд толгойгоо авхуулахыг ер би яалаа даа! Гэмгүй толгойгоо тушаахад минь, хаан намайг цаазаар аваачихыг ч яалаа даа! Одоо би юу ч хийж амьд явах юм бил ээ дээ? гэхэд нь,

	— Үйлээ л эдэлж явахаас өөр яах вэ даа, та минь! Би чиг мөн үйлээ л амсан эдэлж явна даа. Таны хувь зохиол, минийхийг бодвол, арай ч гайгүй. Та бол, эх нутгаа хамгаалж болох юм, би гэхэд, ганц таныхаа л хойноос залбиран мөргөж, хир хилэнцээ гашуудан наманчлахаас өөр мөргүй хүн! гэхэд нь Мөнгөн ноён

	— Юуны минь эх нутаг! Хаа байна одоо тэр их нутаг маань? Хэнээс бид түүнийгээ хамгаалах болоод байна? Эх нутгийг маань татаар хөнөөж байгаа хэрэг бус, хаан хөнөөж байгаа юм л! Елена минь, миний ухаан балардан самуурч байна... Сэтгэлийг минь сэлбэдэг нь ганц чи л байсан, одоо миний өмнө хамаг юм харлаад, аль нь худал, аль нь үнэн гэдгийг ялгаж чадахаа байлаа. Хамаг сайн юм хөнөөгдөж хамаг муу юм даварч байна! Елена минь, Курбский ноён миний санаанд ордог болж, тийм нүгэлтэй юм бодохгүй гэж би хатуужиж, надад амьд явахын нэг хэрэг байгаад тэнхээ мэдэн тэсвэрлэж явлаа, одоо надад амьд явсны ч хэрэггүй болоод, тэнхээ ч тасарлаа... ухаан санаа минь солиорч элий балай болж байна... гэж хашхиран гаслахад нь,

	— Тэнгэр сахиус таныг гийгүүлэх болтугай! Жаргаж чадахгүй боллоо гэдгээсээ болж, хаан эзний дайсан болж, хааны өмнө мэхийн сөгдөж байгаа газар орныхоо эсрэг та яаж тэгж болох вэ? Хойд насандаа учрахыг маань зохиож, тэнгэр биднийг одоо тэнсэн шалгаж байгаа нь энэ! Одоо хүртэл явсаар ирснээ нэхэн санаад, та минь өөрийнхөө мөрийг битгий эвдээч! гэхэд нь Мөнгөн ноён толгойгоо дорогш болгоод хар багаасаа ёс журам гэж чанд эрхэм болгохыг сурсаар ирснээ, заримдаа дагаж гүйцэтгэх хүч зориг хүрэхгүй боловч, сэтгэлд нь шингээстэй байдаг түүнийг бодоод ирэнгүүт, сэтгэлийн хорсол гомдол нь дарагдана. 

	Тэгтэл, Елена:

	— Үйлээ л эдэлж явахаас өөр ямар арга байх вэ дээ! Хааны яв гэсэн газар нь очиж үзэгтүй. Этгээдчин болохгүй л гэснээс хойш, та журмыг тэсэргүүлсэнгүй тул, Орос орны дайсны өөдөөс зорин одогтуй. Би амь хагацталаа та бид хоёрын хойноос залбиран залбирсаар байна! гэхэд нь, Мөнгөн ноён өөдөөс нь ухасхийж,

	— Дүү минь, Елена минь, хагацлаа даа би чинь, хагацлаа даа! гэж өгүүлэхэд нь ихэд гашуудсан нүдний нь өөдөөс амарлингуй талбиунаар хараад, ахыгаа тэвэрч байгаа юм шиг тэврээд, айж ичилгүйгээр гурвантаа үнсээд авсан нь, хоёр сарын өмнө, Морозовын цэцэрлэгийн хашаанд Мөнгөн ноёны тэвэрт нь өөрийн ухаангүй гүйж орж байсан үеийн сэтгэлээс өмнөө болж амарлисан ажээ.

	Тэгээд,

	— Хагацлаа даа! гэж үгийг нь давтан нүүрний бүтээлгийг дорогш буулган, яаран байшиндаа оржээ.

	Оройн мөргөлийн хонх дуугарч эхэлсэнд Мөнгөн ноён Елений орсон байшингийн зүг удтал харж зогсоод, ширээтийн үг хэлснийг огт дуулсангүй, тэр ч байтугай, гараас нь бариад, хаалга хүртэл хөтлөөд аваачсаныг нь ч мэдсэнгүй, мориндоо хүрч дуугүй мордоод, Михеичтэйгээ өнөөх нарс модон дундуур дуугүй явтал, чихэнд нь сая нэг тэр хийдийн их хонхны дуу нь тусч, биедээ учирсан их зовлонгийн бэрхийг сая ухааран сэнхрэнгүүт зүрх нь тэр их хонхны дүнгэнэн дуугарахад дэлбэрмээр болох шиг санагдаж Еленатай хагацах сүүлчийн уулзсаныг санагдуулах учир, хонхны хүнгэнэхийг чагнамаар дур нь хүрч, дүн дан гэж дуугарч байгаа нь үдшийн агаарт холд холдсоор чимээгүй болчхоод, хамт дотно сайхан гэж байсан юм нь тасарч салаад, горьгүй гонсгор ганцаараа болсон шиг санагдлаа...

	Хойд өдөр нь Мөнгөн ноёны баг цэрэг нь Брянскийн шивэр их модтой хааяа хааяа тасалдан залгаж үргэлжилсэн гүн их модонд улам дотогшлон орж аялсаар явав. Мөнгөн ноён, цэргийнхээ өмнө нь морио унаад, хойноос нь Михеич, ноёныхоо чив чимээгүй явахад нь юм дуугарахаасаа зүрх алдан холхноос даган явав.

	Мөнгөн ноён, толгойгоо даран, гуньхран бодлого бодож чингэж явахад нь, горьдол барсан сэтгэлд нь алсын үүрийн туяа татах шиг нэгэн сэтгэл төрөн гийж байгаа нь, амьд яваа насандаа журам ер огт тэсэргүүлээгүй, чадлаараа шууд чигийг баримталсаар ирж, санаатайгаар гуйвж мушгиу замд орсон удаагүй гэдгээ бодоход дотор нэг жаал онгойх шиг болж, шударга чигч хүн бүгдийн сэтгэл санаанд нь гай зовлонгийн дунд салшгүй эрдэнэ мэт байдаг тэр сайхан мэдрэл ээ! Хүний хүсэл болсон, ертөнцийн бүх жаргал эрхэмлэл нь тэр мэдрэлийн дэргэд хумхын тоос, юу ч биш юм шүү!

	Тэгж Мөнгөн ноёны мэдрэн бодож яваа нь элдвийг даан давах зориг төрүүлж, Еленатайгаа хагацах ёс хийснийг нь ширхэг дараалан бодож, хэлсэн үг бүгдийг нь давтан дурдаж бодож санаж явахдаа нээрээ ч өдгөөгийн энэ цагт жарган баярлаж байх нь даан чиг ёс зүйд нийцэхгүй юм болох нь аргагүй юм байна даа, биеэ бусад олноос тасархай болголгүй, нийтийг хамарсан гай гамшгийн дунд биедээ оногдох хувийг нь хуваалцан үүрэлцэж явна гэж бодох боллоо.

	Тэгж явахдаа Годуновын хэлж байсан үгийг нь бас санаад, хүний сэтгэл санааг нэвтэрхий мэддэг гэж хавархаж байсныг нь санангуут гашуунаа инээмсэглэж, Годунов, юм бүгдийг таан мэддэг нь цүүлсэдсэн ажээ. Төрийн хэрэг, Иван хааны сэтгэлийг мэдэх нь мэдэх, бас Малюта юу гэхийг андахгүй, өөр ямар нэгэн этгээдчин хүний яах ийхийг огт андахгүй боловч хар амины ашиг завшаан эрдэггүй хүний сэтгэл санааг огт мэдэхгүй юм аа! гэж бодонгуут Максим санаанд нь орж, тэр анд минь яасан чиг Годунов шиг бодохгүй, яасан чиг Еленийг «Морозовтой суухдаа ямар сэтгэлтэй хайртай төлөөдөө суусан юм биш, чамайг хүлээж суух ёстой» гэж Годунов шиг яалаа ч гэсэн хэлэхгүй, харин «анд ах минь, бушуулаач! Нэг агшин төдий цаг ч алдаж болохгүй морио, түгшээсэн ч гэсэн, алдчихаасаа наана яаран урьтан очиж уулзаж үз» гэж надад хэлэх сэн дээ! гэж Максимыг бодонгуут, гав ганцаараа болчихсон байдал нь улам ч хэцүү бэрх санагдаж, олон явдал үймцэн давхцахад учир ухааныг нь гүйцэд олж тунгаагаагүй, гагцхүү чин шударга сэтгэлдээ бүдүүн тоймыг нь гадарлах төдий байгаа юмны учир утгыг нь олоход сэтгэлд нь нөхвөр болж өгөх маш дотно болох тийм хүн дахиад олдохоосоо өнгөрсөөн гэж бодоход нь улам чиг өнчин өрөөсөн болсон шиг санагдаж явав...

	Ингээд л миний явдал гэдэг аль сайн хүсэл эрмэлзэл түүнтэй нийцэх эсэхийг огт хайхрахгүй цуварсаар, угалзын хээ тус бүрийг нь салган үзэхэд ямар ч учир ухагдахгүй мөртөө, хоорондоо бүх үзэгдэл нь шүтэн барилдаж, нэг нэгнээсээ маш чанд нарийн дэс даралдаатайгаар холбогдон гарч хоорондоо тасаршгүй хэлхээтэй алаг эрээн угалз удтал сүлжсэн шиг үргэлжлэх вий гэж толгойгоо унжуулан бодож, мориныхоо жолоог сул тавиад сэтгэлтэй нь ав адилхан гуньхралт битүү ой модон дундуур явж байтал нь нэгэн цэрэг, байгалийн сүр жавхланд сэтгэл нь хөдлөөд уртын дууг нам дуугаар аялан үүсгэсэнд нь бусад нь ая нийлүүлэн түрэлцсээр удалгүй олон хүний хоолой нийлж нөмрөн ургасан их ой хөвчийн дунд их л хол дуурьсан дуулдавай...

	Энэ гунилт туужийг үүгээр дуусгаж болох юм сан, гэвч уншигчийн нэгэн адил Мөнгөн ноён лугаа сэтгэл хуваалцаж байсан бусад хүн нь юу болсныг бас өгүүлэх нэгэн зүйл үлдсэн болно. Манай өгүүллэгийн сүүлд нь Мөнгөн ноёныг бид бас дахин олж сонсох болно, тэгэхэд бас нэг хэцүү бэрх арван долоон жилийг алгасаад Сиберийг9 байлдан дагуулсан алдарт жилийн Москвад сэтгэлээр орж үзэх хэрэгтэй болно.

	
40 ДҮГЭЭР БҮЛЭГ : ЕРМАКИЙН ЗАРАГСАД

	Ял хэлтрүүлсэн дээрэмчийн эрсийг тэргүүлэн удирдаж Хороо балгаснаас Мөнгөн ноён анх мордон гарснаас хойш он удаж тэр завсар Орос улсын дотор их өөрчлөлт гарчээ. Гэвч Иван хаан урьдынхаа нэгэн адил заримдаа хардахынхаа ихэд аль л алдар нэртэй, хамгийнхаа сайн хүн иргэдийг цаазаар хороож, заримдаа ухаан сэхээ орж, буруугаа олон нийтийн өмнө хүлээж илчилж, цаазаар хилсээр хороолгосон олны нэрийн урт гэгчийн зэсийг хийд сүмийн газар маш их өргөл барьцын хамт явуулж, тэдний хойдын ном буян хийгтүн гэж тушаадаг байлаа. Урьдын дотно шадарчуулаас нь ер нэг ч хүн амьд үлдсэнгүй. Тэдний дотроос хамгийн дотно бөгөөд сүүлчийн хүн нь болох Скуратов Малюта, нэг ч удаа ял зэмлэл амсалгүйгээр Ливон улсын нутагт Пайда буюу Вейсенштейн гэдэг Цагаанчулуутын шилтгээнийг бүслэн байлдах үес алагдаж, Иван хаан, тэр Малютыг тахин хүндэтгэж, бүх олзлогдсон герман швед хүнийг их түүдэг галд шатаан алсан билээ.

	Олигтой цаг болохоосоо өнгөрлөө гэж цөхөрсөн мянга түмэн орос хүн, бөөн бөөнөөрөө Литва Польшид оргон босоцгоох болсон билээ.

	Тэр үед нэгэн сонин явдал гарсан нь: Иван хаан, газар орноо нэг бага хэсэг нь ихэнхийгээ зовоож байдаг хоёр анги хэсэг болгосны тус даан чиг үгүй юм байна гэдгийг ухаарч олны үзэн ядах этгээдчинийг Годуновын ятгасан ёсоор үгүй хийжээ. Тэгээд Москвадаа эргэж суугаад, өнөөх Александрын хороо балгасны аймшигтай орд харш нь үүрдийн хоосон болов.

	Тэр завсар эх нутагт маань их аюул гамшиг тусч, өлсгөлөн гачиг, хижиг тахалд хот суурин газар хоосорч байсан удаа бий. Крымын хан хэдэн удаа манай нутагт уулгалан орж, нэг довтлохдоо Москва хавийн олон бага хот түүргийг цөмийг нь шатааж, Москвагийн ихэнхийг галдан устгачихсан билээ. Умар зүгээс манд швед халдаж, Жигимонтын сүүлээр польшийн чуулганаар ван сонгуулсан Иштван Баатар дахин литвын дайн үүсгэж, манай цэрэг хэдий баатар эрэлхэг байсан боловч, чадлаараа манийг даван дарж, манай бүх баруун зүгийн эзэлсэн газрыг булаан авч билээ.

	Иван хааны хөвүүн Иохан эцгийнхээ хамт бүх муухай харгислалд нь сэтгэл хуваалцан оролцож байсан боловч, Баатар вангийн цэрэгт нутаг алдагдахад улс дарлууллаа гэдгийг ухаарч, эцэг хаанаасаа Баатар ванг байлдах цэрэг хүссэнд Иван хаан, хүүгээ хардаж, хаан ширээнээс минь авч хаях нь гэж хорсон сэжиглэж муу санаад, Бузар Шалбаагтад Мөнгөн ноёны ачаар амь гарсан хаан хөвүүн үхлийн муугаар нас эцэслэжээ. Хаан эцэг нь галзууран алдталаа хилэгнээд, хурц үзүүрт таягаараа чичин алчихсан билээ. Тэр үес Годунов дайралдаж, эцэг хүү хоёрыг салгаж авах гэж ухасхийгээд хааны таягаар айхтар шархтуулж, гагцхүү Перм хотын худалдааны гийчин Строгоновын шарханд сайны ачаар амь гарсан гэдэг.

	Иван хаан хүүгээ чингэж алчхаад, муу оёг нь орж, сэтгэл гэмшин цөхрөөд, төрийн хуувийн олон сайдыг хуралдуулж, сахил хүртэн, хийдийн газар шавилан суухаар шийдлээ, өөр хаан сонго гэж тушаажээ. Хуувийн сайдууд хүчлэн гуйж ятгасанд, саналыг даган хаан ширээнд үлдэхээр зөвшөөрөөд, хилэнцээ наманчлан, маш их өргөл барьц хийв, тэгээд удалгүй дахин амьтан тамлан цаазалж гарлаа. Одерборн гэгчийн тэмдэглэн гэрчилснээр, Баатар ванд эрэлхэг зоригтойгоо гайхуулж байсан хоёр мянга гурван зуун эрчүүлийг дайсанд энэ тэр цайз алдаж өгөв гэж алах ял унагасан билээ хэмээжээ.

	Тийнхүү эзэлсэн газраа дараа дараагаар нь алдаж, зүг зүгээс дайсанд хавчигдан шахагдаж, улс дотроо хямран сүйрч байгаагаа үзээд Иван хаан омог ихэд шантарч гутраад, чингэж сэтгэлийн чилээтэй болсон нь янз байдалд нь хүртэл мэдэгдэн, хувцас хунараа хааш яаш өмсөх болж, өндөр нуруу нь бөгтийгөөд, нүдний гал нь бууран сөнөж, эрүү нь хөгшин хүнийх шиг доошоо унжаад, гагцхүү гаднын хүний байхад биеэ барьж ихэрхэн гэдийгээд дэргэдэх хүнээ намайг сүр зориг буурсан гэж ажиж байна уу, үгүй юу гэж сэжиглэн хардаг болжээ. Чингээд ирэхдээ урьдын сүр бадрангуй цагаас улс ч их аймшигтай болдог тул, Москва хотынхон ерөөс урьд өмнө ердөө тэгж айн цочиж, гутран гуньж үзээгүйгээ үзэх болчихлоо...

	Тэр гуньхралт үед алс дорно зүгээс нэгэн цочмог сонин мэдээ ирж, олны сэтгэл сэргээн, нийтийн гуньхрал уйтгарыг баяр бахдал болголоо.

	Годуновыг шархыг нь эдгээн тэнхрүүлсэн худалдааны гийчин Строгоновын төрлийн хүн болох сурвалжит баян худалдаачин Строгоновынхан Кама голын алс нутгаас Москва хүрч ирсэн байжээ. Хаанаас Перм нутгийн сул газрыг эзлэн захирах жуух бичиг шагнасан тул, манай саяхны бөгөөд найдвар муутай албат сиберийн бүдүүлэг зэрлэг улсаас хилээ хамгаалах гэсэн ганц болзол хүлээж, пермийн төлөөний сайдын газар захирагдахгүй, өөрсдөө засаг ноёдын эрх эдлэн, өөрийнхөө захиргаа цэрэг байгуулан суудаг байж, Кучум хан, байн байн тэдний модон цайзыг уулгалан довтлох тул, Чулуун Бүс гэдэг Уралын нуруу өөрсдөө мэдэн давж, дайсны газар дайран орохоор шийдсэн байжээ. Тэгээд тэр санаагаа туйлд нь хүргэх гэж хэд хэдэн дээрэмчин бүлгийг ахлаач буюу биеэ хасаг эрийн ахлаач гэж цоллон, Ижил Дон мөрний хавь нутгийг талан дээрэмдэж байсан тэднээс тусламж хүсэхээр шийджээ. Тэдгээр хасаг эрсийн ахлаачийн дунд нэртэй томчуул нь гэвэл, Тимофеев Ермак, бас Бөлзөг Иван гэдэг нэртэй бөгөөд урьд үхэх ял олоод хааны бууч цэргийн гараас ямар нэгэн жигтэй аргаар мултран гараад удтал сураггүй явсан хүн энэ хоёр байжээ. Строгоновтноос ёсны эд, алдар гавьяа бүхий явдалд оролцохыг уриалсан бичиг аваад Ермак Бөлзөг хоёр гурван бусад ахлаачийн хамт Ижил мөрнөө туг босгож, сайн эрчүүл хуралдуулаад, Строгоновтны урианд нь хүрээд очжээ. Чингээд дөчин модон онгоцонд тэр дор нь хүнс хэрэглэл, зэр зэмсэг ачаад, Ермак тэргүүтэй хэсэг эр, цэрэг, хурал хуруулаад, онгоцондоо сууж, Чус гол өгсөн наргиантай дуу аялсаар Уралын зэлүүд уулсын зүг сэлэн одсон байжээ. Явсан газар бүхэндээ дайсагнасан аймгийг даран давсаар онгоцоо нэгэн голоос нөгөө гол руу чирэн Эрчис голын захад хүрээд Сиберийн их жанжин Мамедкулыг даран олзлоод Эрчис голын өндөр дэнж дээрх Сибер гэдэг хотыг байлдан идээд, түүгээрээ ханалгүй, Ермак улам цаашилсаар Обь мөрөн хүртэл газар орныг эзлэн дагуулаад, явсан газар бүхэндээ дарагдсан улсыг Орос улсын хаан Иваны албат боллоо гэж шахаанд оруулан, цустай сэлмээ долоолгож явлаа. Тэгсэн хойноо сая Строгоновтонд хэрэг явдал урагштай болсноо мэдэгдэхийн зэрэгцээгээр дотно хайртай ахлагч Бөлзөг Иваныг Москва их эзэн хаанд бараалхан очиж, шинэ хязгаар дагуулан олсноо өргөн бариулахаар одуулжээ.

	Строгоновтон, тэр баярын мэдээ Иван хаанд хүргэх гэж ирсэн бөгөөд удалгүй Ермакийн явуулсан элчис хүрэлцэн ирлээ.

	Москва даяар их баяр хөөр болж, бүх сүм дуганд хурал ном хурж, олон сүмийн хонх баярын ёсоор хөдөлгөн дуугаргаж байгаа нь Христос тэнгэрийн амилсан их хишиг өдрийн адил хөгжилтэй болжээ. Хаан, Строгоновтонд хишиг хүртээгээд, Бөлзөг Иваныг их ёслолоор бараалхуулахаар тогтож, Кремлийн их танхимд, хаан хүний сүр жавхлан төгөлдөр ёслолоор гайхуулан гялалзуулж Иван хаан, Мономах гэдэг эртний дээдсийн малга10, алтан дээл, гуу, эрдэнийн чулуугаар чимэгтэй хэрэглэл зүүгээд хаан ширээндээ залран суухад нь ич этгээд хааны хүү Федор, солгой этгээд Годунов Борис зогсож хаан ширээ болон хаалган тушаа хааны бие хамгаалагч мөрөн дээрээ хээтэй балт түшүүлэн барьцгааж, мөнгөн утас хатгамалласан цагаан пүүсүү дээлтэй зогсоцгоон танхимд дүүрэн ноёд сайд жагсацгаажээ.

	Строгоновтоны хүргэж ирсэн мэдээ сонсоод хааны сэтгэл сэргэж, харц нь нэг их муухай байснаа зүгээр болоод, Годуновт хааяа үг хэлэхдээ инээмсэглэж байгаа боловч, царайд нь ихэд өтөлсөн шинж орж, нүүрний атираа нь улам их, толгойн үс халцарч, хууз сахлын үс нь бараг унаж гүйцсэн байдалтай авай.

	Годунов сүүлийн үес их л мандаж, охин дүү Ирина нь Федор хаан хөвүүний хатан болсон тул, улсын нагац болж хааны адууны сайдын эрхэм тушаалд дэвшсэн байжээ. Улсын хэлэлцэх нь хаан, Годунов бэр хоёроо нэн ойр дотно болгон сэтгэдгээ үзүүлэх гэж нэгэн өдөр гурван хуруугаа дээш нь гозойлгоод нөгөө гараараа тэр хуруугаа зааж:

	— Энэ бол Федор, энэ бол Годунов, энэ бол Ирина миний энэ хурууны аль алины нь ч тас цавчихад, бүх гар минь өвдөхтэй адил, сэтгэлд минь дотно хайртай энэ гуравны алиныг нь чиг алдвал, миний элэг эмтрэх болно гэж айлдсан даг гэж хэлэлцэх бүлгээ.

	Хаанд ийм нүүр талтай болсондоо Годунов эрэмшиж их зантай огт болсонгүй, урьдын адил номгон даруу бөгөөд хүнд их найртай байдаг нь хэвээрээ, үг цөөн, гагцхүү байдал шинжид нь өндөр тушаалдаа таацах томоотой ихэмсэг болж ирсэн ажээ.

	Годунов тийм их нэр хүндтэй болохдоо журмын талаар баахан алдсан зүйл гарсан нь, сэтгэлдээ ёс зүйд хараахан нийцэхгүй гэж боддог зүйлд биеэ зайлуулан хөндийрч чадахгүйд хүрч, жишээ нь Малютыг их сүрхий эсэргүүцэл этгээд гэж үзэвч Иван хааны сэтгэлд Малютын тухай сэтгэлд нь сэв оруулж ядаад, их л дотно найрсаг болж, харилцан ашиг хуваалцахын үүднээс Малютын охинтой гэрлэн суусан байлаа. Чингээд догшин Иван шиг хааны дэргэд хорин жил бараадаж байхдаа арга буюу нөлөөнд нь, тэр үеийн хүний үзэхэд маш гашуудам харамсалтайгаар автагдан орж, эрхэм чанар чадал бүхий хүн атлаа гэмтэн зэмтэн хүний шинж бүрдэн иржээ гэж хэлэлцэх болжээ.

	Федор гэдэг хан хөвүүнийг харахад, Иван хааны нөгчихөд төрийн жолоо барих мутрын чадал тун чиг тааруухан болох нь дээ гэмээр сэтгэл төрөх байдалтай; авхаалж муутай өөдгүйхэн царайд нь ер сэргэлэн цогтойн шинж огт алга ажээ. Эхнэртэй болсоор хоёр жил болж байгаа боловч, царай зүс нь хүүхэд хэвээрээ. Нуруугаар намхан, бие бялдар муутай, нүүр нь зэвхий бөгөөд улцгар, үргэлж маасганаж инээмсэглэж, голдоо ортол айж цоччихсон байдалтай хүн байв. Улс хэлэлцэхдээ, хаан их хүүгээ үгүйлэн харамсахдаа Федортоо: «Чи ер нь хаан хөвүүн болж төрснөөс дуганч л болж төрвөл таарах амьтан юм санж ээ!» гэж айлддагсаан хэмээн хэлэлцэх ажээ.

	Тэгэвч, олон хүн, тэр чиг яах вэ, тэнгэр өршөөж, хаан хөвүүн маань эцгийнхээ юм уу, ахынхаа муу занг нь дуурайгаагүй нь яамай, тэнгэр маныг өршөөж л дээ! Төр барих цагт нь улсын нагац Годунов тусалж, төр мөхөхөд хүргүүлэхгүй байх!» гэж хэлэлцдэг байлаа.

	Ордонд цугласан шадарчуулын хоорондоо шивнэлдэж байгааг нь гэнэт бүрээ татах, хонх хүнгэнэх дуу дарж танхимд зургаан зоогчноор удирдуулж Ермакийн элчис орж хойноос нь Строгоновын Максим Никита хоёр, Семен авгайтайгаа дагалдан орж ирлээ. Тэдний хойноос хаанд өргөх үнэ ихт үсний зүйл, элдэв хачин сонин эд уурс, урьд өмнө үзэгдээгүй жигтэй жигтэй зэр зэмсэг маш олныг барин олон дагагсад орлоо.

	Элчийн тэргүүнд яваа Бөлзөг Иван гэдэг нь тавиад насны, дунд зэргийн нуруутай, чийрэг биетэй сүрхий хурц харцтай нүдтэй, сахлаг өтгөн боловч богиновтор баахан буурал орсон битүү хар сахалтай хүн ажээ. Хааны ширээний өмнө дөхөж ирээд тэр хүн айлтгаруун:

	— Их эзэн хаантан, таны хасаг эрийн ахлаач Тимофейн Ермак гэдэг хүн, хааны цаазаар үхэх ял олсон Ижил мөрний ялт хасаг эр цэргийн хамтаар зүтгэж ялаа гавьяагаар золихыг хичээн, хаанд мөргөн айлтгаж, шинэ хязгаар нутаг өргөн барьж байна. Эзэн хаан, байлдан олсон Казан, Айдарханы хант улсын дээр одоо энэ Сиберийн хант улсыг нэмэн хавсаргаж, дээд тэнгэр энэ ертөнцийг тогтоож байгаагийн эцэс хүртэл эзлэн захирах болтугай! гэж товчхон айлтгаад, нөхөд сэлтийн хамт хааны өмнө сөгдөн мөргөв.

	— Сайн боол зарц нар минь босоцгоо! Хуучин мууг дурдсан хүний нүд авна гэгчээр, урьдын ялыг ял гэж үзэхгүй гавьяа болголоо. Наашаа Иван хүрээд ир! гэж Иван хаан өгүүлээд, мутраа сунгасанд Бөлзөг Иван сөгдсөнөө босон, хааны улаан хээт тавцан дээр хөлөөрөө гишгэхгүй гэж нэхий малгайгаа тавиад, дээр нь өрөөсөн хөлөөрөө гишгэж, Иван хааны гарыг үнсэн адис авбаас Иван хаан тэр элчийн тэргүүнийг тэврэн таалаад, толгойг нь үнсээд авсан хойноо өөдөө халайн харж өгүүлрүүн:

	— Чухаг дээд гурван эрдэнийн ачийг сүслэн залбирнам! Намайг дээд тэнгэр тэтгэн ивээж байгаагийн энэ тэмдэг, намайг миний дайсан хавчиж байгаа үед мөн миний боол зарц нар хүртэл намайг хорлох санаа агуулан буй энэ үед илт үзүүлэн бошиглож, буруу номтон тэрсүүд этгээдийг даран сөнөөж, миний хаан төрийн харьяа газрыг өсгөн гийгүүлж өршөөсөн байна! гээд, ноёд сайдыг бах ханасан нүдээр эргүүлэн харж, занах санаатай өгүүлрүүн: 

	— Тэнгэр маныг тэтгэж байгаа үес хэн ч манд үл халдам! Чихтэн цөм сонсдохуй! гэж номын үгээр хэлээд, нийтийн баярлаж байгааг дэмий түгшүүртэй болгов уу даа гэж ухааран бодоод, нүднийхээ харцыг зөөлөн болгож, Бөлзөг ахлаачийн зүг өршөөнгүйгээр өгүүлрүүн:

	— Москва чамд ямар санагдаж байна? Ийм сүм орд урьд үзэж байсан уу? Эсвэл, Москвагаар урьд өмнө явж байсан удаа бий юу? гэхэд нь Бөлзөг даруу бөгөөд зальтай байдалтай инээмсэглэж, нүдний цагаанд нь хүрэн бор царай нь өнгөтэй болсон юм шиг үзэгдэж, номгон даруу байдалтай өчрүүн:

	— Мань мэтийн өчүүхэн хүн хаанаас ийм сонин сайхан юм үзэх вэ дээ! Их хаан минь, бид ер зүүдэндээ чиг ийм сайхан юм үзээгүй улс! Ижил мөрний газар хөдөөгийнхөө ёсоор амь зууж, Москва гэдгийг сургаар л сонсон дуулж явахаас, энэ нутгаар хүн болсоор явж үзээгүй улс аа! гэхэд нь Иван хаан өршөөнгүй элсэг байдал үзүүлж өгүүлрүүн:

	— Манай энд нэг хэсэг сууж үз л дээ, би чамайг сайн дайлуулна. Ермакийн бичгийг бид үзэж, учрыг мэдээд, Боховский ноён, Глухов Иван хоёрыг таван зуун бууч цэрэг авч та нарт туслалц гэж хэдийн тушаасан гэхэд нь Бөлзөг ахлаач мөхийн ёсолж,

	— Хишигт мөргөлөө. Ганц эмээх нь, цэрэг цөөдөхгүй биз, хаан их эзэн минь? гэхэд Иван хаан, Бөлзөгийн зүрхтэйд гайхаж,

	— Чи яасан айхтар хүн бэ? Хүч нэмэгдүүлэх гэж намайг хойноос нь гүйлгэх гэж байгаа юм биш биз? Танай тэр Сиберээс өөр бодох юм надад байхгүй гэж ухаарч байгаа юм уу? Крымын хаантай байлдах хүн хэрэгтэй байна шүү дээ. Өгснийг минь аваад яв, буцах замдаа сайн дураар явах хүнийг элсүүл. Одоо Орос улсаар дүүрэн элдэв шалдав хоосон нойтон амьтан бий. Надаас өдөр тутам идэж уухыг гуйж гувшиж байхаас, тэр шинэ хязгаарт чинь очиж сууг! Вологдын хамбад бид бас та нарт хурал номын үйлс явуулах мөн элдэв шүтлэгийн зүйл гүйцэтгэх арван лам явуул гэж бичиг тушаасан гэхэд нь Бөлзөг Иван дахин мөхийн ёсолж.

	— Эзэн хааны хишигт мөргөлөө. Үлэмж хишиг буулгавч, эзэн их хаан, хайрлан хэмнэлгүйгээр мандаа тэр лам нараас гадна аль болохоор ихээхэн зэмсэг явуулж бууны дарь ахиухан хайрлана уу? гэхэд нь,

	— Тэр тухай танууст хомсдохгүй юм олгоно. Болховскийд зориулан зарлиг буулгаж даалгасан зүйл бий гэхэд нь Бөлзөг Иван бас царайчлан инээмсэглэж, далаа хавчин айлтгаруун:

	— Хувцас хунараар бид бас больчихсон доо гэхэд нь, хаан, тэр ахлаачийн улам цаашаа нэхэх байдалд нь баахан дургүйцэж,

	— Сиберийн замд тонох хүн дайралдахгүй болчхож уу? Миний үзэхэд, чи ер нь өөрийнхөө хэрэгтэй нэг ч зүйлийг мартахгүй эр байна. Тэгсэн чиг би бас мохдог оюуныхаа хэрээр тэр бүгдийг бас бодож үзсэн дээ. Строгоновтон та бүхэнд хувцас хунар нийлүүлнэ, би хувиасаа танай цэрэг дарга нарт хаан сангаас цалин тогтоосон. Зөвлөх ноён чамайг хувцасгүйдлээ гэхгүй болгож, өмсөж байсан дээлээ шагнасу! гээд дохиход нь зоогчингууд, алтан саатай хоргой маш үнэтэй дээл авчраад, Бөлзөг Иванд өмсгөсөнд Иван хаан асууруун:

	— Хэл чинь сүрхий хурц юм байна, сэлэм чинь аль хэр хурц юм сан бол? гэхэд нь,

	— Хаан их эзэн минь, миний сэлэм зүгээргүй л хурц юм сан. одоо сиберийнхний толгой тоншсоор баахан л мохчихсон бол уу даа! гэхэд нь,

	— Тэгвэл, миний зэмсгийн сангаас сэтгэлдээ таарсан сэлмээ сонгон ав л даа. Санаандаа таатай, үзэмж сайтайгаас нь сонгон шилж аваарай. Гэвч миний бодоход, нэрэлхэлгүй шилэх эр байх аа, чи чинь! гэхэд нь ахлаачийн нүд нь гялалзан сэргэж,

	— Хаан их эзэн минь, зүйл зүйлийн хишгээс чинь хамгийн их нь надад энэ дээ! Хааны шилэн сонго гэж айлдаж байхад би яалаа гэж нэрэлхэж байх вэ, нүгэл биз! Эзний зэмсгийн сангаас хамгийн шилдгийг нь олж авна даа! гэснээ бас нэг хэсэгхэн бодлого болоод, — Хаан эзэн сэлмээ эс харамлавал эзний хишиг гэж Ермактаа би хүргэж өгвөл яана? гэлээ.

	— Ермакийн хойноос санаагаа бүү зов, би түүнийг орхигдуулан мартахгүй. Хэрэв чи намайг Ермакийн санаанд тааруулж чадахгүй байх гэж бодвол хоёр сэлэм сонгон ав, нэгийг нь өөртөө, нөгөөг нь Ермакт өгнө биз, чи! гэхэд нь, Бөлзөг ахлаач тэсэлгүй баярлан,

	— Хаан эзэн мандтугай! Тэр хоёр сэлмээр чинийхээ төлөө зүтгэнэ дээ! гэхэд нь Иван хаан өгүүлрүүн: 

	— Ганц сэлмээр зогсохгүй, та нарт бас сайн хуяг хэрэгтэй. Чамд хуяг тааруулж болно. Ермакийг үзэлгүй хэмжээ алдчихвал яана. Биеэр аль хэрийн хүн бэ? гэхэд нь Бөлзөг ахлаач,

	— Нуруугаар миний л дайтай, дал мөрөөрөө илүүтэй дээ... гээд гэдрэгээ харж, — Энэ л сайн эрийн дайтай байх вий гээд нөхдийнхөө дундаас нэг сүрхий чийрэг залууг заалаа. 

	Тэр залуу том гэгчийн тэвэр зэмсэг авчраад, газар овоолон Бөлзөг ахлаачийн ард амаа ангайн зогсож, хааны алтан дээл өмсгөл, хаан ширээ тойрсон бие хамгаалагчийн гоё хувцсыг тэсгэлгүй гайхаж, бие хамгаалагчаас сэмхэн "та нар чинь, цөмөөрөө хаан хөвүүн мөн үү?" гэж асуух гэж оролдоход нь тэр бие хамгаалагч өөдөөс нь их л муухайгаар харсанд дахин асуух зүрх хүрэлгүй зогсож байсан байжээ.

	— Тэгвэл, зэмсгийн санд тэргүүн зэргийн суурь эзлүүлж өлгөсөн өнөөх бүргэдтэй том хуяг аваад ир. Наад бүлтгэрт өмсгөөд үзье! гэж хааны зарлиг буулгахад удалгүй тэр том төмөр хуяг авч ирсэн нь, ханцуй хормойг нь зэсээр эмжиж, ар өвөр хоёр нь хоёр толгойт алтан бүргэд пүүс хадсан хуяг ажээ.

	Тэр хуягийн хийц нь жигтэй сайхан тул, хамаг бүгдээрээ гайхан магтан шивнэлдэв.

	— За наад гайхал чинь өмсөөд үзэг! гэж хааны хэлэхэд тэр гүжирмэг эр өмсөх гэж оролдоод, багтаж өгсөнгүй, арай чүү гэж гараа ханцуйн дунд нь хүртэл чихэж оруулах төдий болгосонд Иван хаан түүнийг харж байтлаа, нэг мартсан юм санаанд нь орсон шиг болж, тэгж байтал, Бөлзөг ахлаач, өнөөх залуугийн өмсөх гэж оролдож байгааг нь хичээн ажиж байснаа,

	— За, боль, боль, хааны хуягийг тэгж байгаад тас татчих вий, чам шиг баавгай! гээд, хаанд айлтгаруун: — Хаантан, энэ их сайн хуяг байна. Ермакт яг л таарах байх, энэ амьтан, зангидсан гар нь муна шиг болоод, ханцуйнд нь багтахгүй байгаа юм байна. Энэнээс ондоо хүнд ийм мунан гар хаа байх вэ? гэж дуугарахад нь Иван хаан тэр залууг сонирхон ширтэж,

	— Алив гараа зангидаад орхи! гэхэд нь тэр залуу, ерөөс хааны тушаалыг ухаараагүй байдалтай, дэмий л гайхан харваас, Бөлзөг Иван,

	— Дуулав уу, чи мангуу? Хаан эзэнд гараа зангидаад үзүүл гэм! гэхэд нь  эр залуу хүү уртаар татаж,

	—      Эзний өөдөөс гараа зангидлаа гэж толгойг минь авчихвал яана? гээд, тэнэг царайнд нь эмээх байдал мэдэгдэв.

	Хаан тэр үгийг нь сонсоод инээвээс, бусад хүмүүс арайхийж инээдээ барив. 

	Бөлзөг Иваны зэвүү нь хүрч,

	— Ээ тэнэг тэнэг, урьд ч чи тэнэг байсан, одоо ч тэнэг хэвээрээ байна даа! гээд тэр залууг хуягаас нь салгаж аваад, хаан ширээний өмнө чирч аваачаад, хүний гар гэхээс баавгайн савар гэмээр өргөн сарвууг нь үзүүлээд,

	— Хаан эзэн энэ хүний гэнэн цайлганы нь уучилмуу. Амнаас нь гарч байгаа үг хэдий тэнэг боловч, үнэндээ дотор сайтай хүн юм. Мамедкул хаан хөвүүнийг энэ хүн олзлон барьсан юм шүү гэхэд нь Иван хаан, тэр залууг улам ширтэж асууруун:

	— Нэр нь хэн бэ? гэхэд нь,

	— Би Митька гэдэг ээ! гэж тэр залуу санаа амар хариулав.

	—      Байз! Чи Хороо балгасанд Морозовын төлөө тулаад, Бозлогийг тэрэгний арлаар цохиж алсан тэр хүн мөн байх шив! гэж хаан, гэнэт Митькийг танин асууваас, Митька тэнэгээр инээмсэглээд,

	— Мангуу би анхлан таньсангүй, одоо царайг чинь үзсэнээ танилаа гэж хааны дуугарахад Митька их л хачирхсан байдалтай,

	— Би чамайг харсаар таньсаан! Чи тэгэхэд нэг өндөр индэр дээр гараад сууж байсан, яг л тулалдах газрын эгээ захад нь! гэж хэлчихлээ. 

	Тэгэхэд бүгд хурагсад цөм инээд алдацгаав.

	— За, өчүүхэн намайг таньсан чинь сайн байна. Мамедкулийг чи яаж барьсан бил ээ? гэж хааны асуухад Митька, олны нирхийж инээлдсэн учрыг ойлгоогүй, хачин царай гаргаад,

	— Махаараа дарж унасан даа! гэлээ.

	— Аргагүй дээ, ийм бөөн хар маханд даруулчихлаар хүн яаж гарах вэ! Бозлогийг няц цохичихсоныг нь би санаж байна. Тэгэхэд чи юунд алга болоод өгсөн бэ? Тэр Хороо балгаснаас яаж Сибер орсон хүн бил ээ, чи? гэж асуусанд ахлаач сэмхэн Митькийг тохойгоороо ёвроод, дуугүй бай гэж мэдээ өгснийг цаадах нь харин чиг хамаг юмаа хэлээд бай гэсэн дохио гэж ухаараад, ахлаачийгаа хуруугаараа зааж,

	— Энэ л хүн намайг тэгэхэд дагуулаад аваад явчихсан юм! гэхэд нь Иван хаан, Бөлзөгийг гайхан харж,

	— Энэ хүн үү? гээд, дахин Бөлзөгийг ширтэн, — Чи ер энэ нутагт анх удаа ирлээ гэж хэлсэн биш бил үү? Байз хө, чи бид хоёр ер нь хуучин танил байх шив дээ? Хүүрзгэнийн судар ном гэж надад урьд ярьж байсан хүн чи байх шив! Мөөн, мөн, одоо л би чамайгаа таньж авлаа. Чи тэгэхэд Мөнгөн ноёныг гяндангаас аваад явчихсан билээ. Ай хөөрхий, тэгэхэд сохор хүн явж байснаа, хэдийд чи хараа ороодхов оо? Хаашаа мөргөл хийж яваад, ямар шарилд мөргөж яваад нүд орж ирэв ээ? гээд, Бөлзөг сандран тэвдсэнд таваа ханаж, өөдөөс нь сүрхий ширтэн харахад нь Бөлзөг доошоо харав, 

	Хаан өгүүлрүүн:

	— За, яах вэ тэр цөм өнгөрсөн хэрэг. Өнгөрсөн юм эргэж буцахаа өнгөрсөн. Чи надад, ганцхан тэр рязанийн тулааны сүүлээр яагаад бусад хулгай дээрмийн эрчүүлийн адил миний өмнө буруугаа хүлээн биеэ тушаахгүй яасан бил ээ? гэхэд нь Бөлзөг зүрхэлж зүрхэлж өчрүүн:

	— Эзэн их хаан минь, би тэгэхэд эзний их өршөөх хишиг хүртэх гавьяа байгуулаагүй байсан билээ. Хааны мэлмийн өмнө ямар нүүрээр бараалхах бил ээ? гэж бодож байлаа. Тэгээд Мөнгөн ноён, нөхдийг минь дагуулан эзэнд бараалхахад би дахин Ижил мөрөндөө Ермактаа буцаж, эзэн хаандаа шинэ зүтгэл байгуулах завшаан тохиолдох юуны магад гэж бодож явсаан! гэхэд нь,

	— Тэгээд гавьяа байгуултлаа онгоцоор тээсэн хаан сангийн минь эд хөрөнгө тонож, миний кизилбашийн элчийг Москва орох замд нь дээрэмдэж байсан хэрэг үү? гэж Иван хааны асуух байдал нь хилэгнэн сүрдүүлэхээс баахан тохуурхах байдал илүү байв. Бөлзөг Иваны тэгж дамшиглаж явснаас хойш арван долоон жил болж, хаан биеэ шууд эс л дайруулсан бол, тийм олон жил хорсол өвөрлөж явдаггүй байсан үүнд Бөлзөг ахлаач, хааны царайд гагцхүү сандран тэвдсэнийг нь тохуурхах санаатай шинж илэрснийг ухаараад, тэр байдалд нь нийцүүлж, толгойгоо дараад, зальтай амандаа үл мэдэг инээмсрэх байдлыг далдлан дарж, шилэн хүзүүгээ илээд, нам дуугаар, 

	— Эзэн их хаан минь, элдэв юм тохиолдож байсан даа! Хааны өмнө их л буруутай толгой байна даа! гэж дуугарахад нь Иван хаан,

	— За яамай, Ермак та хоёр ялаа гавьяагаар зольсон тул, өнгөрсөн бүх явдлыг бүрэн мартлаа, харин энэний түрүүнд чи надад баригдсан бол дүүрэх асанж дээ! гэхэд нь Бөлзөг эс дуугаравч, дотроо, "Ээ хаан их эзэн минь, би урьд тэгээд л буруугаа хүлээж биеэ тушаагаагүй юм шүү дээ!" гэж бодлоо. 

	Тэгтэл, Иван хаан өгүүлрүүн:

	— Байз, байз, энд чиний найз садан байх учиртай! гээд шадарчуулын зүг, тэр дээрэмчний жанжин өнөөх хэн хэн гэдэг бил ээ? Мөнгөн ноён гэдэг байна уу? гэхэд нь олны дунд улс амьтан дүнгэр дүнгэр хэлэлцэн хөдөлцгөөгөөд, хаанд хариу өчих хүн гарсангүй.

	Тэгээд хааны дахин асуухад нь олны дундаас нэгэн өвгөн сайд, урьд Калуга хотод сэнгүн ноён сууж байсан хүн урагш давшин айлтгаруун:

	— Эзэн хаан, таны асуун сурагласан хүн энд байхгүй гэж мөхийн ёсолж айлтгахдаа, үгээ үргэлжилсэн нь, Жиздрад хүрч ирсэн жилдээ, одоо арван долоон жил болж байна даа, татаарт алагдаад, бүх цэрэг нь Мөнгөн ноёныхоо хамт тулаанд унасан гэж айлтгахад нь Иван хаан, 

	— Аа, тийм бий? Би эс мэдэв! гээд Бөлзөгийн зүг, — За яах вэ, байхгүй болсон бол яая гэхэв, уг нь би та хоёрыг уулзуулаад, бие биеэ яаж үнсэлцэхийг тань л харах гэсэн юм даа! гэхэд нь ахлаачийн царайд гунил тодорчээ.

	— Тэр нөхрөө хайрлан гунив уу? гэж Иван хаан дурамжхан асууваас, үнэн үгээ хэлж хааныг хилэгнүүлэхээс үл эмээн,

	— Хайрлан харамсаж байна даа, хаантан минь! гэлээ. 

	Тэгэхэд хаан тун тоомсоргүйгээр өгүүлрүүн:

	— Тэгэхээс зайлахгүй дээ, ороо нь ороогоороо, жороо нь жороогоороо гэдэг юм хойно! гэлээ.

	Иван хаан нээрээ Мөнгөн ноёны нас элэгдсэнийг мэдээгүй юм бил үү, эсвэл мэдээчгүйн дүр үзүүлж байсан юм бил үү, бүү мэд! Хэрэв Мөнгөн ноёны яасныг сая л мэдэж авсан бол, хайрласан эссэнийг нь бас мэдэхийн аргагүй, Иван хааны царайд ер өрөвдөн үгүйлсэн тэмдэг эс үзэгдэв. Бодвол, асуусныхаа хариу сонсохын өмнөхтэйгөө адилхан, ер яасан чиг нэг их анзаарахгүй хэвээрээ байсан бололтой. 

	Тэгээд Бөлзөг Иваны зүг

	— Энд саатаж бай. Тэгээд Болховскойн мордох цаг болоход нь буцаж өнөөх Угр11 газартаа хамт яв даа... Ээ, би бас мартчихлаа, тэр Болховской гэдэг чинь Рюрикийн удамтай амьтан. Энэ мэт сурвалжит их ноёнтон учраа олоход түмэн төвөгтэй, гэрийн үеийн бичмэлээр зэрэг дэсээ хөөж, надтай чиг аягүйдвэл, зэргээ үзэлцэхээс буцахгүй улс! Тэр Мөнгөн ноён шиг ногоон шугуйн эрийн дансанд оръё гэх хүн ховорхон. Тэгээд тэр Болховскойг хасаг эрийн ахлаачийн захиргаанд орчихлоо гэж гомдоохгүйн тулд Ермакийн одоо Сиберийн ноён сурвалжтан өргөмжилье! гээд хуувийн газрын түшмэлд, — Щелкалов, чи Ермакийн бүх Сибер газрыг эрхлэн мэдэх сэнгүн болгосон өршөөлт зарлигийн бичиг зэхээд, Мамедкулийг бат сахиултайгаар нааш нь явуул гэж бичиг явуул. Бас далимд нь Строгоновтонд хичээнгүйлэн зүтгэснийг хөхиүлэн, Семенд нь Ижил мөрний их бага хоёр Давстыг, Никита Максим хоёрт нь бүх тэр нутгийн хот цайзад гааль түрээсгүй наймаа хийх дарх олголоо гэсэн зарлигийн бичиг хий гэсэнд нь Строгоновтон гүнээ мөхийн ёсолж хишигт мөргөв. 

	Тэгтэл, Иван хаан, гэнэт тэдний зүг,

	— Та нарын хэн тань Годуновыг миний таягийн шархнаас эдгээсэн бил ээ? гэж асууваас, Строгонов Семен өчрүүн:

	— Тэр бол миний ах; Аникийн хүү Григорий гэдэг байсан. Ноднин жил, тэнгэрийн зохиолоор нас барсаан! гэхэд нь хаан, тэр Григорийн нэрийг тэтгэж, Аникийн Григорий гэхгүй, Аник гуайн Григорий гэж хүндэтгэн дуудвал зохино. Би тэр үед түүнийг ерийн худалдааны гийчин хүнээс дээгүүр зэргийн болгож, эцгийнхээ нэрээр авгайлуулан дуудуулж байг гэж тушаасан билээ. Та нар мөн худалдааны гийчин гэж бичигт бичүүлдгээ байж, сурвалжит хүн гэж цоллуулж, эцгийнхээ нэрээр авгайлуулж яв! гээд Ермакийн өргөсөн өлөг эдийн зэргийг сонирхож. Бөлзөг Иван хэдэн шог үг найрсаг байдлаар хэлээд явуулсны дараа хурсан бусад хүмүүс мөн тарцгаав.

	Тэр өдөр Бөлзөг Иван, Строгоновтон лугаа хамт Годуновын найр хуримд очиж, олон хүний хамт ширээ тойрон сууж найрласан түүнд эзэн хаан, хаан хөвүүн, хааны угсааны бүх ихэс болон шашны их хамбын энх эсэн оршихын төлөө ерөөл тавьж хундага ууцгаасны сүүлээр Годунов алтан цомгоороо өргөж, Ермак сэнгүн, сайн нөхөд сэлтийн эрүүл энхийн ерөөл дэвшүүлэн сархад барихад, бүх зочид суудлаасаа босоцгоон, Бөлзөг Иваны зүг мөхийн ёсолж,

	— Орос нутгийн алдар нэрийг мандуулж өнө удаан орштугай! гэж ерөөсөнд, Годунов мөхийн ёсолж, Бөлзөг ахлаачид өгүүлрүүн:

	— Буянтан олны бүгдийн өмнөөс чамд мөхийн ёсолж, чамд ёсолсноороо Ермакт уламжлан ёсолж, бүх ноёд сайд нийт худалдааны хүн, бүх орос түмний өмнөөс ёсолж байна аа! Улс орондоо гавьяа байгуулсан та бүхэнд улс даяарынхаа талархал дэвшүүлсүгэй! гэхэд нь олон зочид өгүүлрүүн:

	— Та бүгдийн алдар нэр тань, үр хүүхэд, ач жич, хойчийн олон үед дамжиж, олны хайр сэтгэлийг үе улиран хүлээж, үлгэр дуурайл болж, сургаал хишиг болж, миний ерөөл хүртэх болтугай! гэж ерөөсөнд Бөлзөг ахлаач, олны тэр хүндийг хүлээсэндээ ач хариулах үг хэлэх гэж боссоноо, санасан бодсон нь дороо мэдэгддэг царай нь гэнэт сэтгэл хөдөлсөнд хачин болоод, уруул нь чичирч, зоригт нүдэнд нь эр хүн болсоор бараг анх удаа нулимс мэлтгэнээд, нам дуугаар

	— Орос орон бат орштугай! гэж хэлээд, зүг зүг мөхийн ёсолж, дахин үг хэлэлгүй байрандаа суучихсанд Годунов түүнийг Сиберийн газар явсан аян явдлаасаа сонирхуулан хэлж өгнө үү гэж хүсвээс, биеэ огт үл дурдан, Ермакийн гайхалтай баатар зориг, шударга чин үнэнч байдлыг өгүүлэн, дайлалдан дарагдсан хүнтэй чухамхүү христосын номын ёсоор маш сайхан зөөлөн сэтгэлээр харьцдагийг нь яриад, төгсгөлийнхөө үгэнд дурдсан нь,

	— Ермак гуай, сэлмээрээ байлдан дагуулснаас сайхан сэтгэлээрээ дагуулсан нь илүү байх. Цаадуулын ямар нэгэн хот цайз байлдан эзэлмэгц, хүн бүгдийг нь элэгсэг дотноор үзэж, бэлэг хишиг хүртээж өгдөг байлаа. Мамедкулийг олзолж авахад, аль л чадлаараа хүндэлж, тэр хаан хөвүүнд өмсөж байсан дээлээ хүртэл тайлж бэлэглэсэн билээ. Тэгээд, тэр газар цөм Ермакийг жигтэйхэн магтан хэлэлцэж, түүнийг дагахад завшаантай юм гэж, өдий төдий олон Засаг ноёд өөрсдийн сайн дураар алба өргөн барьж ирцгээсэн билээ. Сибирь нутагт бид таатай сайхан байлаа. Нэг л юм бидэнд дутаж байсан. Тэр юу вэ? гэвэл Мөнгөн ноён л бидэнтэй хамт явалцвал юутай бил ээ? гэж би дотроо хүсэн боддог байлаа. Мөнгөн ноён явалцвал, сэтгэлд ч таатай, манд чиг түшигтэй байх юм санж дээ. Годунов гуай, та Мөнгөн ноёнтой найрсаг байсан бололтой. Одоо тэр хүнийг дурдан хундага барья! гэхэд нь Годунов, гийчнийхээ ихэд хүндэтгэдэг хүнийг дотнолон үздэг байдал дүрэм үзүүлэхэд тун хялбархан тул, сүүрс алдан,

	— Тэнгэрийн оронд орших болтугай даа! гээд хундага дүүргэж, бас дахин, — Мөнгөн ноён тэнгэрийн оронд орших болтугай! Би дандаа л түүнийг дурдан санаж явдаг гэлээ.

	— Мөнх дурсгалт болтугай даа, Мөнгөн ноён маань! гэж хэлээд Бөлзөг ахлагч, хундага шавхан уучхаад, толгойгоо дорогш болгон бодлого болчихлоо.

	Найрлагсад нэлээд удтал энэхэн тэрхэн гэж ярилцаж суугаад, хурим идэж барсан хойноо Годунов олон зочныг гэрт нь хариулсангүй, хүн бүрийг амран саатмуу, тэгээд тэр өдөртөө хамт байя гэж янз янзын идээ ундаа дараа дараагаар барьж янз янзын юм ярьсаар үдэш орой, гудамжны эргүүл, гал дэнгээ унтраа гэж зарлан өнгөрснөөс хэзээ хойно Годуновт сайхан зочлуулсандаа тэсгэлгүй баярласан гийчин нь сая гэр гэртээ тарсан билээ.

	 

	 

	Дээр дурдсан явдал болсноос хойш гурван зуу гаруй жил болж, Орос нутагт тэр үеийн дурсгалаас тун бага юм үлджээ. Ард олны дунд хааяа тэр догшин хааны алдар их нэр, баян их элбэг, сүртэй их харгисыг дурдсан домог хэлэлцэж, хаан хөвүүнийг алах ял тулгасан тухайн дуу, Москваг татаар уулгалан довтолсны дуу, Сиберийг Ермак гуайн дайлан эзэлсний дуу энд тэнд хааяа дуулж, Сиберийн бараг айл бүрээр, бодвол, тун чиг төс багатай зураг нь үзэгдэж байдаг боловч тэр домог, дуу ярианд үнэн худал хоёр хутгалдан холилдож манан будангийн цаанаас үзүүлсэн мэт сүүмгэр байдалтай болоод, илир балар болсон дүрийг санааны зоргоор босгож болохоор янзтай болчихсон нь, үнэн болсон юмны зааг нь цааштай нааштай болчихлоо. Тэр Иван хааны төр барьсан цагийн янагуух байдлыг хэдхэн үндсэн барилга арай илүү үнэн байдалтайгаар үзүүлж байгаа нь, жишээлбэл, Александрын Хороо балгасны Иван хааны ордны хачин уран барилгын байдал тоймыг ухааруулж болох эрээн оройтой, мөн орой дахь хээтэй хуартай бяцхан танхим бүхүй Буянт Василийн сүм буюу Бутыр загалмайт хоёр боомтын хоорондох Цөөрмийн Трифон хутагтын сүм болно. Тэр сүмийг шонхорч Трифон, буян амласнаараа өндөрлөн босгосон бөгөөд одоо хүртэл тэр сүмд нь бээлий дээрээ шонхор суулгаж, цагаан морь унасан хутагт Трифоны дүрс хөрөг нь байсаар буй12.

	Александрын Хороо балгас гэдэг нь Иван хааны нүүн одсоноос хойш тэр хааны догшин сүсэгтэйн сүртэй муухай дурсгал нь болж эзгүйдэн байсаар, ганц удаа түрхэн зуур дахин хөлтэй газар болж үзсэн билээ. Биеэ энэ хаан, тэр хаан гэж худлаа зарлагсдын самуун үес залуу жанжин Скопин-Шуйский гэдэг ноён, шведийн Дела гарди генералтай хүч хамсаад цэргийнхээ хүчийг тэр Хороо балгасанд төвлөрүүлэн хуралдуулж, польшийн сэнгүн Сапегийг Гурван эрдэнэ-Сергий хутагтын хүрээ бүслэн байлдаж удсаны нь Хороо балгаснаа довтолсоор хөөн зайлуулсан билээ.

	Домог үгнээ өгүүлсэн нь, сүүлд, нэг хэцүү өвөл, нэгдүгээр сард тэр Александрын Хороо балгасанд хар үүл гарч ирээд, оршин суугсдыг гэлмэгдүүлэн, яг хааны ордон дээр тогтоод, аянга ордон руу тэр үүлнээс буун ниргэж, ордны танхимууд нь гал авалцаад, түүний улмаас Хороо балгас тэр чигээрээ үнсэн товрог болчихсон гэдэг. Чингээд, тэр хэтэрхий хээнцэр баялаг, ужид, самуун, аллага хядлагын орон, тэнгэрийн ёсонд харш мөргөл залбирлын газраас ором ч үгүй болж одсон билээ.

	Удам дагасан айхтар өвчин шиг, үе улиран манай аж төрөх ахуйд нөлөө нь удтал дамжсаар ирсэн тэр аймаар муухай цагийн эцсийн ором нь манай сэтгэл зүрхнээс арилан үгүй болохдоо тэнгэр мөн бидэнд туслах болтугай! Иван хаан чингэж төр барьсныхаа үүрэг хариуцлагыг ганцаараа үүрэн хүлээх арай биш юм, чингэж дур зоригоороо мушгин аваачих ёсоо, хүн эрүүлэн шүүж, алан цаазлахаа, мөн хүнийг гүтгэн ховлохыг заншил үүрэг болгосон тэдгээрийг ганцаараа бий болгосон арай биш юм. Тэр учраас Иван хааны хилэнцэт сүнсийг нь хэлтрүүлэн үзье. Тэр жигшүүртэй муухай бүх үзэгдэл болбол, урьд урьдын үеэс суурь нь тавигдсаар ирсэн бөгөөд, тийм муухай юмыг огт хорсон зэвүүцэхгүйгээр үзэхэд хүрч бууран доройтсон газар бол, өөрөө Иван хааныг бий болгож боловсруулсан нь буурах үеийн булай зусарч ромынхон Тибери, Нерон, Калигул зэргийн харгисуудыг бий болгож байсантай жишээ нэгтэй болой, Буянт Васили, Репнин ноён, Морозов буюу Мөнгөн ноён мэтийн хүн, манай оросын шөнийн гуньхралт огторгуйд гэгээн одон мэт хэрдээ үзэгддэг байсан боловч ганц ганцаараа гийж, эвлэн хамтраагүй бөгөөд олон нийтийн санал дэмжлэгийн түшиг тулгуургүйн учир, шөнийн харанхуйг гийгүүлж чадахгүйн хувьд огторгуйн одон шиг байжээ. Иван хааны хир их хилэнцэт сүнсийг уучлан хэлтрүүлж үзье, тэгэхдээ Иван хааны эрхэнд нь байгаад хамаг ухагдахууныг урвуулан гажуудуулж, журамгүй бузар булайг журамт эрхэм сайн гэж нэрлэж, урван хорлохыг хууль болгож, хүний эрхэм чанар, нэр төрийг ёс үүрэг тэрслэн тэсэргүүлсэн ялт зүйл гэж үзэж байсан цагт муу муухайд автагдан эс унахад бэрх байхад сайнаа алдалгүй тогтсон хүнийг бас сайнаар дурдъя! 

	Чин шударга журамтан тэдний яс нь амар оршиг! 

	Цаг үеэ дагаж тэдгээр чин журамтан, Догшин Иваныг тэнгэрийн хилэнцэт хэсээл гэж үзэн, хүлцэнгүйгээр тэсвэрлэж, ял зэмлэлд унах, үхэх зовохоос эмээн айлгүй, шударга чигч замаа барин явсан нас явдал талаар өнгөрөөгүй учир нь, ертөнцөд огт дэмий хоосон өнгөрдөг юм байдаггүй, явдал бүхэн, үг бүхэн, санаа бүхэн, модны адил урган өсдөг бөгөөд өдгөө хүртэл оросын аж амьдралд учир битүүлэг үзэгдлийн адил оршин байдаг үлэмж олон сайн муу цөм уг үндэс нь өнгөрсөн үеийн харанхуй гүнд нуугдан орших ажээ. 

	 

	1840-өөд оны сүүл 1861 он.

	 

	 

	 

	 

	Зуу гаруй жилийн өмнө оросын нэрт уран зохиолч Толстой Алексейн ингэж төгсгөлийн үг болгон бичсэн «Мөнгөн ноён» гэдэг түүхэн энэ роман, энэ завсар европын хэдэн хэлэнд сайхнаар орчуулагдан гарч, орос - европ хэлээр хэд хэдэн үеийн үй түмэн уншигч нар бахархан уншсаар ирснийг монголоор одоо орчуулагч миний бие, тавь гаруй жилийн өмнө дундад сургуульд орж байхдаа анх гайхан уншиж, түүнээс хойш хэд хэдэн удаа үзсээр ирсэн билээ. Тэгээд үс буурал болсон цагт сая орчуулж давмаар санагдаж, 1963 онд Москва хотноо уран зохиолын хэвлэлийн газар нийтэлсэн Толстойн зохиолын чуулганаас «Мөнгөн ноён» гэдгийг нь 1968 онд өглөө орой барин орчуулсаар, монгол уншигч нартаа толилуулах гэж монголчлон төгсгөлөө.

	Толстой Алексейн зохиолыг нийтэлсэн оршилд нь түүний бичиж үлдээсэн өв нь хүний сэтгэлийг үнэхээр догдолгон хөдөлгөж, нэг сэтгэл дотор баярлах буюу баахан гуньсхийх, нэг хорсгон хилэгнүүлэх, нэг үе таашаан ёжилж инээмсэглэх буюу буруушаан хорсох инээлгэх зэргээр зөвлөлтийн уншигч олонд ч гэсэн уран зохиолын амьд үзэгдэл байгаа юм гэж үнэлэн бичсэн нь манай монгол уншигчид ч гэсэн бас л сонин болж, орос - европын хэлээр уншигчдын нэгэн адил амтархан үзэх байх гэж юм их үздэг уншдаг монгол уншигч олондоо аугаа их орос зохиолын далайгаас бас нэг зүйлийг ширээний нь өмнө толилуулъя гэж өөрийнхөө бичих зүйлээс цаг хасаж чадлынхаа хэрээр монгол үгсийн далайгаас яндаж Толстойн найруулгыг хөрвүүлсэн үүнд, уншигчид энэ номыг үзээд, цагийг талаар сүйтгэсэнгүй, сонин юм үзлээ гэх аваас, миний цаг хүчин сүйтгэсэн минь талаар бус болно гэж баярлах минь тэр болно.

	Усны их сан далайд гол мөрөн цутгадгийн адил, монгол зохиолын далайд олон улсын шилдэг зохиолын орчуулга цутган орж, уншигчдыг соён цэнгүүлэх болтугай! хэмээн өтгөс Ринчен төгсгөлийн энэ хэдэн үг бичвэй.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Гараг гэж монгол хэлнээ энэтхэгийн санскрит гэдэг бичгийн хэлнээс орсон үг. Энэтхэгээр граха гэдгийг худам монголоор граг - гараг гэж бичдэг түүнийг гариг гэж хазгай бичих үзэгдэл бий болж байгаа нь, гарь гэж нохойн баасны мэт бузар зүйлийн нэртэй нэг үндэстэй үг болгон ташаарч, сарих, гарихын сариг, гараг болгодог болж байгаа хэрэг. Энэ ялгааг мэдүүштэй тул, тийнхүү зүүлтэд учрыг тайлбарлав. (Орч.)




	[←2]
	 Төрийн хэрэг зөвлөлдөн хэлэлцэх зөвлөл гэсэн үг оросоор эрт цагт дума гэж байсан нь думать гэж бодох гэснээс гарсан нэр ажээ. Орчуулагч




	[←3]
	 Хамбо гэдэг төвөд нэр бол мкан-по гэсэн хоёр үг нийлсэн нэр бөгөөд, монгол хэлнээ мкан гэдэг нь м угтварыг үл дуудан к гийгүүлэгч нь х болсон бөгөөд европт п гэж тэмдэглэдэг «хагархай «б» үсгийг «б» гэж дууддаг тул, хамбо гэж «б» гийгүүлэгчийн өмнөх «н» гийгүүлэгч нь «м» болж ирсэн үзэгдэл болно




	[←4]
	 Христосын шашны библи сударт олон амьтны хар цагааныг Тэнгэр ялгах аюус өдөр галав юүлэх үес бий болно гэсэн номнолыг Морозов заан дурдаж байгаа хэрэг. Аюус гэж монгол судрын хэлнээ маш их аймшиг гэсэн үг. Судрын үг хэрэглэн буй Морозовын үгнээ мөнхүү монгол судрын үг таацуулан хэрэглэж орчуулсан болно. 
Орчуулагч




	[←5]
	 Одоо Москвагийн Улаан талбай дээр буй буянт Василийн сүм гэдэг нь энэ буянтан хөөрхийн нэр бүхий түүхт сүм болно. Орчуулагч




	[←6]
	 Христосын шашны библи гэдэг хөлгөн сударт гардаг ном, бурхангүй хааны нэр. Орчуулагч




	[←7]
	 Монгол бичгийн хэлнээ «ногоон шугуйн эр» гэж дээрэмчин эрсийг нэрлэсэн нэр бий. Түүнийг оросын «станичник» гэж Толстойн зохиолд нэрлэсэн дээрэмчнийг монголоор үүнд ийнхүү манай бичгийн хэлний үгээр орчууллаа. Орчуулагч




	[←8]
	 Шамнанц гэж уйгур хэлээр монгол хэлэнд дамжин ирсэн нэр. Сахил санваар хүртсэн эмэгтэй хүнийг нэрлэнэ. Аман хэлэнд тэр нэр чавганц болж ирсэн бөгөөд хар хэлний нэгэн утга нь бас нас их болсон эм хүнийг чавганц гэх болсон үзэгдэл бий боловч, уг утгаар болбол, залуу настай боловч, сахил санваар хүртэгч эмэгтэй цөм чавганц бөгөөд чавганц нарын хийд гэж мөн байдаг байжээ. Орос Христосын шашны нэрийн зүйлд чавганц нарыг «мать» гэдгийг үүнээ «номт эх» гэж нэгэн адил хэрэглэлээ. Орчуулагч




	[←9]
	 Монгол худам үсгээр Сибер гэж бичдэг хэлбэр нь европын олон улсын хэлнээ даруй Сибериа гэж орсон бөгөөд орос хэлэнд Сибирь гэж орсон билээ. Уг монголын эртний тэр Сибер гэдэг хэлбэр нь үгийн эхний хэлэнд ши- болж дуудагдах авиазүйн өөрчлөл орж «шивэр» гэж дуудах болсон нэр бөгөөд утга санаа нь ой мод ихтэй газар гэсэн нэр болно. Тэр учраас эрт дээр цагаас монголчууд сибер гэж, одоогийн орос хэлэнд тэр монгол үг, орос хэлний авиазүйн хэлбэртэй болон орсон нь их модтой газар гэж нэр өгсөн бөгөөд, манай хэлэнд эртний хэлбэртэй нь ойртуулан дуудах буюу бичвэл Сибер, жинхэнэ одоогийнхоо аялгуугаар Шивэр гэж дуудах учиртай нэр байгааг тэмдэглэсүгэй.  Орчуулагч




	[←10]
	 Малгай гэдэг үг уг мала - гэдэг язгуур дээр -га- дагавар, түүний сүүлээр бас -й дагавар залгаж бүтсэн мал + га + й гэсэн үг; адгийн -и дагавар нь бас хэрэглэхгүй мала + га гэж үг бүтэх ёс буй нь хар-ца-га, хар-ца-га-й гэх мэтийн жишээтэй бөгөөд малга гэдэг хэлбэр нь арай ховор шиг хэрэглэгддэг учир, нэн ховор хэрэглэдэг тэр эрхэмсэг өмсгөлийн зүйлд чингэж хэрэглэвэй. Орчуулагч




	[←11]
	 Оросын эртний сударт Угр, Югр гэж гардаг нь Уралын шилээс нааших газрыг Угорская буюу Югорская земля гэж нэрлэж байсан нь хожмоо Сибер гэдгийг мэдэж авснаас хойш «Сибирь» гэж орос хэлнээ нэрлэх болжээ. Тэр Угр буюу Югр нь даруй унгарыг нэрлэж байсан орос нэр. Хожим тэр угр нь баруун зүг одоод Польшийн тэртээ гарснаас хойш мартагдаад польш орос хэлэнд орос хэлний «у» эгшиг нь «вен» гэдэг дуудлагатай тул, угр гэдгийг польш нар «венгр» гэж дууддагийг орос хүн өнөөх л угр гэдэг нь мөн гэдгийг танилгүй урьд «угр» гэж байсан улсаа польш аялгуугаар «венгр» гэж хожим нэрлэх болжээ. Манай хэлэнд одоо бид «унгар» гэж байгаа маань, чухамдаа монгол сударт «XIII зуунаас мажар гэж гардаг улс болно. Түрэг зэргийн дорно дахины улс одоо чиг мажарыг мөн мажар гэдэг бөгөөд, гучаад оны үес манай сонинд «венгр» гэж байсныг нь миний саналаар унгар гэж Европт илүү алдаршсанаар нэрлэвэл дээр гэснээр Унгар гэх болжээ. Зүй нь мажар гэвэл монголчуулын эртний соёлын уламжлалын хувьд илүү сонин бөгөөд манай монгол ардын олон улсын эртний харилцаатайн түүхэн уламжлалын гэрч нь болох юм сан. Орчуулагч




	[←12]
	 Энэ зохиол бичсэнээс хойш тэр Цөөрмийн Трифоны сүмийг тун өөрчлөн засаж орхисон тул, танихын аргагүй болчихжээ. Гаднаас нь нэмэн барьж, дотор нь шавардан шохойдоод зураг хөргийг нь шинэ маягаар шал өөрчилчихсөн нь, дуганч нарын тайлбараар болбол, өглөгийн эздийн хандиваар ингэж засаж орхисон юм аа гэдэг байна. (Зохиогчийн тайлбар болно.)

